
ਖ਼ਾਸ ਖ਼ਬਰ

ਅੰਮ੍ਰਿਤਸਰ ’ਚ ਕੌਮਾਂਤਰੀ ਡਰੱਗ ਨੈੱਟਵਰਕ
ਦਾ ਪਰਦਾਫਾਸ਼, 36 ਕਿਲੋ ਹੈਰੋਇਨ ਬਰਾਮਦ,
ਨਾਬਾਲਗ ਸਣੇ 4 ਗ੍ਰਿਫ਼ਤਾਰ

ਪੰਜਾਬ ਵਿੱਚ ਨਸ਼ਾ ਤਸਕਰੀ ਖਿਲਾਫ ਚਲਾਈ ਜਾ ਰਹੀ ਮੁਹਿੰਮ ਤਹਿਤ
ਅੰਮ੍ਰਿਤਸਰ ਕਾਊਂਟਰ ਇੰਟੈਲੀਜੈਂਸ ਨੂੰ ਵੱਡੀ ਸਫਲਤਾ ਮਿਲੀ ਹੈ।
ਪੁਲਿਸ ਨੇ ਸਰਹੱਦ ਪਾਰੋਂ ਚੱਲ ਰਹੇ ਨਸ਼ਾ ਤਸਕਰੀ ਦੇ ਇੱਕ ਨੈੱਟਵਰਕ
ਦਾ ਪਰਦਾਫਾਸ਼ ਕਰਦਿਆਂ 36 ਕਿਲੋਗ੍ਰਾਮ ਹੈਰੋਇਨ ਬਰਾਮਦ ਕੀਤੀ
ਹੈ। ਇਸ ਮਾਮਲੇ ਵਿੱਚ ਇੱਕ ਨਾਬਾਲਗ ਸਮੇਤ ਕੁੱਲ ਚਾਰ ਮੁਲਜ਼ਮਾਂ
ਨੂੰ ਗ੍ਰਿਫ਼ਤਾਰ ਕੀਤਾ ਗਿਆ ਹੈ।
ਮੁੱਢਲੀ ਜਾਂਚ ਦੌਰਾਨ ਸਾਹਮਣੇ ਆਇਆ ਹੈ ਕਿ ਗ੍ਰਿਫ਼ਤਾਰ ਮੁਲਜ਼ਮ
ਵਿਦੇਸ਼ਾਂ ਵਿੱਚ ਬੈਠੇ ਹੈਂਡਲਰਾਂ ਦੇ ਨਿਰਦੇਸ਼ਾਂ ’ਤੇ ਕੰਮ ਕਰ ਰਹੇ ਸਨ।
ਜਾਂਚ ਮੁਤਾਬਕ ਇਹ ਨੈੱਟਵਰਕ ਭਾਰਤ-ਪਾਕਿਸਤਾਨ ਸਰਹੱਦ ਨੇੜੇ
ਲੋਪੋਕੇ ਇਲਾਕੇ ਰਾਹੀਂ ਹੈਰੋਇਨ ਦੀਆਂ ਖੇਪਾਂ ਪ੍ਰਾਪਤ ਕਰਕੇ ਇਨ੍ਹਾਂ ਦੀ
ਅੱਗੇ ਸਪਲਾਈ ਕਰ ਰਿਹਾ ਸੀ।
ਇਸ ਮਾਮਲੇ ਸਬੰਧੀ ਅੰਮ੍ਰਿਤਸਰ ਦੇ ਥਾਣਾ ਸਟੇਟ ਸਪੈਸ਼ਲ ਆਪ੍ਰੇਸ਼ਨ
ਸੈੱਲ ਵਿੱਚ ਐੱਫਆਈਆਰ ਦਰਜ ਕੀਤੀ ਗਈ ਹੈ।

ਪੰਜਾਬ

ਕੈਨੇਡਾ ਦਾ ਵੀਜ਼ਾ ਦਿਵਾਉਣ ਦੇ ਨਾਂ ’ਤੇ ਵੱਡੀ
ਠੱਗੀ, ਪਿਓ-ਪੁੱਤ ਖ਼ਿਲਾਫ਼ ਕੇਸ ਦਰਜ
ਹਾਜੀਪੁਰ: ਵਿਦੇਸ਼ ਕੈਨੇਡਾ ਭੇਜਣ ਦੇ ਨਾਂ ’ਤੇ ਲੱਖਾਂ ਰੁਪਏ ਦੀ ਠੱਗੀ
ਕਰਨ ਦੇ ਦੋਸ਼ ਹੇਠ ਹਾਜੀਪੁਰ ਪੁਲਿਸ ਸਟੇਸ਼ਨ ਵਿੱਚ ਪਿਓ-ਪੁੱਤ
ਖ਼ਿਲਾਫ਼ ਮਾਮਲਾ ਦਰਜ ਕੀਤਾ ਗਿਆ ਹੈ। ਇਸ ਸਬੰਧੀ ਜਾਣਕਾਰੀ
ਦਿੰਦਿਆਂ ਐੱਸ.ਐੱਚ.ਓ. ਹਾਜੀਪੁਰ ਹਰਪ੍ਰੇਮ ਸਿੰਘ ਨੇ ਦੱਸਿਆ ਕਿ
ਪਵਨ ਕੁਮਾਰ ਪੁੱਤਰ ਬਲਦੇਵ ਸਿੰਘ ਵਾਸੀ ਪਨਖੂਹ ਵੱਲੋਂ
ਐੱਸ.ਐੱਸ.ਪੀ. ਹੁਸ਼ਿਆਰਪੁਰ ਨੂੰ ਸ਼ਿਕਾਇਤ ਦਿੱਤੀ ਗਈ ਸੀ ਕਿ
ਭੁਪਿੰਦਰ ਸਿੰਘ ਉਰਫ਼ ਲਾਡੀ ਪੁੱਤਰ ਹਰਭਜਨ ਸਿੰਘ ਅਤੇ ਹਰਭਜਨ
ਸਿੰਘ ਵਾਸੀ ਢਾਡੇਕਟਵਾਲ ਨੇ ਉਨ੍ਹਾਂ ਦੇ ਪੁੱਤਰ ਮਨਜੀਤ ਸਿੰਘ ਨੂੰ
ਕੈਨੇਡਾ ਭੇਜਣ ਦਾ ਝਾਂਸਾ ਦੇ ਕੇ ਉਨ੍ਹਾਂ ਨਾਲ 11,65,015 ਰੁਪਏ ਦੀ
ਠੱਗੀ ਮਾਰੀ ਹੈ।
ਇਸ ਮਾਮਲੇ ਦੀ ਗੰਭੀਰਤਾ ਨਾਲ ਜਾਂਚ ਡੀ.ਐੱਸ.ਪੀ. ਮੁਕੇਰੀਆਂ ਵੱਲੋਂ
ਕੀਤੀ ਗਈ। ਜਾਂਚ ਪੂਰੀ ਹੋਣ ਤੋਂ ਬਾਅਦ ਰਿਪੋਰਟ ਐੱਸ.ਐੱਸ.ਪੀ.
ਹੁਸ਼ਿਆਰਪੁਰ ਨੂੰ ਸੌਂਪੀ ਗਈ। ਇਸ ਤੋਂ ਬਾਅਦ ਐੱਸ.ਐੱਸ.ਪੀ.
ਸੰਦੀਪ ਕੁਮਾਰ ਮਲਿਕ ਦੇ ਹੁਕਮਾਂ ’ਤੇ ਹਾਜੀਪੁਰ ਪੁਲਿਸ ਨੇ ਭੁਪਿੰਦਰ
ਸਿੰਘ ਉਰਫ਼ ਲਾਡੀ ਅਤੇ ਉਸ ਦੇ ਪਿਤਾ ਹਰਭਜਨ ਸਿੰਘ ਖ਼ਿਲਾਫ਼
ਮਾਮਲਾ ਦਰਜ ਕਰਕੇ ਅਗਲੇਰੀ ਕਾਰਵਾਈ ਸ਼ੁਰੂ ਕਰ ਦਿੱਤੀ ਹੈ।
ਪੰਜਾਬ

ਪੀ.ਜੀ.ਆਈ. ਵਿਖੇ ਪਰਵਿੰਦਰ ਝੋਟਾ ਦਾ
ਪੋਸਟਮਾਰਟਮ ਕੀਤਾ ਗਿਆ
ਚੰਡੀਗੜ੍ਹ: ਨਸ਼ਾ ਵਿਰੋਧੀ ਕਾਰਕੁਨ ਪਰਵਿੰਦਰ ਸਿੰਘ ਝੋਟਾ ਦਾ ਅੱਜ
ਚੰਡੀਗੜ੍ਹ ਦੇ ਪੀ.ਜੀ.ਆਈ. ਵਿਖੇ ਪੋਸਟਮਾਰਟਮ ਕੀਤਾ ਗਿਆ।
ਇਸ ਪ੍ਰਕਿਰਿਆ ਤੋਂ ਬਾਅਦ, ਉਨ੍ਹਾਂ ਦੀ ਮ੍ਰਿਤਕ ਦੇਹ ਭਲਕੇ, ਐਤਵਾਰ
ਨੂੰ ਪਰਿਵਾਰ ਨੂੰ ਸੌਂਪਣ ਦੀ ਇਜਾਜ਼ਤ ਦੇ ਦਿੱਤੀ ਗਈ ਹੈ। ਮ੍ਰਿਤਕ ਦੇਹ
ਦੇ ਮਾਨਸਾ ਪਹੁੰਚਣ ‘ਤੇ ਉੱਥੇ ਹੀ ਅੰਤਿਮ ਸਸਕਾਰ ਕੀਤੇ ਜਾਣ ਦੀ
ਸੰਭਾਵਨਾ ਹੈ।
ਰਿਪੋਰਟਾਂ ਅਨੁਸਾਰ, ਪਰਵਿੰਦਰ ਝੋਟਾ ਦੇ ਪਿਤਾ, ਭੀਮ ਸਿੰਘ, ਆਪਣੇ
ਪੁੱਤਰ ਲਈ ਇਨਸਾਫ਼ ਦੀ ਮੰਗ ਕਰਦਿਆਂ ਭੁੱਖ ਹੜਤਾਲ ‘ਤੇ ਬੈਠੇ
ਹਨ।

ਪੀ.ਜੀ.ਆਈ. ਵਿਖੇ ਪਰਵਿੰਦਰ ਝੋਟਾ ਦਾ ਪੋਸਟਮਾਰਟਮ ਕੀਤਾ ਗਿਆ (ਜਾਰੀ)

ਉਨ੍ਹਾਂ ਕਿਹਾ ਹੈ ਕਿ ਜਦੋਂ ਤੱਕ ਐਸ.ਐਸ.ਪੀ. ਦਾ ਤਬਾਦਲਾ ਨਹੀਂ ਕੀਤਾ
ਜਾਂਦਾ, ਉਦੋਂ ਤੱਕ ਉਹ ਆਪਣੀ ਭੁੱਖ ਹੜਤਾਲ ਖਤਮ ਨਹੀਂ ਕਰਨਗੇ।
ਜ਼ਿਕਰਯੋਗ ਹੈ ਕਿ ਪਰਵਿੰਦਰ ਝੋਟਾ ਦੀ ਮ੍ਰਿਤਕ ਦੇਹ ਵੀਰਵਾਰ ਰਾਤ ਨੂੰ
ਪੀ.ਜੀ.ਆਈ. ਲਿਆਂਦੀ ਗਈ ਸੀ। ਪਰ ਕਈ ਦਿਨਾਂ ਤੱਕ ਫ੍ਰੀਜ਼ਰ
ਵਿੱਚ ਰੱਖੇ ਜਾਣ ਕਾਰਨ ਸਰੀਰ ਦਾ ਤਾਪਮਾਨ ਆਮ ਵਾਂਗ ਨਹੀਂ
ਹੋਇਆ ਸੀ, ਜਿਸ ਕਾਰਨ ਡਾਕਟਰਾਂ ਲਈ ਪੋਸਟਮਾਰਟਮ ਕਰਨਾ
ਮੁਸ਼ਕਲ ਹੋ ਗਿਆ ਸੀ।
ਡਾਕਟਰ ਸ਼ੁੱਕਰਵਾਰ ਤੋਂ ਹੀ ਮ੍ਰਿਤਕ ਦੇਹ ਦੇ ਤਾਪਮਾਨ ‘ਤੇ ਨਜ਼ਰ ਰੱਖ
ਰਹੇ ਸਨ ਅਤੇ ਅੱਜ ਜਿਵੇਂ ਹੀ ਤਾਪਮਾਨ ਆਮ ਪੱਧਰ ‘ਤੇ ਆਇਆ,
ਡਾਕਟਰਾਂ ਦੇ ਇੱਕ ਪੈਨਲ ਨੇ ਪੋਸਟਮਾਰਟਮ ਕੀਤਾ। ਦੱਸ ਦੇਈਏ ਕਿ
13 ਅਕਤੂਬਰ ਨੂੰ ਇੱਕ ਮੈਡੀਕਲ ਸਟੋਰ ਦੇ ਮਾਲਕ ਅਸ਼ਵਨੀ ਕੁਮਾਰ
ਵੱਲੋਂ ਪਰਵਿੰਦਰ ਸਿੰਘ ਝੋਟਾ ਦੀ ਗੋਲੀ ਮਾਰ ਕੇ ਹੱਤਿਆ ਕਰ ਦਿੱਤੀ
ਗਈ ਸੀ। ਇਸ ਘਟਨਾ ਤੋਂ ਬਾਅਦ ਪਰਿਵਾਰ ਲਗਾਤਾਰ ਇਨਸਾਫ਼
ਅਤੇ ਜ਼ਿੰਮੇਵਾਰ ਅਧਿਕਾਰੀਆਂ ਵਿਰੁੱਧ ਕਾਰਵਾਈ ਦੀ ਮੰਗ ਕਰ ਰਿਹਾ
ਹੈ।
ਪੰਜਾਬ

ਪੰਜਾਬ ‘ਚ ਮੌਜੂਦਾ ਸਰਪੰਚ ਦੀ ਗੋਲੀ ਲੱਗਣ
ਕਾਰਨ ਹੋਈ ਮੌਤ
ਮੋਗਾ: ਪਿੰਡ ਘੋਲੀਆ ਖੁਰਦ ਤੋਂ ਇੱਕ ਬਹੁਤ ਹੀ ਦੁਖਦਾਈ ਅਤੇ
ਪੀੜਾਦਾਇਕ ਘਟਨਾ ਸਾਹਮਣੇ ਆਈ ਹੈ। ਪਿੰਡ ਦੇ ਮੌਜੂਦਾ ਸਰਪੰਚ,
ਅਮਰਜੀਤ ਸਿੰਘ ਭੁੱਟੋ ਦੀ ਉਸ ਸਮੇਂ ਮੌਤ ਹੋ ਗਈ ਜਦੋਂ ਉਹ ਆਪਣਾ
ਲਾਇਸੰਸੀ ਰਿਵਾਲਵਰ ਸਾਫ਼ ਕਰ ਰਹੇ ਸਨ ਅਤੇ ਅਚਾਨਕ ਉਸ ਵਿੱਚੋਂ
ਗੋਲੀ ਚੱਲ ਗਈ। ਇਸ ਅਚਾਨਕ ਵਾਪਰੀ ਘਟਨਾ ਨੇ ਉਨ੍ਹਾਂ ਦੇ
ਪਰਿਵਾਰ, ਰਿਸ਼ਤੇਦਾਰਾਂ ਅਤੇ ਪਿੰਡ ਵਾਸੀਆਂ ਨੂੰ ਡੂੰਘੇ ਸਦਮੇ ਵਿੱਚ ਪਾ
ਦਿੱਤਾ ਹੈ।
ਪ੍ਰਾਪਤ ਜਾਣਕਾਰੀ ਅਨੁਸਾਰ, ਸਰਪੰਚ ਅਮਰਜੀਤ ਸਿੰਘ ਭੁੱਟੋ ਆਪਣਾ
ਲਾਇਸੰਸੀ ਰਿਵਾਲਵਰ ਸਾਫ਼ ਕਰ ਰਹੇ ਸਨ, ਜਦੋਂ ਅਚਾਨਕ ਗੋਲੀ
ਚੱਲ ਗਈ। ਇਸ ਕਾਰਨ ਉਹ ਗੰਭੀਰ ਰੂਪ ਵਿੱਚ ਜ਼ਖ਼ਮੀ ਹੋ ਗਏ ਅਤੇ
ਅੰਤ ਵਿੱਚ ਉਨ੍ਹਾਂ ਦੀ ਮੌਤ ਹੋ ਗਈ। ਜਿਵੇਂ ਹੀ ਇਸ ਘਟਨਾ ਦੀ ਖ਼ਬਰ
ਫੈਲੀ, ਪਿੰਡ ਵਿੱਚ ਸੋਗ ਦੀ ਲਹਿਰ ਦੌੜ ਗਈ। ਸਰਪੰਚ ਅਮਰਜੀਤ
ਸਿੰਘ ਭੁੱਟੋ ਦੇ ਅਚਾਨਕ ਵਿਛੋੜੇ ਨਾਲ ਘੋਲੀਆ ਖੁਰਦ ਅਤੇ

ਪੰਜਾਬ ‘ਚ ਮੌਜੂਦਾ ਸਰਪੰਚ ਦੀ ਗੋਲੀ ਲੱਗਣ ਕਾਰਨ ਹੋਈ ਮੌਤ (ਜਾਰੀ)

ਆਸ-ਪਾਸ ਦੇ ਇਲਾਕਿਆਂ ਵਿੱਚ ਸੋਗ ਛਾ ਗਿਆ ਹੈ ਅਤੇ ਪਿੰਡ
ਵਾਸੀਆਂ ਨੇ ਇਸ ਦੁਖਦਾਈ ਘਟਨਾ ‘ਤੇ ਡੂੰਘੇ ਦੁੱਖ ਦਾ ਪ੍ਰਗਟਾਵਾ
ਕੀਤਾ ਹੈ।
ਮਨੋ ਰੰਜਨ

ਤਿਉਹਾਰਾਂ ਦੀ ਰੌਣਕ ਤੇ ਸਮਾਜਿਕ ਜ਼ਿੰਮੇਵਾਰੀ
ਤਿਉਹਾਰ ਮਨੁੱਖੀ ਜੀਵਨ ਵਿੱਚ ਖ਼ੁਸ਼ੀ, ਉਤਸ਼ਾਹ ਅਤੇ ਆਪਸੀ ਸਾਂਝ
ਦੇ ਪ੍ਰਤੀਕ ਹਨ।
ਤਿਉਹਾਰਾਂ ਦੀ ਤਿਆਰੀ ਦੌਰਾਨ ਸਫ਼ਾਈ, ਸੁਰੱਖਿਆ ਅਤੇ ਵਾਤਾਵਰਨ
ਨੂੰ ਪਹਿਲ ਦੇਣੀ ਚਾਹੀਦੀ ਹੈ। ਕੇਂਦਰ ਸਰਕਾਰ ਦਾ ‘ਸਵੱਛ ਭਾਰਤ
ਮਿਸ਼ਨ’ ਅਤੇ ‘ਸਵੱਛਤਾ ਹੀ ਸੇਵਾ’ ਵਰਗੀਆਂ ਪਹਿਲਕਦਮੀਆਂ
ਸਾਫ਼-ਸੁਥਰੇ ਜਨਤਕ ਵਾਤਾਵਰਨ ਅਤੇ ਨਾਗਰਿਕ ਭਾਗੀਦਾਰੀ ਦੀ
ਮਹੱਤਤਾ ਉਜਾਗਰ ਕਰਦੀਆਂ ਹਨ, ਪਰ ਇਨ੍ਹਾਂ ਉਦੇਸ਼ਾਂ ਨੂੰ ਅਮਲੀ ਰੂਪ
ਦੇਣ ਲਈ ਸਥਾਨਕ ਪੱਧਰ ’ਤੇ ਵੀ ਯੋਜਨਾਬੰਦੀ ਜ਼ਰੂਰੀ ਹੈ। ਨਗਰ
ਨਿਗਮਾਂ ਅਤੇ ਨਗਰ ਕੌਂਸਲਾਂ ਨੂੰ ਤਿਉਹਾਰਾਂ ਤੋਂ ਪਹਿਲਾਂ ਬਾਜ਼ਾਰਾਂ,
ਧਾਰਮਿਕ ਸਥਾਨਾਂ ਅਤੇ ਸਮਾਗਮ ਵਾਲੀਆਂ ਥਾਵਾਂ ਦੀ ਸਫ਼ਾਈ, ਕੂੜਾ
ਇਕੱਠਾ ਕਰਨ ਅਤੇ ਆਵਾਜਾਈ ਦੇ ਪ੍ਰਬੰਧਾਂ ਦੀ ਸਮੀਖਿਆ ਕਰਨੀ
ਚਾਹੀਦੀ ਹੈ। ਸਮਾਗਮਾਂ ਦੇ ਪ੍ਰਬੰਧਕਾਂ ਨੂੰ ਵੀ ਸਫ਼ਾਈ ਅਤੇ ਸੁਰੱਖਿਆ
ਲਈ ਇੱਕ ਜ਼ਿੰਮੇਵਾਰ ਵਿਅਕਤੀ ਜਾਂ ਟੀਮ ਨਿਰਧਾਰਤ ਕਰਨੀ
ਚਾਹੀਦੀ ਹੈ। ਇਸ ਨਾਲ ਜ਼ਿੰਮੇਵਾਰੀ ਸਪੱਸ਼ਟ ਹੋਵੇਗੀ ਅਤੇ ਸਮੱਸਿਆ
ਪੈਦਾ ਹੋਣ ਤੋਂ ਪਹਿਲਾਂ ਉਸ ਨੂੰ ਰੋਕਿਆ ਜਾ ਸਕੇਗਾ।
ਤਿਉਹਾਰਾਂ ਦੌਰਾਨ ਕੂੜੇ ਦਾ ਪ੍ਰਬੰਧਨ ਸਿਰਫ਼ ਸਫ਼ਾਈ ਕਰਮਚਾਰੀਆਂ
’ਤੇ ਨਹੀਂ ਛੱਡਿਆ ਜਾ ਸਕਦਾ। ਮਠਿਆਈਆਂ ਦੇ ਡੱਬੇ, ਪਲਾਸਟਿਕ
ਦੀ ਪੈਕਿੰਗ, ਕਾਗਜ਼ੀ ਪਲੇਟਾਂ ਅਤੇ ਸਜਾਵਟੀ ਸਮੱਗਰੀ ਜਨਤਕ ਥਾਵਾਂ
’ਤੇ ਖਿਲਰਨ ਨਾਲ ਸਫ਼ਾਈ ਪ੍ਰਬੰਧ ਪ੍ਰਭਾਵਿਤ ਹੁੰਦਾ ਹੈ। ਇਸ ਲਈ
ਸਮਾਗਮਾਂ ਵਿੱਚ ਗਿੱਲੇ ਅਤੇ ਸੁੱਕੇ ਕੂੜੇ ਲਈ ਵੱਖਰੇ ਡੱਬੇ ਰੱਖਣੇ, ਇੱਕੋ
ਵਾਰ ਵਰਤੇ ਜਾਣ ਵਾਲੇ ਪਲਾਸਟਿਕ ਦੀ ਥਾਂ ਮੁੜ ਵਰਤੋਂ ਯੋਗ ਬਰਤਨ
ਵਰਤਣੇ ਅਤੇ ਕੂੜਾ ਇਕੱਠਾ ਕਰਨ ਵਾਲੇ ਕਰਮਚਾਰੀਆਂ ਦੀ ਪਹਿਲਾਂ
ਹੀ ਵਿਵਸਥਾ ਕਰਨੀ ਚਾਹੀਦੀ ਹੈ। ਧਾਰਮਿਕ ਸੰਸਥਾਵਾਂ, ਮਾਰਕੀਟ
ਐਸੋਸੀਏਸ਼ਨਾਂ, ਸਕੂਲਾਂ ਅਤੇ ਸਵੈਸੇਵੀ ਜਥੇਬੰਦੀਆਂ ਵੱਲੋਂ ਸਾਂਝੇ
ਸਫ਼ਾਈ ਅਭਿਆਨ ਵੀ ਚਲਾਏ ਜਾ ਸਕਦੇ ਹਨ, ਪਰ ਸਫ਼ਾਈ ਮੁਹਿੰਮ
ਦੀ ਅਸਲ ਸਫਲਤਾ ਤਦ ਹੋਵੇਗੀ ਜਦੋਂ ਸਮਾਗਮ ਤੋਂ ਬਾਅਦ ਵੀ ਕੂੜਾ
ਸਮੇਂ ਸਿਰ ਚੁੱਕਿਆ ਜਾਵੇ ਅਤੇ ਉਸ ਦਾ ਢੁੱਕਵਾਂ ਨਿਪਟਾਰਾ ਹੋਵੇ।

▼0.94% ▼0.83% ▲0.34% ▲1.09% ▲0.31% ▼0.59%

ਮਨਰੰੋਜਨ ਿਵਸ਼ੇਸ਼ ਿਫ਼ਲਮੀ ਦਨੁੀਆ ਿਸਨਮੇਾ, ਿਸਤਾਰੇ ਅਤ ੇਕਲਾਿਸਕ ਿਫ਼ਲਮ�

ਨਾਇਕਾ ਪ੍ਰੋਫ਼ਾਈਲ

ਆਲੀਆ ਭੱਟ: ਸਟਾਰ ਕਿੱਡ ਤੋਂ ਨੈਸ਼ਨਲ ਐਵਾਰਡ ਜੇਤੂ ਨਾਇਕਾ ਤੱਕ
ਆਲੀਆ ਭੱਟ ਅਜੋਕੇ ਭਾਰਤੀ ਸਿਨੇਮਾ ਦੀ ਸਭ ਤੋਂ ਪ੍ਰਭਾਵਸ਼ਾਲੀ ਅਤੇ ਵਰਸਟਾਈਲ ਅਦਾਕਾਰਾ
ਵਜੋਂ ਜਾਣੀ ਜਾਂਦੀ ਹੈ। ਬਹੁਤ ਛੋਟੀ ਉਮਰ ਵਿੱਚ ਨੈਸ਼ਨਲ ਫ਼ਿਲਮ ਐਵਾਰਡ ਅਤੇ ਪੰਜ
ਫ਼ਿਲਮਫੇਅਰ ਐਵਾਰਡ ਜਿੱਤਣ ਵਾਲੀ ਆਲੀਆ ਨੇ ਇਹ ਸਾਬਤ ਕੀਤਾ ਹੈ ਕਿ ਉਹ ਸਿਰਫ਼ ਇੱਕ
ਫ਼ਿਲਮੀ ਪਰਿਵਾਰ ਦਾ ਨਾਂ ਨਹੀਂ, ਸਗੋਂ ਆਪਣੇ ਦਮ 'ਤੇ ਸਿਨੇਮਾ ਨੂੰ ਨਵੀਂ ਦਿਸ਼ਾ ਦੇਣ ਵਾਲੀ
ਸਮਰੱਥ ਕਲਾਕਾਰ ਹੈ। ਹਰ ਨਵੀਂ ਫ਼ਿਲਮ ਨਾਲ ਉਸ ਨੇ ਆਪਣੀ ਅਦਾਕਾਰੀ ਦੇ ਮਿਆਰ ਨੂੰ ਹੋਰ
ਉੱਚਾ ਚੁੱਕਿਆ ਹੈ ਅਤੇ ਆਲੋਚਕਾਂ ਨੂੰ ਹੈਰਾਨ ਕੀਤਾ ਹੈ।
ਆਲੀਆ ਦਾ ਜਨਮ 15 ਮਾਰਚ 1993 ਨੂੰ ਮੁੰਬਈ ਵਿੱਚ ਹੋਇਆ। ਉਸ ਦੇ ਪਿਤਾ ਮਹੇਸ਼ ਭੱਟ
ਜਾਣੇ-ਪਛਾਣੇ ਫ਼ਿਲਮ ਨਿਰਦੇਸ਼ਕ ਹਨ ਅਤੇ ਮਾਂ ਸੋਨੀ ਰਾਜ਼ਦਾਨ ਪ੍ਰਸਿੱਧ ਅਭਿਨੇਤਰੀ ਹੈ।
ਆਲੀਆ ਨੇ ਜਮਨਾਬਾਈ ਨਰਸੀ ਸਕੂਲ ਮੁੰਬਈ ਤੋਂ ਆਪਣੀ ਸਕੂਲੀ ਸਿੱਖਿਆ ਪੂਰੀ ਕੀਤੀ।
ਬਚਪਨ ਤੋਂ ਹੀ ਉਸ ਦਾ ਇੱਕੋ ਸੁਪਨਾ ਸੀ — ਵੱਡੇ ਪਰਦੇ 'ਤੇ ਅਦਾਕਾਰੀ ਕਰਨਾ। 1999 ਵਿੱਚ
ਉਸ ਨੇ ਸੰਘਰਸ਼ ਫ਼ਿਲਮ ਵਿੱਚ ਪ੍ਰੀਤੀ ਜ਼ਿੰਟਾ ਦੇ ਬਚਪਨ ਦਾ ਇੱਕ ਛੋਟਾ ਜਿਹਾ ਕਿਰਦਾਰ
ਨਿਭਾਇਆ ਸੀ, ਜਿੱਥੋਂ ਉਸ ਦਾ ਕੈਮਰੇ ਨਾਲ ਪਹਿਲਾ ਰਾਬਤਾ ਜੁੜਿਆ।
ਸੰਨ 2012 ਵਿੱਚ ਕਰਨ ਜੌਹਰ ਦੀ ਫ਼ਿਲਮ 'ਸਟੂਡੈਂਟ ਆਫ਼ ਦ ਈਅਰ' ਨਾਲ ਆਲੀਆ ਨੇ ਮੁੱਖ
ਹੀਰੋਇਨ ਵਜੋਂ ਸ਼ਾਨਦਾਰ ਡੈਬਿਊ ਕੀਤਾ। ਸ਼ੁਰੂ ਵਿੱਚ ਕਈ ਆਲੋਚਕਾਂ ਨੇ ਉਸ ਨੂੰ ਸਿਰਫ਼ ਇੱਕ
ਗਲੈਮਰਸ ਸਟਾਰ ਕਿੱਡ ਸਮਝਿਆ, ਪਰ 2014 ਵਿੱਚ ਇਮਤਿਆਜ਼ ਅਲੀ ਦੀ ਫ਼ਿਲਮ 'ਹਾਈਵੇ'
ਨੇ ਸਭ ਦੇ ਮੂੰਹ ਬੰਦ ਕਰ ਦਿੱਤੇ। ਅਗਵਾ ਹੋਈ ਅਮੀਰ ਘਰ ਦੀ ਕੁੜੀ ਵੀਰਾ ਤ੍ਰਿਪਾਠੀ ਦੇ
ਗੁੰਝਲਦਾਰ ਕਿਰਦਾਰ ਵਿੱਚ ਉਸ ਦੀ ਅਦਾਕਾਰੀ ਨੇ ਸਭ ਨੂੰ ਦੰਗ ਕਰ ਦਿੱਤਾ ਅਤੇ ਉਸ ਨੂੰ
ਕ੍ਰਿਟਿਕਸ ਐਵਾਰਡ ਮਿਲਿਆ।
ਇਸ ਤੋਂ ਬਾਅਦ ਆਲੀਆ ਨੇ ਇੱਕ ਤੋਂ ਇੱਕ ਚੁਣੌਤੀਪੂਰਨ ਕਿਰਦਾਰ ਨਿਭਾਏ। 2016 ਵਿੱਚ
'ਉੜਤਾ ਪੰਜਾਬ' ਵਿੱਚ ਬਿਹਾਰ ਦੀ ਇੱਕ ਬੇਵੱਸ ਪਰ ਹਿੰਮਤੀ ਮਜ਼ਦੂਰ ਕੁੜੀ ਦੀ ਭੂਮਿਕਾ ਨਿਭਾ ਕੇ
ਉਸ ਨੇ ਸਾਬਤ ਕੀਤਾ ਕਿ ਉਹ ਕਿਸੇ ਵੀ ਰੰਗ ਵਿੱਚ ਪੂਰੀ ਤਰ੍ਹਾਂ ਢਲ ਸਕਦੀ ਹੈ। ਇਸ ਫ਼ਿਲਮ
ਲਈ ਉਸ ਨੂੰ ਸਰਵੋਤਮ ਅਦਾਕਾਰਾ ਦਾ ਪਹਿਲਾ ਫ਼ਿਲਮਫੇਅਰ ਐਵਾਰਡ ਮਿਲਿਆ।

ਆਲੀਆ ਭੱਟ

✦ ਸਿਨੇਮਾ ਆਰਕਾਈਵ ✦

ਸਫ਼ਰ ਤੇ ਪ੍ਰਾਪਤੀਆਂ

ਆਲੀਆ ਭੱਟ: ਵੱਡੀਆਂ ਫ਼ਿਲਮਾਂ ਤੇ ਸਫ਼ਲਤਾ ਦਾ ਸਿਖ਼ਰ
ਸ਼ਾਹ ਰੁਖ ਖ਼ਾਨ ਨਾਲ ਫ਼ਿਲਮ 'ਡੀਅਰ ਜ਼ਿੰਦਗੀ' ਵਿੱਚ ਮਾਨਸਿਕ ਉਲਝਣਾਂ ਵਿੱਚ ਘਿਰੀ ਕੁੜੀ
ਦਾ ਕਿਰਦਾਰ ਵੀ ਯਾਦਗਾਰੀ ਰਿਹਾ।
ਮੇਘਨਾ ਗੁਲਜ਼ਾਰ ਦੀ ਫ਼ਿਲਮ 'ਰਾਜ਼ੀ' (2018) ਵਿੱਚ ਇੱਕ ਨੌਜਵਾਨ ਭਾਰਤੀ ਜਾਸੂਸ
ਸਹਿਮਤ ਦੇ ਰੂਪ ਵਿੱਚ ਉਸ ਨੇ ਬਾਕਸ ਆਫ਼ਿਸ 'ਤੇ ਇਕੱਲੇ ਦਮ 'ਤੇ 100 ਕਰੋੜ ਤੋਂ ਵੱਧ ਦੀ
ਕਮਾਈ ਕਰਵਾਈ ਅਤੇ ਦੂਜਾ ਫ਼ਿਲਮਫੇਅਰ ਐਵਾਰਡ ਜਿੱਤਿਆ। ਜੋਯਾ ਅਖ਼ਤਰ ਦੀ ਫ਼ਿਲਮ
'ਗਲੀ ਬੁਆਏ' (2019) ਵਿੱਚ ਉਸ ਦੇ ਸਫ਼ੀਨਾ ਦੇ ਬੋਲਡ ਅਤੇ ਅੜਬ ਕਿਰਦਾਰ ਨੇ
ਦਰਸ਼ਕਾਂ ਦੀਆਂ ਖ਼ੂਬ ਤਾੜੀਆਂ ਬਟੋਰੀਆਂ ਅਤੇ ਉਸ ਨੂੰ ਤੀਜਾ ਫ਼ਿਲਮਫੇਅਰ ਐਵਾਰਡ
ਦਿਵਾਇਆ।
ਸੰਨ 2022 ਆਲੀਆ ਦੇ ਕਰੀਅਰ ਦਾ ਸਭ ਤੋਂ ਇਤਿਹਾਸਕ ਸਾਲ ਰਿਹਾ। ਸੰਜੇ ਲੀਲਾ
ਭੰਸਾਲੀ ਦੀ ਮਹਾਨ ਰਚਨਾ 'ਗੰਗੂਬਾਈ ਕਾਠੀਆਵਾੜੀ' ਵਿੱਚ ਉਸ ਦੇ ਦਮਦਾਰ ਅੰਦਾਜ਼ ਅਤੇ
ਡਾਇਲਾਗਾਂ ਨੇ ਉਸ ਨੂੰ ਸਰਵੋਤਮ ਅਭਿਨੇਤਰੀ ਦਾ ਵੱਕਾਰੀ 'ਨੈਸ਼ਨਲ ਫ਼ਿਲਮ ਐਵਾਰਡ'
ਦਿਵਾਇਆ। ਉਸੇ ਸਾਲ ਐੱਸ. ਐੱਸ. ਰਾਜਾਮੌਲੀ ਦੀ ਆਸਕਰ ਜੇਤੂ ਫ਼ਿਲਮ
'ਆਰ.ਆਰ.ਆਰ.' ਅਤੇ 'ਬ੍ਰਹਮਾਸਤਰ' ਵਰਗੀਆਂ ਵੱਡੀਆਂ ਫ਼ਿਲਮਾਂ ਰਿਲੀਜ਼ ਹੋਈਆਂ ਜਿਨ੍ਹਾਂ
ਨੇ ਵਿਸ਼ਵ ਪੱਧਰ 'ਤੇ ਕਮਾਈ ਦੇ ਝੰਡੇ ਗੱਡੇ।
ਆਲੀਆ ਨੇ ਹਾਲੀਵੁੱਡ ਵਿੱਚ ਵੀ ਕਦਮ ਰੱਖਿਆ ਅਤੇ 'ਹਾਰਟ ਆਫ਼ ਸਟੋਨ' ਵਿੱਚ ਗਾਲ
ਗੈਡੋਟ ਦੇ ਨਾਲ ਸ਼ਾਨਦਾਰ ਭੂਮਿਕਾ ਨਿਭਾਈ। 2022 ਵਿੱਚ ਉਸ ਦਾ ਵਿਆਹ ਅਭਿਨੇਤਾ
ਰਣਬੀਰ ਕਪੂਰ ਨਾਲ ਹੋਇਆ। ਅੱਜ ਆਲੀਆ ਆਪਣੀ ਨਿਰਮਾਣ ਕੰਪਨੀ 'ਇਟਰਨਲ
ਸਨਸ਼ਾਈਨ ਪ੍ਰੋਡਕਸ਼ਨਜ਼' ਵੀ ਸਫ਼ਲਤਾਪੂਰਵਕ ਚਲਾਉਂਦੀ ਹੈ, ਜਿਸ ਤਹਿਤ ਉਸ ਨੇ
'ਡਾਰਲਿੰਗਜ਼' ਅਤੇ 'ਜਿਗਰਾ' ਵਰਗੀਆਂ ਪ੍ਰਭਾਵਸ਼ਾਲੀ ਫ਼ਿਲਮਾਂ ਬਣਾਈਆਂ ਹਨ।
ਆਪਣੀ ਬੇਮਿਸਾਲ ਪ੍ਰਤਿਭਾ, ਲਗਾਤਾਰ ਸਿੱਖਣ ਦੀ ਭੁੱਖ ਅਤੇ ਸਿਨੇਮਾ ਪ੍ਰਤੀ ਅਟੁੱਟ ਸਮਰਪਣ
ਨਾਲ ਆਲੀਆ ਅਜੋਕੇ ਯੁੱਗ ਦੀ ਸਭ ਤੋਂ ਸੰਪੂਰਨ ਨਾਇਕਾ ਬਣ ਚੁੱਕੀ ਹੈ। ਉਸ ਦਾ ਸਫ਼ਰ
ਇਹ ਦਰਸਾਉਂਦਾ ਹੈ ਕਿ ਵਿਰਸੇ ਵਿੱਚ ਮਿਲੇ ਨਾਂ ਨਾਲੋਂ ਆਪਣੀ ਮਿਹਨਤ ਨਾਲ ਬਣਾਈ ਪਛਾਣ
ਹਮੇਸ਼ਾ ਵੱਡੀ ਹੁੰਦੀ ਹੈ। ਆਲੀਆ ਭੱਟ ਭਾਰਤੀ ਪਰਦੇ ਦੀ ਉਹ ਚਮਕ ਹੈ ਜੋ ਆਉਣ ਵਾਲੀਆਂ
ਪੀੜ੍ਹੀਆਂ ਨੂੰ ਪ੍ਰੇਰਿਤ ਕਰਦੀ ਰਹੇਗੀ।

ਪੰਜਾਬ

ਕੈਨੇ ਡਾ ਦਾ ਵੀਜ਼ਾ ਦਿਵਾਉਣ ਦੇ ਨਾਂ ’ਤੇ
ਵੱਡੀ ਠੱਗੀ, ਪਿਓ-ਪੁੱਤ ਖ਼ਿਲਾਫ਼ ਕੇਸ

ਭਾਰਤ

ਹਰਿਆਣਾ ‘ਚ ਪਰਾਲੀ ਸਾੜਨ ਦੇ 9
ਨਵੇਂ ਮਾਮਲੇ, ਕੁੱਲ ਗਿਣਤੀ 89

ਵਿਦੇਸ਼

ਲਾਰੈਂਸ ਬਿਸ਼ਨੋ ਈ ਗੈਂਗ ਦਾ
ਗੈਂਗਸਟਰ ਹੈਰੀ ਬਾਕਸਰ ਅਮਰੀਕਾ
‘ਚ

ਸਮਾਜ

ਤਿਉਹਾਰਾਂ ਦੀ ਰੌਣਕ ਤੇ ਸਮਾਜਿਕ
ਜ਼ਿੰਮੇਵਾਰੀ

ਸਫ਼ਾ 1 ਸਫ਼ਾ 2 ਸਫ਼ਾ 4 ਸਫ਼ਾ 1

ਹੀਰ ਵਾਰਿਸ ਸ਼ਾਹ
ਹਿੱਸਾ 3

8. ਕਿੱਸੇ ਦਾ ਆਰੰਭ, ਤਖ਼ਤ ਹਜ਼ਾਰਾ ਅਤੇ ਰਾਂਝੇ ਬਾਰੇ: ਕੇਹੀ
ਤਖ਼ਤ ਹਜ਼ਾਰੇ ਦੀ ਸਿਫ਼ਤ ਕੀਜੈ, ਜਿੱਥੇ ਰਾਂਝਿਆਂ ਰੰਗ ਮਚਾਇਆ
ਏ। ਛੈਲ ਗੱਭਰੂ, ਮਸਤ ਅਲਬੇਲੜੇ ਨੀ, ਸੁੰਦਰ ਹਿੱਕ ਥੋਂ ਹਿੱਕ
ਸਵਾਇਆ ਏ। ਵਾਲੇ ਕੋਕਲੇ, ਮੁੰਦਰੇ, ਮਝ ਲੁੰਗੀ, ਨਵ ਠਾਠ ਤੇ
ਠਾਠ ਚੜਾਇਆ ਏ। ਕੇਹੀ ਸਿਫ਼ਤ ਹਜ਼ਾਰੇ ਦੀ ਆਖ ਸਕਾਂ,
ਗੋਇਆ ਬਿਹਸ਼ਤ ਜ਼ਮੀਨ ਤੇ ਆਇਆ ਏ।
9. ਰਾਂਝੇ ਦਾ ਬਾਪ: ਮੌਜੂ ਚੌਧਰੀ ਪਿੰਡ ਦੀ ਪੱਧ ਵਾਲਾ, ਚੰਗਾ
ਭਾਈਆਂ ਦਾ ਸਰਦਾਰ ਆਹਾ। ਅੱਠ ਪੁੱਤਰ ਦੋ ਬੇਟੀਆਂ ਤਿਸ
ਦੀਆਂ ਸਨ, ਵੱਡ-ਟੱਬਰਾ ਤੇ ਸ਼ਾਹੂਕਾਰ ਆਹਾ। ਭਲੀ ਭਾਈਆਂ
ਵਿੱਚ ਪਰਤੀਤ ਉਸਦੀ, ਮੰਨਿਆ ਚਤਰੇ 'ਤੇ ਸਰਕਾਰ ਆਹਾ।
ਵਾਰਿਸ ਸ਼ਾਹ ਇਹ ਕੁਦਰਤ ਰੱਬ ਦੀਆਂ ਨੀ, ਧੀਦੋ ਨਾਲ ਉਸ
ਬਹੁਤ ਪਿਆਰ ਆਹਾ।
10. ਰਾਂਝੇ ਨਾਲ ਭਾਈਆਂ ਦਾ ਸਾੜਾ: ਬਾਪ ਕਰੇ ਪਿਆਰ ਤੇ ਵੈਰ
ਭਾਈ, ਡਰ ਬਾਪ ਦੇ ਥੋਂ ਪਏ ਸੰਗਦੇ ਨ। ਗੁਝੇ ਮੇਹਣੇ ਮਾਰਦੇ ਸੱਪ
ਵਾਂਗੂੰ, ਉਸ ਦੇ ਕਾਲਜੇ ਨੂੰ ਪਏ ਡੰਗਦੇ ਨ। ਕੋਈ ਵੱਸ ਨਾ ਚੱਲੇ ਜੋ
ਕੱਢ ਛੱਡਣ, ਦੇ ਦੇ ਮੇਹਣੇ ਰੰਗ ਬਰੰਗ ਦੇ ਨ। ਵਾਰਿਸ ਸ਼ਾਹ ਇਹ
ਗਰਜ਼ ਹੈ ਬਹੁਤ ਪਿਆਰੀ, ਹੋਰ ਸਾਕ ਨ ਸੈਨ ਨਾ ਅੰਗ ਦੇ ਨ।
11. ਮੌਜੂ ਦੀ ਮੌਤ: ਤਕਦੀਰ ਸੇਤੀ ਮੌਜੂ ਫ਼ੌਤ ਹੋਇਆ, ਭਾਈ
ਰਾਂਝੇ ਦੇ ਨਾਲ ਖਹੇੜਦੇ ਨ। ਖਾਏਂ ਰੱਜ ਕੇ ਘੂਰਦਾ ਫਿਰੇ ਰੰਨ, ਕੱਢ
ਰਿੱਕਤ ਧੀਦੋ ਨੂੰ ਛੇੜਦੇ ਨ। ਨਿੱਤ ਸੱਜਰਾ ਘਾਉ ਕਲੇਜੜੇ ਦਾ,
ਗੱਲ ਤਿੱਖੀਆਂ ਨਾਲ ਉਚੇੜਦੇ ਨ। ਭਾਈ ਭਾਬੀਆਂ ਵੈਰ ਦੀਆਂ
ਕਰਨ ਗੱਲ, ਏਹਾ ਝੰਝਟ ਨਿੱਤ ਨਬੇੜਦੇ ਨ।

ਅਗਲਾ ਹਿੱਸਾ ਕੱਲ੍ਹ, ਏਸੇ ਥਾਂ

ਤਿਉਹਾਰਾਂ ਦੀ ਰੌਣਕ ਤੇ ਸਮਾਜਿਕ ਜ਼ਿੰਮੇਵਾਰੀ (ਜਾਰੀ)

ਤਿਉਹਾਰਾਂ ਅਤੇ ਵਿਆਹਾਂ ਨਾਲ ਜੁੜਿਆ ਬੇਲੋੜਾ ਖ਼ਰਚਾ ਇੱਕ ਹੋਰ
ਗੰਭੀਰ ਸਮਾਜਿਕ ਮੁੱਦਾ ਹੈ। ਮਹਿੰਗੇ ਤੋਹਫ਼ੇ, ਸ਼ਾਨਦਾਰ ਸਜਾਵਟ ਅਤੇ
ਵੱਡੇ ਸਮਾਗਮ ਕਈ ਪਰਿਵਾਰਾਂ ਨੂੰ ਆਪਣੀ ਵਿੱਤੀ ਸਮਰੱਥਾ ਤੋਂ ਵੱਧ
ਖ਼ਰਚ ਕਰਨ ਲਈ ਪ੍ਰੇਰਿਤ ਕਰਦੇ ਹਨ। ਕਈ ਵਾਰ ਵਿਆਹਾਂ ਦੇ ਖ਼ਰਚੇ
ਪੂਰੇ ਕਰਨ ਲਈ ਕਰਜ਼ਾ ਲੈਣਾ ਪੈਂਦਾ ਹੈ। ਇਸ ਦਾ ਵਿਹਾਰਕ ਹੱਲ ਹੈ
ਕਿ ਪਰਿਵਾਰ ਸਮਾਗਮ ਤੋਂ ਪਹਿਲਾਂ ਬਜਟ ਤੈਅ ਕਰਨ, ਜ਼ਰੂਰੀ ਅਤੇ
ਗ਼ੈਰ-ਜ਼ਰੂਰੀ ਖ਼ਰਚਿਆਂ ਦੀ ਸੂਚੀ ਬਣਾਉਣ ਅਤੇ ਕਰਜ਼ਾ ਲੈ ਕੇ
ਸਮਾਜਿਕ ਦਿਖਾਵਾ ਕਰਨ ਤੋਂ ਬਚਣ। ਵਿਆਹਾਂ ਅਤੇ ਤਿਉਹਾਰਾਂ ਵਿੱਚ
ਸਾਦਗੀ ਨੂੰ ਉਤਸ਼ਾਹਿਤ ਕਰਨਾ, ਮਹਿੰਗੇ ਤੋਹਫ਼ਿਆਂ ਦੀ ਥਾਂ ਸਨੇਹ ਨੂੰ
ਮਹੱਤਵ ਦੇਣਾ ਅਤੇ ਸਮੂਹਿਕ ਜਾਂ ਸਾਂਝੇ ਸਮਾਗਮਾਂ ਨੂੰ ਤਰਜੀਹ ਦੇਣਾ
ਵੀ ਲਾਭਕਾਰੀ ਹੋ ਸਕਦਾ ਹੈ। ਸਮਾਜਿਕ ਮਾਣ-ਮਰਿਆਦਾ ਦਾ ਪੈਮਾਨਾ
ਖ਼ਰਚੇ ਦੀ ਮਾਤਰਾ ਨਹੀਂ, ਸਗੋਂ ਰਿਸ਼ਤਿਆਂ ਦੀ ਮਜ਼ਬੂਤੀ ਹੋਣਾ ਚਾਹੀਦਾ
ਹੈ।
ਸਿਹਤ ਅਤੇ ਖਾਣ-ਪੀਣ ਦੀ ਸੁਰੱਖਿਆ ਤਿਉਹਾਰਾਂ ਦਾ ਅਹਿਮ ਪੱਖ
ਹੈ। ਇਸ ਸਮੇਂ ਮਠਿਆਈਆਂ, ਖੋਏ, ਪਨੀਰ, ਦੁੱਧ ਅਤੇ ਘਿਓ ਦੀ
ਮੰਗ ਵਧਣ ਕਾਰਨ ਇਨ੍ਹਾਂ ਦੀ ਗੁਣਵੱਤਾ ’ਤੇ ਨਿਗਰਾਨੀ ਲਾਜ਼ਮੀ ਹੋ
ਜਾਂਦੀ ਹੈ। ਭਾਰਤੀ ਖੁਰਾਕ ਸੁਰੱਖਿਆ ਅਤੇ ਮਿਆਰ ਅਥਾਰਟੀ
ਤਿਉਹਾਰੀ ਮੌਸਮ ਵਿੱਚ ਖੁਰਾਕੀ ਵਸਤਾਂ ਦੀ ਜਾਂਚ ਅਤੇ ਮਿਲਾਵਟ
ਵਿਰੁੱਧ ਕਾਰਵਾਈ ਲਈ ਰਾਜਾਂ ਨੂੰ ਮੁਹਿੰਮਾਂ ਚਲਾਉਣ ਦੀ ਸਲਾਹ ਦਿੰਦੀ
ਹੈ। ਸਰਕਾਰ ਵੱਲੋਂ ਸੰਸਦ ਵਿੱਚ ਦਿੱਤੀ ਜਾਣਕਾਰੀ ਅਨੁਸਾਰ ਸਾਲ
2023-24 ਦੌਰਾਨ ਦੇਸ਼ ਵਿੱਚ ਜਾਂਚੇ ਗਏ 1,70,513 ਖੁਰਾਕੀ
ਨਮੂਨਿਆਂ ਵਿੱਚੋਂ 33,808 ਨਿਰਧਾਰਤ ਮਿਆਰਾਂ ਅਨੁਸਾਰ ਨਹੀਂ
ਸਨ। ਇਹ ਅੰਕੜਾ ਸਾਰੀਆਂ ਖੁਰਾਕੀ ਵਸਤਾਂ ਨਾਲ ਸਬੰਧਤ ਹੈ, ਨਾ
ਕਿ ਸਿਰਫ਼ ਤਿਉਹਾਰਾਂ ਦੌਰਾਨ ਵਿਕਣ ਵਾਲੀਆਂ ਮਠਿਆਈਆਂ ਨਾਲ।
ਇਸ ਲਈ ਖਪਤਕਾਰਾਂ ਨੂੰ ਭਰੋਸੇਯੋਗ ਦੁਕਾਨਾਂ ਤੋਂ ਵਸਤਾਂ
ਖ਼ਰੀਦਣੀਆਂ, ਪੈਕ ਕੀਤੀਆਂ ਚੀਜ਼ਾਂ ਦੀ ਮਿਆਦ ਅਤੇ ਲੇਬਲ ਦੇਖਣਾ
ਅਤੇ ਸ਼ੱਕੀ ਖੁਰਾਕੀ ਵਸਤਾਂ ਬਾਰੇ ਖੁਰਾਕ ਸੁਰੱਖਿਆ ਅਧਿਕਾਰੀਆਂ ਨੂੰ
ਸ਼ਿਕਾਇਤ ਕਰਨੀ ਚਾਹੀਦੀ ਹੈ। ਪੰਜਾਬ ਦੀ ਸਥਿਤੀ ਵੀ ਇਸ ਪੱਖੋਂ
ਧਿਆਨ ਦੇਣ ਯੋਗ ਹੈ। ਭਾਰਤ ਸਰਕਾਰ ਵੱਲੋਂ ਸੰਸਦ ਵਿੱਚ ਦਿੱਤੇ
ਅੰਕੜਿਆਂ ਅਨੁਸਾਰ ਸਾਲ 2024-25 ਦੌਰਾਨ ਪੰਜਾਬ ਵਿੱਚ ਜਾਂਚੇ
ਗਏ 4,131 ਖੁਰਾਕੀ ਨਮੂਨਿਆਂ ਵਿੱਚੋਂ 748 ਨਿਰਧਾਰਤ ਮਿਆਰਾਂ
ਅਨੁਸਾਰ ਨਹੀਂ ਪਾਏ ਗਏ, ਜੋ ਜਾਂਚੇ ਗਏ ਨਮੂਨਿਆਂ ਦਾ ਲਗਭਗ
18.1 ਫ਼ੀਸਦੀ ਬਣਦਾ ਹੈ। ਇਹ ਅੰਕੜੇ ਸਿਰਫ਼ ਮਠਿਆਈਆਂ ਜਾਂ
ਤਿਉਹਾਰੀ ਖ਼ਰੀਦਦਾਰੀ ਨਾਲ ਸਬੰਧਤ ਨਹੀਂ, ਸਗੋਂ ਵੱਖ-ਵੱਖ ਖੁਰਾਕੀ
ਵਸਤਾਂ ਦੀ ਜਾਂਚ ਨੂੰ ਦਰਸਾਉਂਦੇ ਹਨ। ਇਸ ਲਈ ਤਿਉਹਾਰਾਂ ਦੇ ਮੌਸਮ
ਵਿੱਚ ਪੰਜਾਬ ਦੇ ਖੁਰਾਕ ਸੁਰੱਖਿਆ ਵਿਭਾਗ ਨੂੰ ਦੁੱਧ, ਖੋਏ, ਪਨੀਰ,
ਘਿਓ ਅਤੇ ਮਠਿਆਈਆਂ ਵਰਗੀਆਂ ਵੱਧ ਖਪਤ ਵਾਲੀਆਂ ਵਸਤਾਂ
ਦੀ ਜੋਖ਼ਮ-ਆਧਾਰਿਤ ਜਾਂਚ ਤੇਜ਼ ਕਰਨੀ ਚਾਹੀਦੀ ਹੈ ਅਤੇ
ਉਲੰਘਣਾਵਾਂ ਵਿਰੁੱਧ ਕੀਤੀ ਕਾਰਵਾਈ ਬਾਰੇ ਲੋਕਾਂ ਨੂੰ ਜਾਣੂ
ਕਰਵਾਉਣਾ ਚਾਹੀਦਾ ਹੈ। ਪ੍ਰਸ਼ਾਸਨ ਨੂੰ ਵੀ ਤਿਉਹਾਰਾਂ ਤੋਂ ਪਹਿਲਾਂ ਅਤੇ
ਦੌਰਾਨ ਜੋਖ਼ਮ ਵਾਲੀਆਂ ਵਸਤਾਂ ਦੀ ਜਾਂਚ ਕਰਕੇ ਨਤੀਜੇ ਪਾਰਦਰਸ਼ੀ
ਢੰਗ ਨਾਲ ਜਨਤਕ ਕਰਨੇ ਚਾਹੀਦੇ ਹਨ।
ਸਿਹਤ ਦੀ ਸੰਭਾਲ ਸਿਰਫ਼ ਮਿਲਾਵਟ ਰੋਕਣ ਤੱਕ ਸੀਮਤ ਨਹੀਂ ਹੋਣੀ
ਚਾਹੀਦੀ। ਤਿਉਹਾਰਾਂ ਦੌਰਾਨ ਮਠਿਆਈਆਂ ਅਤੇ ਤਲੇ ਹੋਏ ਭੋਜਨ ਦੀ
ਵੱਧ ਵਰਤੋਂ, ਨੀਂਦ ਦੀ ਘਾਟ, ਪਟਾਕਿਆਂ ਦਾ ਧੂੰਆਂ ਅਤੇ ਉੱਚਾ ਸ਼ੋਰ ਵੀ
ਸਿਹਤ ਨੂੰ ਪ੍ਰਭਾਵਿਤ ਕਰ ਸਕਦੇ ਹਨ। ਪਰਿਵਾਰ ਘਰ ਵਿੱਚ ਭੋਜਨ ਦੀ
ਸਫ਼ਾਈ ਦਾ ਧਿਆਨ ਰੱਖਣ, ਮਿੱਠੇ ਅਤੇ ਤਲੇ ਹੋਏ ਭੋਜਨ ਦੀ ਮਾਤਰਾ
ਸੀਮਤ ਰੱਖਣ ਅਤੇ ਬੱਚਿਆਂ ਨੂੰ ਪਟਾਕਿਆਂ ਤੋਂ ਦੂਰ ਰੱਖਣ। ਜੇ ਪਟਾਕੇ
ਚਲਾਏ ਜਾਂਦੇ ਹਨ ਤਾਂ ਸੁਰੱਖਿਆ ਨਿਯਮਾਂ ਅਤੇ ਨਿਰਧਾਰਤ ਸਮੇਂ ਦੀ
ਪਾਲਣਾ ਕੀਤੀ ਜਾਵੇ। ਬਜ਼ੁਰਗਾਂ, ਛੋਟੇ ਬੱਚਿਆਂ ਅਤੇ ਸਾਹ ਦੀਆਂ
ਸਮੱਸਿਆਵਾਂ ਵਾਲੇ ਲੋਕਾਂ ਦੀਆਂ ਲੋੜਾਂ ਦਾ ਖ਼ਾਸ ਧਿਆਨ ਰੱਖਣਾ
ਚਾਹੀਦਾ ਹੈ। ਸਕੂਲਾਂ, ਸਿਹਤ ਵਿਭਾਗ ਅਤੇ ਸਥਾਨਕ ਸੰਸਥਾਵਾਂ ਵੱਲੋਂ
ਤਿਉਹਾਰਾਂ ਤੋਂ ਪਹਿਲਾਂ ਛੋਟੀਆਂ ਜਾਗਰੂਕਤਾ ਮੁਹਿੰਮਾਂ ਚਲਾਉਣ ਨਾਲ
ਲੋਕਾਂ ਨੂੰ ਸਿਹਤਮੰਦ ਚੋਣਾਂ ਕਰਨ ਵਿੱਚ ਮਦਦ ਮਿਲ ਸਕਦੀ ਹੈ।
ਤਿਉਹਾਰਾਂ ਦੌਰਾਨ ਆਵਾਜਾਈ ਅਤੇ ਕਾਨੂੰਨ-ਵਿਵਸਥਾ ਦਾ ਪ੍ਰਬੰਧ ਵੀ
ਬਰਾਬਰ ਮਹੱਤਵ ਰੱਖਦਾ ਹੈ। ਬਾਜ਼ਾਰਾਂ ਵਿੱਚ ਭੀੜ, ਗ਼ਲਤ ਪਾਰਕਿੰਗ,
ਜਲੂਸਾਂ ਕਾਰਨ ਰਸਤੇ ਬੰਦ ਹੋਣਾ ਅਤੇ ਲਾਪਰਵਾਹ ਡਰਾਈਵਿੰਗ ਆਮ
ਲੋਕਾਂ ਲਈ ਮੁਸ਼ਕਿਲਾਂ ਪੈਦਾ ਕਰ ਸਕਦੇ ਹਨ।

ਪ੍ਰਸ਼ਾਸਨ ਨੂੰ ਸਮਾਗਮਾਂ ਤੋਂ ਪਹਿਲਾਂ ਟ੍ਰੈਫਿਕ ਯੋਜਨਾ ਜਾਰੀ ਕਰਨੀ,
ਪਾਰਕਿੰਗ ਲਈ ਨਿਰਧਾਰਤ ਸਥਾਨ ਬਣਾਉਣੇ ਅਤੇ ਐਮਰਜੈਂਸੀ
ਵਾਹਨਾਂ ਲਈ ਰਸਤੇ ਖੁੱਲ੍ਹੇ  ਰੱਖਣੇ ਚਾਹੀਦੇ ਹਨ। ਭੀੜ ਵਾਲੇ ਸਥਾਨਾਂ
’ਤੇ ਲੋੜ ਅਨੁਸਾਰ ਪੁਲੀਸ ਅਤੇ ਸੁਰੱਖਿਆ ਕਰਮਚਾਰੀ ਤਾਇਨਾਤ
ਕਰਨੇ ਅਤੇ ਲੋਕਾਂ ਤੱਕ ਆਵਾਜਾਈ ਸਬੰਧੀ ਜਾਣਕਾਰੀ ਪਹੁੰਚਾਉਣੀ ਵੀ
ਜ਼ਰੂਰੀ ਹੈ। ਨਾਗਰਿਕ ਆਪਣੇ ਵਾਹਨ ਨਿਰਧਾਰਤ ਥਾਵਾਂ ’ਤੇ ਖੜ੍ਹੇ
ਕਰਨ, ਟ੍ਰੈਫਿਕ ਨਿਯਮਾਂ ਦੀ ਪਾਲਣਾ ਕਰਨ ਅਤੇ ਬੇਲੋੜਾ ਹਾਰਨ
ਵਜਾਉਣ ਤੋਂ ਬਚਣ। ਸਥਾਨਕ ਪ੍ਰਸ਼ਾਸਨ ਸਮਾਗਮਾਂ ਤੋਂ ਬਾਅਦ ਭੀੜ,
ਹਾਦਸਿਆਂ, ਸ਼ਿਕਾਇਤਾਂ ਅਤੇ ਸਫ਼ਾਈ ਦੀ ਸਥਿਤੀ ਦੀ ਸਮੀਖਿਆ
ਕਰਕੇ ਅਗਲੇ ਸਾਲ ਲਈ ਸੁਧਾਰ ਵੀ ਕਰ ਸਕਦਾ ਹੈ।
ਤਿਉਹਾਰਾਂ ਦੀ ਅਸਲ ਰੂਹ ਆਪਸੀ ਸਦਭਾਵਨਾ ਅਤੇ ਸਾਂਝ ਵਿੱਚ
ਵੱਸਦੀ ਹੈ। ਧਰਮ, ਭਾਸ਼ਾ, ਜਾਤ ਜਾਂ ਆਰਥਿਕ ਸਥਿਤੀ ਦੇ ਆਧਾਰ
’ਤੇ ਕਿਸੇ ਨੂੰ ਵੱਖਰਾ ਮਹਿਸੂਸ ਕਰਵਾਉਣ ਦੀ ਥਾਂ ਤਿਉਹਾਰਾਂ ਨੂੰ ਲੋਕਾਂ
ਨੂੰ ਜੋੜਨ ਦਾ ਮੌਕਾ ਬਣਾਇਆ ਜਾਣਾ ਚਾਹੀਦਾ ਹੈ। ਵੱਖ-ਵੱਖ
ਭਾਈਚਾਰਿਆਂ ਦੇ ਲੋਕਾਂ ਨੂੰ ਸਾਂਝੇ ਸੱਭਿਆਚਾਰਕ ਅਤੇ ਸੇਵਾ ਕਾਰਜਾਂ
ਵਿੱਚ ਸ਼ਾਮਲ ਕਰਨਾ, ਲੋੜਵੰਦ ਪਰਿਵਾਰਾਂ ਨਾਲ ਖ਼ੁਸ਼ੀਆਂ ਸਾਂਝੀਆਂ
ਕਰਨਾ ਅਤੇ ਬਜ਼ੁਰਗਾਂ ਜਾਂ ਇਕੱਲੇ ਰਹਿੰਦੇ ਲੋਕਾਂ ਦੀ ਖ਼ੈਰ-ਖ਼ਬਰ ਲੈਣਾ
ਇਸ ਭਾਵਨਾ ਨੂੰ ਮਜ਼ਬੂਤ ਕਰ ਸਕਦਾ ਹੈ। ਸੋਸ਼ਲ ਮੀਡੀਆ ’ਤੇ ਬਿਨਾਂ
ਪੁਸ਼ਟੀ ਵਾਲੀਆਂ ਜਾਂ ਭੜਕਾਊ ਗੱਲਾਂ ਸਾਂਝੀਆਂ ਕਰਨ ਤੋਂ ਬਚਣਾ ਵੀ
ਹਰ ਨਾਗਰਿਕ ਦੀ ਜ਼ਿੰਮੇਵਾਰੀ ਹੈ।
ਅੰਤ ਵਿੱਚ ਤਿਉਹਾਰਾਂ ਦੀ ਸਫਲਤਾ ਸਿਰਫ਼ ਰੋਸ਼ਨੀ, ਸਜਾਵਟ ਜਾਂ
ਖ਼ਰਚੇ ਨਾਲ ਨਹੀਂ ਮਾਪੀ ਜਾਣੀ ਚਾਹੀਦੀ। ਪ੍ਰਸ਼ਾਸਨ ਨੂੰ ਸਫ਼ਾਈ,
ਸੁਰੱਖਿਆ, ਖੁਰਾਕੀ ਜਾਂਚ ਅਤੇ ਆਵਾਜਾਈ ਲਈ ਪਹਿਲਾਂ ਤੋਂ ਯੋਜਨਾ
ਬਣਾਉਣੀ ਚਾਹੀਦੀ ਹੈ, ਜਦੋਂਕਿ ਨਾਗਰਿਕਾਂ ਨੂੰ ਸਾਦਗੀ, ਸਫ਼ਾਈ ਅਤੇ
ਆਪਸੀ ਸਤਿਕਾਰ ਨੂੰ ਆਪਣੇ ਵਿਹਾਰ ਦਾ ਹਿੱਸਾ ਬਣਾਉਣਾ ਚਾਹੀਦਾ
ਹੈ। ਜੇ ਹਰ ਸਮਾਗਮ ਲਈ ਸਫ਼ਾਈ ਦੀ ਯੋਜਨਾ, ਖ਼ਰਚੇ ਲਈ ਬਜਟ,
ਸਿਹਤ ਲਈ ਸਾਵਧਾਨੀ ਅਤੇ ਸੁਰੱਖਿਆ ਲਈ ਸਪੱਸ਼ਟ ਪ੍ਰਬੰਧ ਹੋਣ
ਤਾਂ ਜਸ਼ਨ ਜ਼ਿੰਮੇਵਾਰੀ ਨਾਲ ਮਨਾਏ ਜਾ ਸਕਦੇ ਹਨ। ਖ਼ੁਸ਼ੀਆਂ ਦਾ
ਅਸਲ ਅਰਥ ਉਹੀ ਹੈ ਜੋ ਆਪਣੇ ਨਾਲ-ਨਾਲ ਦੂਜਿਆਂ ਦੇ ਜੀਵਨ
ਵਿੱਚ ਵੀ ਸੁੱਖ, ਸੁਰੱਖਿਆ ਅਤੇ ਸਾਂਝ ਵਧਾਵੇ।
ਪੰਜਾਬ

ਹੁਕਮਨਾਮਾ ਸ੍ਰੀ ਦਰਬਾਰ ਸਾਹਿਬ 07 ਨਵੰਬਰ
2026
ਹੁਕਮਨਾਮਾ ਸ੍ਰੀ ਦਰਬਾਰ ਸਾਹਿਬ ਦਾ ਮਤਲਬ ਹੈ ਹਰ ਰੋਜ਼ ਸੱਚਖੰਡ
ਸ੍ਰੀ ਹਰਿਮੰਦਰ ਸਾਹਿਬ, ਅੰਮ੍ਰਿਤਸਰ ਤੋਂ ਗੁਰੂ ਗ੍ਰੰਥ ਸਾਹਿਬ ਜੀ ਦਾ
ਲਿਆ ਗਿਆ ਪਾਠ (ਉਪਦੇਸ਼/ਫ਼ੁਰਮਾਨ), ਜੋ ਕਿ ਰੋਜ਼ਾਨਾ ਸਾਧ ਸੰਗਤ
ਲਈ ਪ੍ਰੇਰਨਾ ਸਰੋਤ ਹੁੰਦਾ ਹੈ ਅਤੇ ਸਾਰੇ ਸਿੱਖਾਂ ਲਈ ਜੀਵਨ ਜੀਉਣ
ਦਾ ਮਾਰਗ ਦਰਸਾਉਂਦਾ ਹੈ।
ਗੁਰਮੁਖਿ ਸਾਚੁ ਸਬਦੁ ਬੀਚਾਰੈ ਕੋਇ ॥ ਗੁਰਮੁਖਿ ਸਚੁ ਬਾਣੀ ਪਰਗਟੁ
ਹੋਇ ॥ ਗੁਰਮੁਖਿ ਮਨੁ ਭੀਜੈ ਵਿਰਲਾ ਬੂਝੈ ਕੋਇ ॥ ਗੁਰਮੁਖਿ ਨਿਜ
ਘਰਿ ਵਾਸਾ ਹੋਇ ॥ ਗੁਰਮੁਖਿ ਜੋਗੀ ਜੁਗਤਿ ਪਛਾਣੈ ॥ ਗੁਰਮੁਖਿ
ਨਾਨਕ ਏਕੋ ਜਾਣੈ ॥੬੯॥ ਬਿਨੁ ਸਤਿਗੁਰ ਸੇਵੇ ਜੋਗੁ ਨ ਹੋਈ ॥
ਬਿਨੁ ਸਤਿਗੁਰ ਭੇਟੇ ਮੁਕਤਿ ਨ ਕੋਈ ॥ ਬਿਨੁ ਸਤਿਗੁਰ ਭੇਟੇ ਨਾਮੁ
ਪਾਇਆ ਨ ਜਾਇ ॥ ਬਿਨੁ ਸਤਿਗੁਰ ਭੇਟੇ ਮਹਾ ਦੁਖੁ ਪਾਇ ॥ ਬਿਨੁ
ਸਤਿਗੁਰ ਭੇਟੇ ਮਹਾ ਗਰਬਿ ਗੁਬਾਰਿ ॥ ਨਾਨਕ ਬਿਨੁ ਗੁਰ ਮੁਆ
ਜਨਮੁ ਹਾਰਿ ॥੭੦॥ ਗੁਰਮੁਖਿ ਮਨੁ ਜੀਤਾ ਹਉਮੈ ਮਾਰਿ ॥ ਗੁਰਮੁਖਿ
ਸਾਚੁ ਰਖਿਆ ਉਰ ਧਾਰਿ ॥ ਗੁਰਮੁਖਿ ਜਗੁ ਜੀਤਾ ਜਮਕਾਲੁ ਮਾਰਿ
ਬਿਦਾਰਿ ॥ ਗੁਰਮੁਖਿ ਦਰਗਹ ਨ ਆਵੈ ਹਾਰਿ ॥ ਗੁਰਮੁਖਿ ਮੇਲਿ
ਮਿਲਾਏ ਸਦ਼ ਜਾਣੈ ॥ ਨਾਨਕ ਗੁਰਮੁਖਿ ਸਬਦਿ ਪਛਾਣੈ ॥੭੧॥
ਸਬਦੈ ਕਾ ਨਿਬੇੜਾ ਸੁਣਿ ਤੂ ਅਉਧੂ ਬਿਨੁ ਨਾਵੈ ਜੋਗੁ ਨ ਹੋਈ ॥ ਨਾਮੇ
ਰਾਤੇ ਅਨਦਿਨੁ ਮਾਤੇ ਨਾਮੈ ਤੇ ਸੁਖੁ ਹੋਈ ॥ ਨਾਮੈ ਹੀ ਤੇ ਸਭੁ ਪਰਗਟੁ
ਹੋਵੈ ਨਾਮੇ ਸੋਝੀ ਪਾਈ ॥
ਬਿਨੁ ਨਾਵੈ ਭੇਖ ਕਰਹਿ ਬਹੁਤੇਰੇ ਸਚੈ ਆਪਿ ਖੁਆਈ ॥ ਸਤਿਗੁਰ ਤੇ
ਨਾਮੁ ਪਾਈਐ ਅਉਧੂ ਜੋਗ ਜੁਗਤਿ ਤਾ ਹੋਈ ॥ ਕਰਿ ਬੀਚਾਰੁ ਮਨਿ
ਦੇਖਹੁ ਨਾਨਕ ਬਿਨੁ ਨਾਵੈ ਮੁਕਤਿ ਨ ਹੋਈ ॥੭੨॥ ਤੇਰੀ ਗਤਿ ਮਿਤਿ
ਤੂਹੈ ਜਾਣਹਿ ਕਿਆ ਕੋ ਆਖਿ ਵਖਾਣੈ ॥ ਤੂ ਆਪੇ ਗੁਪਤਾ ਆਪੇ
ਪਰਗਟੁ ਆਪੇ ਸਭਿ ਰੰਗ ਮਾਣੈ ॥ ਸਾਧਿਕ ਸਿਧ ਗੁਰੂ ਬਹੁ ਚੇਲੇ
ਖੋਜਤ ਫਿਰਹਿ ਫੁਰਮਾਣੈ ॥ ਮਾਗਹਿ ਨਾਮੁ ਪਾਇ ਇਹ ਭਿਖਿਆ ਤੇਰੇ
ਦਰਸਨ ਕਉ ਕੁਰਬਾਣੈ ॥ ਅਬਿਨਾਸੀ ਪ੍ਰਭਿ ਖੇਲੁ ਰਚਾਇਆ
ਗੁਰਮੁਖਿ ਸੋਝੀ ਹੋਈ ॥ ਨਾਨਕ ਸਭਿ ਜੁਗ ਆਪੇ ਵਰਤੈ ਦੂਜਾ ਅਵਰੁ
ਨ ਕੋਈ ॥੭੩॥੧॥
ਦੇਸ਼

ਹਰਿਆਣਾ ‘ਚ ਪਰਾਲੀ ਸਾੜਨ ਦੇ 9 ਨਵੇਂ
ਮਾਮਲੇ, ਕੁੱਲ ਗਿਣਤੀ 89
ਚੰਡੀਗੜ੍ਹ: ਦਿੱਲੀ ਅਤੇ ਰਾਸ਼ਟਰੀ ਰਾਜਧਾਨੀ ਖੇਤਰ (ਐਨ.ਸੀ.ਆਰ.)
ਵਿੱਚ ਵੱਧਦੇ ਪ੍ਰਦੂਸ਼ਣ ਦੇ ਮੱਦੇਨਜ਼ਰ ਹਰਿਆਣਾ ਦੇ ਖੇਤੀਬਾੜੀ ਅਤੇ
ਕਿਸਾਨ ਭਲਾਈ ਵਿਭਾਗ ਨੇ ਪਰਾਲੀ ਸਾੜਨ ਵਾਲਿਆਂ ਖ਼ਿਲਾਫ਼
ਕਾਰਵਾਈ ਤੇਜ਼ ਕਰ ਦਿੱਤੀ ਹੈ। ਸੂਬੇ ਵਿੱਚ ਪਰਾਲੀ ਸਾੜਨ ਦੇ 9 ਨਵੇਂ
ਮਾਮਲੇ ਸਾਹਮਣੇ ਆਏ ਹਨ। ਇਸ ਨਾਲ ਕੇਸਾਂ ਦੀ ਕੁੱਲ ਗਿਣਤੀ 89
ਹੋ ਗਈ ਹੈ।
ਕਿਸਾਨਾਂ ਦੀਆਂ ਗਤੀਵਿਧੀਆਂ ਦੀ ਨਿਗਰਾਨੀ ਵਿੱਚ ਲਾਪਰਵਾਹੀ
ਵਰਤਣ ਦੇ ਦੋਸ਼ ਵਿੱਚ 45 ਨੋਡਲ ਅਫ਼ਸਰਾਂ ਨੂੰ ਕਾਰਨ ਦੱਸੋ ਨੋਟਿਸ
ਜਾਰੀ ਕੀਤੇ ਗਏ ਹਨ। ਇਸ ਦੇ ਨਾਲ ਹੀ ਤਿੰਨ ਕਿਸਾਨਾਂ ਖ਼ਿਲਾਫ਼
ਐਫ.ਆਈ.ਆਰ. ਦਰਜ ਕੀਤੀ ਗਈ ਹੈ ਅਤੇ ਚਾਰ ਕਿਸਾਨਾਂ ਦੇ ਮਾਲ
ਰਿਕਾਰਡ ਵਿੱਚ ਰੈੱਡ ਐਂਟਰੀ ਕੀਤੀ ਗਈ ਹੈ। ਬੀਤੇ ਦਿਨ ਕੈਥਲ ਵਿੱਚ
ਪਰਾਲੀ ਸਾੜਨ ਦੇ ਚਾਰ ਨਵੇਂ ਮਾਮਲੇ ਸਾਹਮਣੇ ਆਏ ਹਨ। ਇਹ
ਗੂਹਲਾ ਅਤੇ ਰਾਜੌਂਦ ਇਲਾਕੇ ਦੇ ਹਨ। ਇਸ ਤੋਂ ਇਲਾਵਾ ਫਤਿਹਾਬਾਦ
ਦੇ ਜਾਖਲ, ਕਰਨਾਲ ਦੇ ਨਿ ਸਿੰਗ, ਕੁਰੂਕਸ਼ੇਤਰ ਦੇ ਪਿਹੋਵਾ,
ਯਮੁਨਾਨਗਰ ਦੇ ਸਿਰਸਾ ਅਤੇ ਜਗਾਧਰੀ ‘ਚ ਇਕ-ਇਕ ਮਾਮਲਾ
ਦਰਜ ਕੀਤਾ ਗਿਆ ਹੈ।
ਵਿਭਾਗ ਅਨੁਸਾਰ ਹੁਣ ਤੱਕ ਪਰਾਲੀ ਸਾੜਨ ਦੇ 77 ਮਾਮਲਿਆਂ ਦੀ
ਜਾਂਚ ਕੀਤੀ ਜਾ ਚੁੱਕੀ ਹੈ। ਇਨ੍ਹਾਂ ਵਿੱਚੋਂ 41 ਥਾਵਾਂ ’ਤੇ ਪਰਾਲੀ ਸਾੜਨ
ਦੀ ਪੁਸ਼ਟੀ ਹੋਈ ਹੈ। ਕੁੱਲ 32 ਕਿਸਾਨਾਂ ਨੂੰ 1.95 ਲੱਖ ਰੁਪਏ ਦਾ
ਜੁਰਮਾਨਾ ਕੀਤਾ ਗਿਆ ਹੈ, ਜਿਸ ਵਿੱਚੋਂ 1.40 ਲੱਖ ਰੁਪਏ ਦੀ ਵਸੂਲੀ
ਕੀਤੀ ਗਈ ਹੈ।

ਹਰਿਆਣਾ ‘ਚ ਪਰਾਲੀ ਸਾੜਨ ਦੇ 9 ਨਵੇਂ ਮਾਮਲੇ, ਕੁੱਲ ਗਿਣਤੀ 89 (ਜਾਰੀ)

ਹੁਣ ਤੱਕ 24 ਕਿਸਾਨਾਂ ਵਿਰੁੱਧ ਐਫ.ਆਈ.ਆਰ. ਦਰਜ ਕੀਤੀ ਜਾ
ਚੁੱਕੀ ਹੈ, ਜਦਕਿ 11 ਕਿਸਾਨਾਂ ਦੇ ਮਾਲ ਰਿਕਾਰਡ ਵਿੱਚ ਲਾਲ
ਐਂਟਰੀਆਂ ਕੀਤੀਆਂ ਗਈਆਂ ਹਨ।
ਵਿਭਾਗ ਅਨੁਸਾਰ ਕੁਰੂਕਸ਼ੇਤਰ ਵਿੱਚ 15 ਅਤੇ ਕੈਥਲ ਵਿੱਚ ਅੱਠ
ਨੋਡਲ ਅਫ਼ਸਰਾਂ ਨੂੰ ਨੋਟਿਸ ਦਿੱਤੇ ਗਏ ਹਨ। ਅੰਬਾਲਾ, ਹਾਂਸੀ ਅਤੇ
ਜੀਂਦ ਵਿੱਚ ਚਾਰ-ਚਾਰ ਅਧਿਕਾਰੀਆਂ ਨੂੰ ਨੋਟਿਸ ਜਾਰੀ ਕੀਤੇ ਗਏ
ਹਨ। ਹਿਸਾਰ, ਕਰਨਾਲ, ਰੋਹਤਕ ਅਤੇ ਯਮੁਨਾਨਗਰ ਦੇ ਦੋ-ਦੋ ਨੋਡਲ
ਅਫਸਰਾਂ ਤੋਂ ਵੀ ਜਵਾਬ ਮੰਗੇ ਗਏ ਹਨ।
ਦੇਸ਼

ਅਮਰੀਕਾ ਵਿੱਚ ਹਿਰਾਸਤ 'ਚ ਲਿਆ ਗਿਆ
ਲਾਰੈਂਸ ਬਿਸ਼ਨੋਈ ਦਾ ਕਰੀਬੀ 'ਹਰੀ ਬਾਕਸਰ
ਹਰਿਆਣਾ ਦੀ ਸਪੈਸ਼ਲ ਟਾਸਕ ਫੋਰਸ ਅਨੁਸਾਰ, ਅਮਰੀਕੀ
ਇਮੀਗ੍ਰੇਸ਼ਨ ਐਂਡ ਕਸਟਮਜ਼ ਇਨਫੋਰਸਮੈਂਟ ਨੇ ਸ਼ਨਿੱਚਰਵਾਰ ਨੂੰ
ਲਾਰੈਂਸ ਬਿਸ਼ਨੋਈ ਦੇ ਕਰੀਬੀ ਸਾਥੀ ਅਤੇ ਗੈਂਗਸਟਰ ਹਰੀ ਚੰਦ ਉਰਫ
'ਹਰੀ ਬਾਕਸਰ' ਨੂੰ ਹਿਰਾਸਤ ਵਿੱਚ ਲੈ ਲਿਆ ਹੈ।
ਉਸਨੂੰ ਭਾਰਤੀ ਏਜੰਸੀਆਂ ਤੋਂ ਮਿਲੀ ਇਨਪੁਟ ਤੋਂ ਬਾਅਦ ਫੜਿਆ
ਗਿਆ ਹੈ। ਗਿਰਧਾਰੀ ਲਾਲ ਅਤੇ ਡਿੱਲੋ ਦੇਵੀ ਦਾ ਪੁੱਤਰ ਹਰੀ
ਬਾਕਸਰ, ਰਾਜਸਥਾਨ ਦੇ ਕੋਟਪੂਤਲੀ-ਬਹਿਰੋੜ ਜ਼ਿਲ੍ਹੇ  ਦੇ ਪਿੰਡ
ਛਤਰਪੁਰਾ (ਥਾਣਾ ਬਾਸਦਿਆਲ) ਦਾ ਰਹਿਣ ਵਾਲਾ ਹੈ। ਰਾਜਸਥਾਨ
ਵਿੱਚ ਮੁੱਕੇਬਾਜ਼ੀ (ਬਾਕਸਿੰਗ) ਨਾਲ ਜੁੜੇ ਹੋਣ ਅਤੇ ਕੋਚ ਵਜੋਂ ਕੰਮ
ਕਰਨ ਵਾਲੇ ਹਰੀ ਦਾ ਅਪਰਾਧ ਦੀ ਦੁਨੀਆ ਨਾਲ ਪਹਿਲਾ ਵਾਹ
2010 ਵਿੱਚ ਪਿਆ ਸੀ, ਜਦੋਂ ਉਸਦੇ ਪਿੰਡ ਵਿੱਚ ਇੱਕ ਨਿੱਜੀ ਰੰਜਿਸ਼
ਦੇ ਚੱਲਦਿਆਂ ਉਸਦੇ ਖਿਲਾਫ ਮਾਮਲਾ ਦਰਜ ਹੋਇਆ ਸੀ।
2023 ਵਿੱਚ ਭਾਰਤ ਛੱਡਣ ਤੋਂ ਬਾਅਦ, ਉਹ ਲਾਰੈਂਸ ਬਿਸ਼ਨੋਈ ਗੈਂਗ
ਦੇ ਕਰੀਬੀਆਂ ਦੇ ਸੰਪਰਕ ਵਿੱਚ ਆਇਆ ਅਤੇ ਇਸ ਗੈਂਗ ਦਾ
ਸਰਗਰਮ ਮੈਂਬਰ ਬਣ ਗਿਆ। ਉਹ 25 ਅਪਰੈਲ 2023 ਨੂੰ ਦਿੱਲੀ
ਹਵਾਈ ਅੱਡੇ ਤੋਂ ਸ਼ਾਰਜਾਹ (ਯੂ ਏ ਈ) ਲਈ ਫਲਾਈਟ ਲੈ ਕੇ ਭਾਰਤ
ਤੋਂ ਫਰਾਰ ਹੋਇਆ ਸੀ।
ਭਾਰਤ ਛੱਡਣ ਤੋਂ ਬਾਅਦ, ਉਸਦੇ ਖਿਲਾਫ ਫਿਰੌਤੀ ਅਤੇ ਕਤਲ ਦੀ
ਕੋਸ਼ਿਸ਼ ਦੇ ਸੱਤ ਮਾਮਲੇ ਦਰਜ ਹੋ ਚੁੱਕੇ ਹਨ। 2024 ਵਿੱਚ ਉਸਦੇ
ਖਿਲਾਫ ਇੱਕ ਰੈੱਡ ਕਾਰਨਰ ਨੋਟਿਸ ਵੀ ਜਾਰੀ ਕੀਤਾ ਗਿਆ ਸੀ। ਕੁੱਲ
ਮਿਲਾ ਕੇ, ਉਹ ਆਪਣੇ ਖਿਲਾਫ ਦਰਜ 15 ਮਾਮਲਿਆਂ ਵਿੱਚ ਪੁਲੀਸ
ਨੂੰ ਲੋੜੀਂਦਾ ਹੈ। ਉਹ ਹਰਿਆਣਾ, ਪੰਜਾਬ, ਦਿੱਲੀ, ਚੰਡੀਗੜ੍ਹ ਅਤੇ
ਰਾਜਸਥਾਨ ਵਿੱਚ ਕਤਲ, ਟਾਰਗੇਟ ਕਿਲਿੰਗ (ਮਿੱਥ ਕੇ ਕਤਲ ਕਰਨ),
ਕਤਲ ਦੀ ਕੋਸ਼ਿਸ਼ ਅਤੇ ਫਿਰੌਤੀ ਮੰਗਣ ਵਰਗੀਆਂ ਵਾਰਦਾਤਾਂ ਵਿੱਚ
ਸ਼ਾਮਲ ਹੈ।
ਉਸਦਾ ਪਾਸਪੋਰਟ ਪਹਿਲਾਂ ਹੀ ਜ਼ਬਤ ਕੀਤਾ ਜਾ ਚੁੱਕਾ ਹੈ। ਹਰੀ
ਬਾਕਸਰ ਦਾ ਨਾਮ ਇਸ ਸਾਲ 1 ਫਰਵਰੀ ਨੂੰ ਫਿਲਮ ਨਿਰਮਾਤਾ
ਰੋਹਿਤ ਸ਼ੈੱਟੀ ਦੇ ਘਰ 'ਤੇ ਹੋਈ ਫਾਇਰਿੰਗ ਨਾਲ ਵੀ ਜੁੜਿਆ ਹੋਇਆ
ਹੈ। ਫਾਇਰਿੰਗ ਤੋਂ ਕੁਝ ਘੰਟਿਆਂ ਬਾਅਦ, ਸੋਸ਼ਲ ਮੀਡੀਆ 'ਤੇ ਇੱਕ
ਪੋਸਟ ਸਾਹਮਣੇ ਆਈ ਸੀ ਜਿਸ ਵਿੱਚ ਹਰੀ ਬਾਕਸਰ ਅਤੇ ਹਰਮਨ
ਸੰਧੂ ਦੇ ਨਾਵਾਂ ਦਾ ਜ਼ਿਕਰ ਸੀ। ਇਹ ਪੋਸਟ ਬਿਸ਼ਨੋਈ ਗੈਂਗ ਦੇ
ਮੈਂਬਰਾਂ, ਸ਼ੁਭਮ ਲੋਨਕਰ ਅਤੇ ਆਰਜ਼ੂ ਬਿਸ਼ਨੋਈ ਵੱਲੋਂ ਸ਼ੇਅਰ ਕੀਤੀ
ਗਈ ਸੀ। ਜ਼ਿਕਰਯੋਗ ਹੈ ਕਿ ਸ਼ੁਭਮ ਲੋਨਕਰ ਐੱਨ ਸੀ ਪੀ ਨੇਤਾ
ਬਾਬਾ ਸਿੱਦੀਕੀ ਕਤਲ ਕਾਂਡ ਵਿੱਚ ਵੀ ਇੱਕ ਮੁਲਜ਼ਮ ਹੈ।
ਦੇਸ਼

ਭਾਰਤੀ ਹਵਾਈ ਸੈਨਾ ਨੇ ਰਚਿਆ ਇਤਿਹਾਸ;
ਲੱਦਾਖ ਦੇ ਏਅਰਫੀਲਡ ਵਿੱਚ 13,629 ਫੁੱਟ
ਦੀ ਉਚਾਈ 'ਤੇ ਕੀਤੀ ਲੈਂਡਿੰਗ
ਭਾਰਤੀ ਹਵਾਈ ਸੈਨਾ ਦੇ ਇੱਕ ਆਈ ਐੱਲ-76ਐੱਮ ਡੀ ਰਣਨੀਤਕ
ਟਰਾਂਸਪੋਰਟ ਜਹਾਜ਼ ਨੇ ਨਿਓਮਾ ਵਿੱਚ ਸਫਲਤਾਪੂਰਵਕ ਲੈਂਡਿੰਗ ਕਰਕੇ
ਇਤਿਹਾਸ ਰਚ ਦਿੱਤਾ ਹੈ। ਇਹ ਦੁਨੀਆ ਭਰ ਵਿੱਚ ਇਸ ਜਹਾਜ਼
ਦੁਆਰਾ ਕੀਤੀ ਗਈ ਹੁਣ ਤੱਕ ਦੀ ਸਭ ਤੋਂ ਵੱਧ ਉਚਾਈ ਵਾਲੀ
ਲੈਂਡਿੰਗ ਹੈ।
ਹਵਾਈ ਸੈਨਾ ਨੇ ਸ਼ਨਿੱਚਰਵਾਰ ਨੂੰ ਕਿਹਾ, "ਇਹ ਜਹਾਜ਼ ਦੀ ਟਿਕਾਊ
ਸਮਰੱਥਾ ਦਾ ਇੱਕ ਸ਼ਾਨਦਾਰ ਪ੍ਰਦਰਸ਼ਨ ਹੈ, ਜਿਸ ਦੇ ਪਿੱਛੇ ਇਸਦੇ
ਚਾਲਕ ਦਲ (ਕਰੂ) ਦੀ ਬੇਮਿਸਾਲ ਮੁਹਾਰਤ ਅਤੇ ਪੇਸ਼ੇਵਰਤਾ ਸ਼ਾਮਲ
ਹੈ।"
ਨਿਓਮਾ ਦੱਖਣੀ ਲੱਦਾਖ ਵਿੱਚ ਇੱਕ ਨਵਾਂ ਬਣਾਇਆ ਗਿਆ
ਏਅਰਫੀਲਡ ਹੈ, ਜੋ ਕਿ ਅਸਲ ਕੰਟਰੋਲ ਰੇਖਾ ਤੋਂ ਸਿਰਫ 40
ਕਿਲੋਮੀਟਰ ਦੀ ਦੂਰੀ 'ਤੇ ਹੈ ਅਤੇ ਇਸਨੂੰ ਪਿਛਲੇ ਸਾਲ ਹੀ ਮੁਕੰਮਲ
ਕੀਤਾ ਗਿਆ ਸੀ। ਪਹਿਲਾਂ ਇਹ ਇੱਕ ਕੱਚੀ ਹਵਾਈ ਪੱਟੀ ਸੀ ਜਿੱਥੇ
ਆਮ ਤੌਰ 'ਤੇ ਵਰਗੇ ਰਣਨੀਤਕ ਟਰਾਂਸਪੋਰਟਰ ਅਤੇ ਹੈਲੀਕਾਪਟਰ
ਆਉਂਦੇ ਸਨ। ਪਰ ਹੁਣ ਇਹ ਇੱਕ ਪੂਰਨ ਬੇਸ ਹੈ ਜੋ ਲੜਾਕੂ ਜਹਾਜ਼ਾਂ
ਨੂੰ ਆਪਰੇਟ ਕਰਨ ਦੇ ਸਮਰੱਥ ਹੈ।
ਜਹਾਜ਼ਾਂ ਨੂੰ 1980 ਦੇ ਦਹਾਕੇ ਦੇ ਅੱਧ ਵਿੱਚ ਭਾਰਤੀ ਹਵਾਈ ਸੈਨਾ
ਵਿੱਚ ਸ਼ਾਮਲ ਕੀਤਾ ਗਿਆ ਸੀ ਅਤੇ ਇਹ ਭਾਰੀ ਮਾਲ ਢੋਹਣ ਵਾਲੇ
ਬੇੜੇ ਦਾ ਇੱਕ ਅਹਿਮ ਹਿੱਸਾ ਹਨ।
ਇਹ ਜਹਾਜ਼ ਲਗਪਗ 45 ਟਨ ਭਾਰ ਚੁੱਕ ਸਕਦੇ ਹਨ ਅਤੇ ਇਸ ਤੋਂ
ਪਹਿਲਾਂ ਇਨ੍ਹਾਂ ਨੂੰ ਟੈਂਕ, ਬਖਤਰਬੰਦ ਵਾਹਨ ਅਤੇ ਭਾਰੀ ਉਪਕਰਣ
ਲੱਦਾਖ ਦੇ ਨਾਲ-ਨਾਲ ਉੱਤਰ-ਪੂਰਬੀ ਖੇਤਰਾਂ ਵਿੱਚ ਪਹੁੰਚਾਉਣ ਲਈ
ਤਾਇਨਾਤ ਕੀਤਾ ਜਾ ਚੁੱਕਾ ਹੈ।
ਲੱਦਾਖ ਦੇ ਲੇਹ ਅਤੇ ਥੋਇਸ ਲਈ ਲੌਜਿਸਟਿਕ ਮਿਸ਼ਨਾਂ 'ਤੇ ਨਿਯਮਿਤ
ਤੌਰ 'ਤੇ ਉਡਾਣ ਭਰਦੇ ਹਨ। ਹਾਲ ਹੀ ਵਿੱਚ ਅੱਪਗ੍ਰੇਡ ਕੀਤੇ ਗਏ ਇਹ
ਏਅਰਫੀਲਡ ਲਗਪਗ 10,000 ਫੁੱਟ ਦੀ ਉਚਾਈ 'ਤੇ ਸਥਿਤ ਹਨ।
ਸ਼ਿਓਕ ਘਾਟੀ ਵਿੱਚ ਸਥਿਤ ਥੋਇਸ ਏਅਰਫੀਲਡ, ਸਿਆਚਿਨ ਵਿੱਚ
ਚੱਲ ਰਹੇ ਅਪਰੇਸ਼ਨਾਂ ਦੀ ਸਹਾਇਤਾ ਲਈ ਬਹੁਤ ਮਹੱਤਵਪੂਰਨ ਹੈ।
ਮੌਸਮ

ਪੰਜਾਬ-ਚੰਡੀਗੜ੍ਹ 'ਚ ਦੀਵਾਲੀ 'ਤੇ ਮੌਸਮ
ਰਹੇਗਾ ਸਾਫ, 3 ਦਿਨ ਪਵੇਗੀ ਧੁੰਦ; 11
ਤਰੀਕ ਤੋਂ ਬਾਅਦ ਪੈ ਸਕਦਾ ਮੀਂਹ
ਪੰਜਾਬ ਅਤੇ ਚੰਡੀਗੜ੍ਹ ਵਿੱਚ ਇਨ੍ਹੀਂ ਦਿਨੀਂ ਮੌਸਮ ਬਦਲ ਗਿਆ ਹੈ।

ਪੰਜਾਬ-ਚੰਡੀਗੜ੍ਹ 'ਚ ਦੀਵਾਲੀ 'ਤੇ ਮੌਸਮ ਰਹੇਗਾ ਸਾਫ, 3 ਦਿਨ ਪਵੇਗੀ ਧੁੰਦ; 11
ਤਰੀਕ ਤੋਂ ਬਾਅਦ ਪੈ ਸਕਦਾ ਮੀਂਹ (ਜਾਰੀ)

ਦਿਨ ਵੇਲੇ ਸੂਰਜ ਚਮਕ ਰਿਹਾ ਹੈ, ਜਦੋਂ ਕਿ ਸਵੇਰੇ ਅਤੇ ਸ਼ਾਮ ਨੂੰ ਥੋੜ੍ਹੀ
ਜਿਹੀ ਠੰਢ ਮਹਿਸੂਸ ਹੁੰਦੀ ਹੈ।
ਮੌਸਮ ਵਿਗਿਆਨ ਕੇਂਦਰ ਚੰਡੀਗੜ੍ਹ ਦੇ ਅਨੁਸਾਰ, ਪਿਛਲੇ 24
ਘੰਟਿਆਂ ਵਿੱਚ ਰਾਜ ਵਿੱਚ ਵੱਧ ਤੋਂ ਵੱਧ ਤਾਪਮਾਨ 0.2 ਡਿਗਰੀ ਘੱਟ
ਗਿਆ ਹੈ। ਤਾਪਮਾਨ ਹੁਣ ਆਮ ਦੇ ਆਸ-ਪਾਸ ਘੁੰਮ ਰਿਹਾ ਹੈ।
ਬਠਿੰਡਾ ਵਿੱਚ 6 ਨਵੰਬਰ ਨੂੰ ਸਭ ਤੋਂ ਵੱਧ ਤਾਪਮਾਨ 32.6 ਡਿਗਰੀ
ਦਰਜ ਕੀਤਾ ਗਿਆ।
ਮੌਸਮ ਵਿਭਾਗ ਦੇ ਅਨੁਸਾਰ, ਇੱਕ ਪੱਛਮੀ ਗੜਬੜੀ ਅੱਗੇ ਵੱਧ
ਗਈ ਹੈ। ਹੁਣ, 10 ਨਵੰਬਰ ਤੋਂ ਇੱਕ ਨਵੀਂ ਪੱਛਮੀ ਗੜਬੜ ਪੱਛਮੀ
ਹਿਮਾਲੀਅਨ ਖੇਤਰ ਨੂੰ ਪ੍ਰਭਾਵਿਤ ਕਰ ਸਕਦੀ ਹੈ। ਅਗਲੇ ਪੰਜ ਦਿਨਾਂ
ਲਈ ਪੰਜਾਬ ਵਿੱਚ ਖੁਸ਼ਕ ਮੌਸਮ ਦੀ ਉਮੀਦ ਹੈ। ਇਸ ਤੋਂ ਬਾਅਦ,
ਰਾਜ ਵਿੱਚ ਕੁਝ ਥਾਵਾਂ 'ਤੇ ਹਲਕੀ ਬਾਰਿਸ਼ ਹੋ ਸਕਦੀ ਹੈ। ਇਸ ਵੇਲੇ,
ਅਗਲੇ ਕੁਝ ਦਿਨਾਂ ਲਈ ਮੌਸਮ ਵਿੱਚ ਕੋਈ ਮਹੱਤਵਪੂਰਨ ਤਬਦੀਲੀ
ਨਹੀਂ ਹੈ।
ਮੌਸਮ ਵਿਭਾਗ ਅਨੁਸਾਰ ਅਗਲੇ ਤਿੰਨ ਦਿਨਾਂ ਦੌਰਾਨ ਪੰਜਾਬ ਦੇ ਕੁਝ
ਥਾਵਾਂ 'ਤੇ ਰਾਤ ਅਤੇ ਸਵੇਰ ਦੇ ਸਮੇਂ ਹਲਕੀ ਤੋਂ ਦਰਮਿਆਨੀ ਧੁੰਦ ਪੈਣ
ਦੀ ਸੰਭਾਵਨਾ ਹੈ। ਪਹਾੜਾਂ ਤੋਂ ਚੱਲ ਰਹੀਆਂ ਠੰਢੀਆਂ ਹਵਾਵਾਂ ਸਵੇਰ
ਅਤੇ ਸ਼ਾਮ ਨੂੰ ਠੰਢ ਮਹਿਸੂਸ ਕਰਵਾਉਂਦੀਆਂ ਰਹਿਣਗੀਆਂ।
ਇਸ ਹਫ਼ਤੇ ਪੰਜਾਬ ਵਿੱਚ ਕੋਈ ਖਾਸ ਮੀਂਹ ਪੈਣ ਦੀ ਸੰਭਾਵਨਾ ਨਹੀਂ
ਹੈ। ਪੂਰਬੀ ਜ਼ਿਲ੍ਹਿਆਂ ਪਟਿਆਲਾ, ਫਤਿਹਗੜ੍ਹ ਸਾਹਿਬ, ਮੋਹਾਲੀ,
ਰੂਪਨਗਰ ਅਤੇ ਲੁਧਿਆਣਾ ਵਿੱਚ ਵੱਧ ਤੋਂ ਵੱਧ ਤਾਪਮਾਨ 28 ਤੋਂ 30
ਡਿਗਰੀ ਸੈਲਸੀਅਸ ਅਤੇ ਉੱਤਰੀ ਜ਼ਿਲ੍ਹਿਆਂ ਪਠਾਨਕੋਟ,
ਗੁਰਦਾਸਪੁਰ, ਹੁਸ਼ਿਆਰਪੁਰ ਅਤੇ ਨਵਾਂਸ਼ਹਿਰ ਵਿੱਚ 28 ਤੋਂ 30
ਡਿਗਰੀ ਸੈਲਸੀਅਸ ਤੱਕ ਰਹਿਣ ਦੀ ਉਮੀਦ ਹੈ। ਬਾਕੀ ਜ਼ਿਲ੍ਹਿਆਂ
ਵਿੱਚ ਦਿਨ ਦਾ ਤਾਪਮਾਨ 30 ਤੋਂ 32 ਡਿਗਰੀ ਸੈਲਸੀਅਸ ਤੱਕ
ਰਹਿਣ ਦੀ ਉਮੀਦ ਹੈ। ਹਫ਼ਤੇ ਭਰ ਵੱਧ ਤੋਂ ਵੱਧ ਤਾਪਮਾਨ ਆਮ ਤੋਂ
ਆਮ ਤੋਂ ਉੱਪਰ ਰਹਿਣ ਦੀ ਉਮੀਦ ਹੈ।
ਰਾਤ ਦੇ ਤਾਪਮਾਨ ਦੇ ਸੰਬੰਧ ਵਿੱਚ ਉੱਤਰੀ ਜ਼ਿਲ੍ਹਿਆਂ ਵਿੱਚ ਘੱਟੋ-ਘੱਟ
ਤਾਪਮਾਨ 10 ਤੋਂ 12 ਡਿਗਰੀ ਸੈਲਸੀਅਸ ਅਤੇ ਬਾਕੀ ਜ਼ਿਲ੍ਹਿਆਂ
ਵਿੱਚ 12 ਤੋਂ 14 ਡਿਗਰੀ ਸੈਲਸੀਅਸ ਤੱਕ ਰਹਿਣ ਦੀ ਉਮੀਦ ਹੈ।
ਪੂਰੇ ਸੂਬੇ ਵਿੱਚ ਘੱਟੋ-ਘੱਟ ਤਾਪਮਾਨ ਆਮ ਦੇ ਆਸ-ਪਾਸ ਰਹਿਣ ਦੀ
ਉਮੀਦ ਹੈ, ਜਿਸ ਨਾਲ ਰਾਤਾਂ ਠੰਢੀਆਂ ਹੋ ਜਾਂਦੀਆਂ ਹਨ।

ਮਨੋ ਰੰਜਨ

ਕਪਿਲ ਸ਼ਰਮਾ ਦੇ ਰੈਸਟੋਰੈਂਟ 'ਤੇ ਗੋਲੀਬਾਰੀ:
ਕੈਨੇਡਾ 'ਚ 2 ਮੁਲਜ਼ਮ ਗ੍ਰਿਫ਼ਤਾਰ
ਕੈਨੇਡਾ ਦੇ ਸਰੀ ਵਿੱਚ ਕਪਿਲ ਸ਼ਰਮਾ ਦੇ ਰੈਸਟੋਰੈਂਟ 'ਤੇ ਗੋਲੀਬਾਰੀ
ਮਾਮਲੇ ਵਿੱਚ ਪੁਲਿਸ ਨੇ ਪ੍ਰਦੀਪ ਸਿੰਘ ਅਤੇ ਸਵੀਰ ਖਾਨ ਨੂੰ
ਗ੍ਰਿਫ਼ਤਾਰ ਕੀਤਾ।
ਕੈਨੇਡਾ ਵਿੱਚ ਮਸ਼ਹੂਰ ਕਾਮੇਡੀਅਨ ਕਪਿਲ ਸ਼ਰਮਾ ਦੇ ਰੈਸਟੋਰੈਂਟ 'ਤੇ
ਹੋਈ ਗੋਲੀਬਾਰੀ ਦੇ ਮਾਮਲੇ ਵਿੱਚ ਪੁਲਿਸ ਨੇ ਵੱਡੀ ਕਾਰਵਾਈ ਕੀਤੀ
ਹੈ। ਰਾਇਲ ਕੈਨੇਡੀਅਨ ਮਾਊਂਟਿਡ ਪੁਲਿਸ ਨੇ ਇਸ ਮਾਮਲੇ ਵਿੱਚ ਦੋ
ਨੌਜਵਾਨਾਂ ਨੂੰ ਗ੍ਰਿਫ਼ਤਾਰ ਕਰਕੇ ਉਨ੍ਹਾਂ ਵਿਰੁੱਧ ਦੋਸ਼ ਤੈਅ ਕੀਤੇ ਹਨ।
ਪੁਲਿਸ ਮੁਤਾਬਕ ਇਹ ਮਾਮਲਾ ਫਿਰੌਤੀ ਨਾਲ ਜੁੜਿਆ ਹੋਇਆ ਹੈ।
ਦੋਵਾਂ 'ਤੇ ਕਪਿਲ ਸ਼ਰਮਾ ਦੇ ਰੈਸਟੋਰੈਂਟ ਵਿੱਚ ਹੋਈ ਗੋਲੀਬਾਰੀ ਤੋਂ
ਇਲਾਵਾ ਇੱਕ ਹੋਰ ਗੋਲੀਬਾਰੀ ਦੀ ਘਟਨਾ ਦੇ ਸਬੰਧ ਵਿੱਚ ਵੀ ਦੋਸ਼
ਲਗਾਏ ਗਏ ਹਨ।
ਜਾਣਕਾਰੀ ਮੁਤਾਬਕ, 16 ਅਕਤੂਬਰ 2025 ਨੂੰ ਕੈਨੇਡਾ ਦੇ ਸਰੀ
ਸ਼ਹਿਰ ਵਿੱਚ 120 ਸਟ੍ਰੀਟ ਦੇ 8400-ਬਲਾਕ ਵਿੱਚ ਸਥਿਤ ਕਪਿਲ
ਸ਼ਰਮਾ ਦੇ ਰੈਸਟੋਰੈਂਟ 'ਤੇ ਗੋਲੀਬਾਰੀ ਹੋਈ ਸੀ। ਘਟਨਾ ਸਮੇਂ ਰੈਸਟੋਰੈਂਟ
ਬੰਦ ਸੀ, ਪਰ ਅੰਦਰ ਦੋ ਕਰਮਚਾਰੀ ਮੌਜੂਦ ਸਨ। ਰਾਹਤ ਦੀ ਗੱਲ
ਇਹ ਰਹੀ ਕਿ ਇਸ ਗੋਲੀਬਾਰੀ ਵਿੱਚ ਕੋਈ ਵੀ ਜ਼ਖ਼ਮੀ ਨਹੀਂ
ਹੋਇਆ। ਦੱਸਿਆ ਜਾ ਰਿਹਾ ਹੈ ਕਿ ਜੁਲਾਈ ਵਿੱਚ ਰੈਸਟੋਰੈਂਟ ਖੁੱਲ੍ਹਣ ਤੋਂ
ਬਾਅਦ ਇਹ ਤੀਜੀ ਵਾਰ ਸੀ, ਜਦੋਂ ਉੱਥੇ ਗੋਲੀਆਂ ਚਲਾਈਆਂ
ਗਈਆਂ ਸਨ।
ਪੁਲਿਸ ਮੁਤਾਬਕ, ਇਸ ਮਾਮਲੇ ਨਾਲ ਜੁੜੀ ਦੂਜੀ ਘਟਨਾ 12
ਅਕਤੂਬਰ ਨੂੰ ਸਰੀ ਵਿੱਚ ਵਾਪਰੀ ਸੀ। ਇਸ ਦੌਰਾਨ ਇੱਕ ਘਰ ਵਿੱਚ
ਗੋਲੀਬਾਰੀ ਹੋਈ, ਜਿਸ ਵਿੱਚ ਇੱਕ ਔਰਤ ਜ਼ਖ਼ਮੀ ਹੋ ਗਈ ਸੀ।
ਇਸ ਘਟਨਾ ਦੇ ਸਬੰਧ ਵਿੱਚ ਦੋਵਾਂ ਮੁਲਜ਼ਮਾਂ ਵਿਰੁੱਧ ਇੱਕ-ਇੱਕ ਦੋਸ਼
ਲਗਾਇਆ ਗਿਆ ਹੈ। ਇਸ ਤੋਂ ਇਲਾਵਾ 16 ਅਕਤੂਬਰ ਨੂੰ ਕਪਿਲ
ਸ਼ਰਮਾ ਦੇ ਰੈਸਟੋਰੈਂਟ ਵਿੱਚ ਹੋਈ ਗੋਲੀਬਾਰੀ ਦੇ ਮਾਮਲੇ ਵਿੱਚ ਵੀ ਉਨ੍ਹਾਂ
ਖ਼ਿਲਾਫ਼ ਦੋਸ਼ ਤੈਅ ਕੀਤੇ ਗਏ ਹਨ।
ਅਨੁਸਾਰ, ਦੋਵੇਂ ਗੋਲੀਬਾਰੀ ਦੀਆਂ ਘਟਨਾਵਾਂ ਫਿਰੌਤੀ ਨਾਲ ਸਬੰਧਤ
ਹਨ। ਪੁਲਿਸ ਵੱਲੋਂ ਮਾਮਲੇ ਦੀ ਜਾਂਚ ਕੀਤੀ ਜਾ ਰਹੀ ਹੈ। ਇਸ
ਗ੍ਰਿਫ਼ਤਾਰੀ ਨੂੰ ਕਪਿਲ ਸ਼ਰਮਾ ਦੇ ਰੈਸਟੋਰੈਂਟ 'ਤੇ ਹੋਈਆਂ ਗੋਲੀਬਾਰੀ
ਦੀਆਂ ਘਟਨਾਵਾਂ ਦੀ ਜਾਂਚ ਵਿੱਚ ਅਹਿਮ ਕਦਮ ਮੰਨਿਆ ਜਾ ਰਿਹਾ
ਹੈ।
ਪੰਜਾਬ

ਜ਼ੈਪਟੋ, ਬਲਿੰਕਿਟ ਸਮੇਤ ਵੱਡੇ ਫੂਡ ਬ੍ਰਾਂਡਾਂ ’ਤੇ
ਸ਼ਿਕੰਜਾ, 105 ਦੇ ਲਾਇਸੈਂਸ ਮੁਅੱਤਲ
ਮੁੰਬਈ: ਮਹਾਰਾਸ਼ਟਰ ਖੁਰਾਕ ਅਤੇ ਡਰੱਗ ਪ੍ਰਸ਼ਾਸਨ ਨੇ ਕਮਿਸ਼ਨਰ
ਤੁਕਾਰਾਮ ਮੁੰਡੇ ਦੀ ਅਗਵਾਈ ਹੇਠ ਦੀਵਾਲੀ ਤੋਂ ਪਹਿਲਾਂ ਚਲਾਈ
ਗਈ ਵਿਸ਼ੇਸ਼ ਜਾਂਚ ਮੁਹਿੰਮ ਤਹਿਤ ਸੂਬੇ ਭਰ ਵਿੱਚ 105 ਖੁਰਾਕ

ਜ਼ੈਪਟੋ, ਬਲਿੰਕਿਟ ਸਮੇਤ ਵੱਡੇ ਫੂਡ ਬ੍ਰਾਂਡਾਂ ’ਤੇ ਸ਼ਿਕੰਜਾ, 105 ਦੇ ਲਾਇਸੈਂਸ ਮੁਅੱਤਲ
(ਜਾਰੀ)

ਕਾਰੋਬਾਰੀਆਂ ਦੇ ਲਾਇਸੈਂਸ ਮੁਅੱਤਲ ਕਰ ਦਿੱਤੇ ਹਨ। ਖੁਰਾਕ
ਸੁਰੱਖਿਆ ਨਿਯਮਾਂ ਦੀ ਉਲੰਘਣਾ ਦੇ ਮਾਮਲੇ ਵਿੱਚ ਜ਼ੈਪਟੋ, ਬਲਿੰਕਿਟ
ਅਤੇ ਬਿਰਯਾਨੀ ਬਾਏ ਕਿਲੋ ਵਰਗੇ ਕਈ ਵੱਡੇ ਫੂਡ ਬ੍ਰਾਂਡ ਅਤੇ ਕੁਇੱਕ
ਕਾਮਰਸ ਪਲੇਟਫਾਰਮ ਵੀ ਜਾਂਚ ਦੇ ਘੇਰੇ ਵਿੱਚ ਆ ਗਏ ਹਨ।
ਇਕੱਲੇ ਮੁੰਬਈ ਵਿੱਚ ਹੀ 28 ਖੁਰਾਕ ਕਾਰੋਬਾਰੀਆਂ ਦੇ ਲਾਇਸੈਂਸ
ਮੁਅੱਤਲ ਕੀਤੇ ਗਏ ਹਨ। ਇਸ ਕਾਰਵਾਈ ਵਿੱਚ ਜ਼ੈਪਟੋ ਦਾ ਵਰਲੀ
ਆਊਟਲੈੱਟ ਅਤੇ ਬਲਿੰਕ ਕਾਮਰਸ ਪ੍ਰਾਈਵੇਟ ਲਿਮਟਿਡ ਵੱਲੋਂ
ਚਲਾਇਆ ਜਾ ਰਿਹਾ ਬਲਿੰਕਿਟ ਸ਼ਾਮਲ ਹੈ। ਇਸ ਤੋਂ ਇਲਾਵਾ
ਬਿਰਯਾਨੀ ਬਾਏ ਕਿਲੋ, ਟੌਸਿਨ ਪੀਜ਼ਾ ਦੇ ਵਰਲੀ ਆਊਟਲੈੱਟ ਅਤੇ
ਜੰਬੋ ਬਰਗਰ ਵਰਗੇ ਫੂਡ ਆਊਟਲੈੱਟਾਂ ਖ਼ਿਲਾਫ਼ ਵੀ ਕਾਰਵਾਈ ਕੀਤੀ
ਗਈ ਹੈ।
ਖੁਰਾਕ ਸੁਰੱਖਿਆ ਨਿਯਮਾਂ ਦੀ ਉਲੰਘਣਾ ਨੂੰ ਗੰਭੀਰਤਾ ਨਾਲ ਲੈਂਦਿਆਂ
ਨੇ ਸੂਬੇ ਭਰ ਵਿੱਚ ਸੱਤ ਅਦਾਰਿਆਂ ਨੂੰ ਪੂਰੀ ਤਰ੍ਹਾਂ ਬੰਦ ਕਰਨ ਦੇ ਹੁਕਮ
ਦਿੱਤੇ ਹਨ। ਇਨ੍ਹਾਂ ਵਿੱਚ ਪੁਣੇ ਦੇ ਤਿੰਨ, ਅਮਰਾਵਤੀ ਦੇ ਦੋ ਅਤੇ ਮੁੰਬਈ
ਤੇ ਕੋਂਕਣ ਖੇਤਰ ਦਾ ਇੱਕ-ਇੱਕ ਅਦਾਰਾ ਸ਼ਾਮਲ ਹੈ।
ਮੁੰਬਈ ਦੇ ਬੋਰੀਵਲੀ ਸਥਿਤ ‘ਰਾਜਧਾਨੀ ਬਿਰਯਾਨੀ ਸੈਂਟਰ’ ਨੂੰ
‘ਭਾਰਤੀ ਖੁਰਾਕ ਸੁਰੱਖਿਆ ਅਤੇ ਮਿਆਰ ਅਥਾਰਟੀ’ ਦੇ ਨਿਯਮਾਂ ਦੀ
ਉਲੰਘਣਾ ਕਰਨ ਕਾਰਨ ਬੰਦ ਕਰਨ ਦੇ ਹੁਕਮ ਦਿੱਤੇ ਗਏ ਹਨ।
ਇਸ ਜਾਂਚ ਮੁਹਿੰਮ ਤਹਿਤ ਨਾਗਪੁਰ ਦੇ ਕਾਮਠੀ ਰੋਡ ਸਥਿਤ ਡੀ-
ਮਾਰਟ ਆਊਟਲੈੱਟ ਦੀ ਵੀ ਜਾਂਚ ਕੀਤੀ ਗਈ। ਉੱਥੇ ਲਾਇਸੈਂਸ ਦੀਆਂ
ਸ਼ਰਤਾਂ ਦੀ ਉਲੰਘਣਾ ਪਾਏ ਜਾਣ ’ਤੇ ਰਿਫਾਇੰਡ ਸੋਇਆਬੀਨ ਤੇਲ
ਜ਼ਬਤ ਕਰ ਲਿਆ ਗਿਆ।
ਇਸ ਕਾਰਵਾਈ ਤਹਿਤ ਨੇ 69 ਤੋਂ ਵੱਧ ਅਦਾਰਿਆਂ ਤੋਂ 1.35 ਕਰੋੜ
ਰੁਪਏ ਤੋਂ ਵੱਧ ਕੀਮਤ ਦਾ ਖੁਰਾਕੀ ਸਟਾਕ ਜ਼ਬਤ ਕੀਤਾ ਹੈ।
ਅਧਿਕਾਰੀਆਂ ਨੂੰ ਸ਼ੱਕ ਹੈ ਕਿ ਜ਼ਬਤ ਕੀਤਾ ਗਿਆ ਸਟਾਕ
ਅਸੁਰੱਖਿਅਤ ਜਾਂ ਮਿਲਾਵਟੀ ਹੋ ਸਕਦਾ ਹੈ।
ਇਸ ਮੁਹਿੰਮ ਦੌਰਾਨ ਪਾਬੰਦੀਸ਼ੁਦਾ ਖੁਰਾਕੀ ਉਤਪਾਦਾਂ ਖ਼ਿਲਾਫ਼
ਕਾਰਵਾਈ ਕਰਦਿਆਂ ਤਿੰਨ ਐੱਫ.ਆਈ.ਆਰ. ਵੀ ਦਰਜ ਕੀਤੀਆਂ
ਗਈਆਂ ਹਨ। ਇਸ ਆਪ੍ਰੇਸ਼ਨ ਵਿੱਚ ਦੋ ਵਿਅਕਤੀਆਂ ਨੂੰ ਗ੍ਰਿਫ਼ਤਾਰ
ਕੀਤਾ ਗਿਆ ਅਤੇ ਦੋ ਵਾਹਨ ਵੀ ਜ਼ਬਤ ਕੀਤੇ ਗਏ ਹਨ।
ਮਹਾਰਾਸ਼ਟਰ ਦੇ ਕਮਿਸ਼ਨਰ ਤੁਕਾਰਾਮ ਮੁੰਡੇ ਨੇ ਖੁਰਾਕ ਕਾਰੋਬਾਰੀਆਂ ਨੂੰ
ਜਨਤਕ ਸਿਹਤ ਨਾਲ ਖਿਲਵਾੜ ਨਾ ਕਰਨ ਦੀ ਚਿਤਾਵਨੀ ਦਿੱਤੀ ਹੈ।
ਉਨ੍ਹਾਂ ਕਿਹਾ ਕਿ ਖੁਰਾਕ ਸੁਰੱਖਿਆ ਨਿਯਮਾਂ ਦੀ ਉਲੰਘਣਾ ਕਰਨ
ਵਾਲਿਆਂ ਖ਼ਿਲਾਫ਼ ਸਖ਼ਤ ਕਾਰਵਾਈ ਕੀਤੀ ਜਾਵੇਗੀ।
ਉਨ੍ਹਾਂ ਇਹ ਵੀ ਚਿਤਾਵਨੀ ਦਿੱਤੀ ਕਿ ਅਸੁਰੱਖਿਅਤ ਖੁਰਾਕੀ ਉਤਪਾਦ
ਵੇਚਣ ’ਤੇ ਸਖ਼ਤ ਸਜ਼ਾ ਹੋ ਸਕਦੀ ਹੈ। ਕਾਨੂੰਨ ਤਹਿਤ ਜਿਨ੍ਹਾਂ
ਮਾਮਲਿਆਂ ਵਿੱਚ ਅਸੁਰੱਖਿਅਤ ਭੋਜਨ ਖਾਣ ਕਾਰਨ ਕਿਸੇ ਵਿਅਕਤੀ
ਦੀ ਮੌਤ ਹੋ ਜਾਂਦੀ ਹੈ, ਉਨ੍ਹਾਂ ਵਿੱਚ ਉਮਰ ਕੈਦ ਅਤੇ 10 ਲੱਖ ਰੁਪਏ
ਤੱਕ ਦਾ ਜੁਰਮਾਨਾ ਹੋ ਸਕਦਾ ਹੈ।
ਇਹ ਵਿਸ਼ੇਸ਼ ਜਾਂਚ ਮੁਹਿੰਮ ਦੀਵਾਲੀ ਤੋਂ ਪਹਿਲਾਂ ਚਲਾਈ ਗਈ ਹੈ,
ਕਿਉਂਕਿ ਤਿਉਹਾਰਾਂ ਦੇ ਸੀਜ਼ਨ ਦੌਰਾਨ ਖੁਰਾਕੀ ਵਸਤਾਂ ਦੀ ਖਪਤ ਅਤੇ
ਮੰਗ ਵਧ ਜਾਂਦੀ ਹੈ।
ਖੇਡਾਂ

ਭਾਰਤ ਨੇ ਨਿਊਜ਼ੀਲੈਂਡ ਨੂੰ ਚਾਰ ਦੌੜਾਂ ਨਾਲ
ਹਰਾਇਆ
ਭਾਰਤ ਨੇ ਅੱਜ ਇੱਥੇ ਮੀਂਹ ਨਾਲ ਪ੍ਰਭਾਵਿਤ ਘੱਟ ਸਕੋਰ ਵਾਲੇ
ਮੁਕਾਬਲੇ ਵਿੱਚ ਨਿਊਜ਼ੀਲੈਂਡ ਨੂੰ ਚਾਰ ਦੌੜਾਂ ਨਾਲ ਹਰਾਇਆ। ਭਾਰਤ
ਪੰਜ ਮੈਚਾਂ ਦੀ ਇਸ ਲੜੀ ਵਿੱਚ 2-0 ਨਾਲ ਅੱਗੇ ਹੋ ਗਿਆ ਹੈ ਅਤੇ
ਤੀਜਾ ਮੈਚ ਮੰਗਲਵਾਰ ਨੂੰ ਹੈਮਿਲਟਨ ਵਿੱਚ ਖੇਡਿਆ ਜਾਣਾ ਹੈ। ਮੈਚ
ਵਿੱਚ ਗੁਰਨੂਰ ਬਰਾੜ ਨੇ ਸ਼ਾਨਦਾਰ ਗੇਂਦਬਾਜ਼ੀ ਕਰਦਿਆਂ ਚਾਰ
ਵਿਕਟਾਂ ਹਾਸਲ ਕੀਤੀਆਂ।
ਪਹਿਲਾਂ ਗੇਂਦਬਾਜ਼ੀ ਕਰਨ ਦਾ ਫੈਸਲਾ ਲੈਂਦਿਆਂ ਭਾਰਤ ਵੱਲੋਂ ਬਰਾੜ
(4/30) ਸਭ ਤੋਂ ਸਫ਼ਲ ਗੇਂਦਬਾਜ਼ ਰਿਹਾ। ਉਸ ਨੇ ਕਿਵੀ ਟੀਮ ਨੂੰ 41
ਓਵਰਾਂ ਵਿੱਚ ਸਿਰਫ 134 ਦੌੜਾਂ ’ਤੇ ਆਊਟ ਕਰ ਦਿੱਤਾ। 135 ਦੌੜਾਂ
ਦੇ ਟੀਚੇ ਦਾ ਪਿੱਛਾ ਕਰਨ ਉਤਰੀ ਭਾਰਤੀ ਟੀਮ ਦੀ ਸ਼ੁਰੂਆਤ ਬਹੁਤ
ਖਰਾਬ ਰਹੀ ਅਤੇ 47 ਦੌੜਾਂ ’ਤੇ ਹੀ ਉਸ ਦੀਆਂ 4 ਵਿਕਟਾਂ ਡਿੱਗ
ਗਈਆਂ। ਆਊਟ ਹੋਣ ਵਾਲਿਆਂ ਵਿੱਚ ਸ਼ੁਭਮਨ ਗਿੱਲ (0), ਰੋਹਿਤ
ਸ਼ਰਮਾ (23) ਅਤੇ ਵਿਰਾਟ ਕੋਹਲੀ (7) ਵਰਗੇ ਮਹਾਨ ਖਿਡਾਰੀ ਦੌੜਾਂ
ਬਣਾਉਣ ਵਿੱਚ ਨਾਕਾਮ ਰਹੇ। ਸ਼੍ਰੇਅਸ ਅਈਅਰ (46 ਗੇਂਦਾਂ ਵਿੱਚ 30
ਦੌੜਾਂ, ਚਾਰ ਚੌਕਿਆਂ ਅਤੇ ਇੱਕ ਛੱਕੇ ਦੀ ਮਦਦ ਨਾਲ) ਅਤੇ ਕੇ ਐੱਲ
ਰਾਹੁਲ (38 ਗੇਂਦਾਂ ਵਿੱਚ 26 ਦੌੜਾਂ, ਦੋ ਚੌਕਿਆਂ ਅਤੇ ਦੋ ਛੱਕਿਆਂ
ਨਾਲ) ਨੇ ਪਾਰੀ ਨੂੰ ਸੰਭਾਲਿਆ, ਪਰ ਜੈਕਬ ਡਫੀ ਤੇ ਕਾਈਲ ਜੈਮੀਸਨ
(ਦੋਵਾਂ ਨੇ 3/35 ਵਿਕਟਾਂ ਲਈਆਂ) ਨੇ ਭਾਰਤ ਦਾ ਸਕੋਰ 113/7 ਕਰ
ਦਿੱਤਾ। ਇਸ ਦੌਰਾਨ ਮੀਂਹ ਪੈਣ ਕਾਰਨ ਖੇਡ ਰੁਕ ਗਿਆ ਅਤੇ ਡੀ ਐੱਲ
ਐੱਸ ਪਾਰ ਸਕੋਰ ਤੋਂ ਭਾਰਤ ਚਾਰ ਦੌੜਾਂ ਅੱਗੇ ਸੀ, ਜਿਸ ਨਾਲ ਉਸ ਨੇ
ਲੜੀ ਜਿੱਤਣ ਦੀ ਆਪਣੀ ਉਮੀਦ ਨੂੰ ਜ਼ਿੰਦਾ ਰੱਖਦਿਆਂ ਇੱਕ ਅਹਿਮ
ਜਿੱਤ ਦਰਜ ਕੀਤੀ। ਭਾਰਤ ਪੰਜ ਮੈਚਾਂ ਦੀ ਇਸ ਲੜੀ ਵਿੱਚ 2-0
ਨਾਲ ਅੱਗੇ ਹੈ।
135 ਦੌੜਾਂ ਦੇ ਟੀਚੇ ਦਾ ਪਿੱਛਾ ਕਰਦਿਆਂ ਰੋਹਿਤ ਸ਼ਰਮਾ ਨੇ ਕਾਈਲ
ਜੈਮੀਸਨ ਦੀ ਗੇਂਦ ’ਤੇ ਚੌਕਾ ਲਗਾ ਕੇ ਆਪਣਾ ਖਾਤਾ ਖੋਲ੍ਹਿਆ। ਜੈਕਬ
ਡਫੀ ਨੇ ਅਗਲੇ ਓਵਰ ਦੀ ਸ਼ੁਰੂਆਤ ਵਿੱਚ ਕਪਤਾਨ ਸ਼ੁਭਮਨ ਗਿੱਲ ਨੂੰ
ਗੋਲਡਨ ਡਕ (ਬਿਨਾਂ ਖਾਤਾ ਖੋਲ੍ਹੇ ) ’ਤੇ ਆਊਟ ਕਰ ਕੇ ਵੱਡੀ ਸਫਲਤਾ
ਹਾਸਲ ਕੀਤੀ। ਵਿਰਾਟ ਕੋਹਲੀ ਨੇ ਡਫੀ ਵਿਰੁੱਧ ਸ਼ਾਨਦਾਰ ਕਵਰ
ਡਰਾਈਵ ਨਾਲ ਸ਼ੁਰੂਆਤ ਕੀਤੀ। ਹਾਲਾਂਕਿ, ਵਿਰਾਟ ਡਫੀ ਵਿਰੁੱਧ
ਸ਼ਾਨਦਾਰ ਡਰਾਈਵ ਖੇਡਣ ਦੀ ਕੋਸ਼ਿਸ਼ ਵਿੱਚ ਆਪਣੀ ਵਿਕਟ ਗੁਆ
ਬੈਠਾ, ਜਿੱਥੇ ਕਵਰ ਪੁਆਇੰਟ ’ਤੇ ਵਿਲ ਯੰਗ ਨੇ ਕੈਚ ਫੜਿਆ।
ਰੋਹਿਤ ਨੇ ਟੀਚੇ ਦਾ ਪਿੱਛਾ ਜਾਰੀ ਰੱਖਦਿਆਂ ਜੈਮੀਸਨ ਵਿਰੁੱਧ ਦੋ ਛੱਕੇ
ਲਗਾਏ, ਜਿਸ ਵਿੱਚ ਉਸ ਦਾ ਖ਼ਾਸ ਪੁੱਲ ਸ਼ਾਟ ਵੀ ਸ਼ਾਮਲ ਸੀ।
ਹਾਲਾਂਕਿ, ਜੈਮੀਸਨ ਦੀ ਗੇਂਦ ’ਤੇ ਉਸ ਦਾ ਬੱਲਾ ਛੂਹ ਕੇ ਗੇਂਦ ਸਲਿਪਸ
ਵਿੱਚ ਹੈਨਰੀ ਨਿਕੋਲਸ ਕੋਲ ਚਲੀ ਗਈ। ਉਹ 27 ਗੇਂਦਾਂ ਵਿੱਚ 23
ਦੌੜਾਂ ਬਣਾ ਕੇ ਆਊਟ ਹੋ ਗਿਆ। ਉਪ-ਕਪਤਾਨ ਸ਼੍ਰੇਅਸ ਅਈਅਰ
ਅਤੇ ਕੇ ਐੱਲ ਰਾਹੁਲ (38 ਗੇਂਦਾਂ ’ਤੇ 26 ਦੌੜਾਂ) ਨੇ ਪਾਰੀ ਨੂੰ ਅੱਗੇ
ਵਧਾਇਆ। ਕੇ ਐੱਲ ਨੇ 16ਵੇਂ ਓਵਰ ਵਿੱਚ ਨਾਥਨ ਸਮਿਥ ਵਿਰੁੱਧ
ਇੱਕ ਚੌਕਾ ਅਤੇ ਇੱਕ ਛੱਕਾ ਲਗਾਇਆ, ਜਦੋਂ ਕਿ ਅਈਅਰ ਨੇ 19ਵੇਂ
ਓਵਰ ਵਿੱਚ ਫਿਸ਼ਰ ਵਿਰੁੱਧ ਦੋ ਚੌਕੇ ਲਗਾਏ।

ਭਾਰਤ ਨੇ ਨਿਊਜ਼ੀਲੈਂਡ ਨੂੰ ਚਾਰ ਦੌੜਾਂ ਨਾਲ ਹਰਾਇਆ (ਜਾਰੀ)

ਹਾਲਾਂਕਿ, ਜੈਮੀਸਨ ਨੇ 39 ਦੌੜਾਂ ਦੀ ਇਸ ਵਧਦੀ ਹੋਈ ਸਾਂਝੇਦਾਰੀ ਨੂੰ
ਤੋੜ ਦਿੱਤਾ ਅਤੇ ਸ਼੍ਰੇਅਸ ਨੂੰ 46 ਗੇਂਦਾਂ ਵਿੱਚ 30 ਦੌੜਾਂ ’ਤੇ ਆਊਟ ਕਰ
ਦਿੱਤਾ, ਜਿਸ ਵਿੱਚ ਚਾਰ ਚੌਕੇ ਅਤੇ ਇੱਕ ਛੱਕਾ ਸ਼ਾਮਲ ਸੀ। 20
ਓਵਰਾਂ ਵਿੱਚ ਭਾਰਤ ਦਾ ਸਕੋਰ 86/5 ਸੀ। ਕੇ ਐੱਲ ਰਾਹੁਲ ਦਾ ਇੱਕ
ਟੌਪ-ਐੱਜ ਛੱਕੇ ਲਈ ਦਰਸ਼ਕਾਂ ਵਿੱਚ ਜਾ ਡਿੱਗਿਆ, ਜਿਸ ਨਾਲ 22.5
ਓਵਰਾਂ ਵਿੱਚ ਭਾਰਤ ਦਾ 100 ਦੌੜਾਂ ਦਾ ਅੰਕੜਾ ਪੂਰਾ ਹੋ ਗਿਆ।
ਪੰਜਾਬ

ਪੰਜਾਬ ਦੇ ਕੰਪਿਊਟਰ ਅਧਿਆਪਕਾਂ ਦਾ ਡੀਏ
40% ਵਧਾਇਆ, ਸੀਐਮ ਨੇ ਕਿਹਾ 1 ਹਜ਼ਾਰ
ਤੋਂ ਵੀ ਵੱਧ ਮੁਲਾਜ਼ਮ ਹੋਣਗੇ ਰੈਗੂਲਰ
ਕੰਪਿਊਟਰ ਅਧਿਆਪਕਾਂ ਲਈ ਡੀਏ ਵਿੱਚ 181% ਤੋਂ 221% ਵਾਧੇ
ਨਾਲ, 15 ਹਜ਼ਾਰ 000 ਰੁਪਏ ਦੀ ਮੂਲ ਤਨਖਾਹ ਵਾਲੇ
ਕਰਮਚਾਰੀਆਂ ਦੀ ਤਨਖਾਹ ਵਿੱਚ 6,000 ਰੁਪਏ, 25,000 ਰੁਪਏ
ਦੀ ਮੂਲ ਤਨਖਾਹ ਵਾਲੇ ਕਰਮਚਾਰੀਆਂ ਦੀ ਤਨਖਾਹ ਵਿੱਚ 10,000
ਰੁਪਏ ਅਤੇ 35,000 ਰੁਪਏ ਦੀ ਮੂਲ ਤਨਖਾਹ ਵਾਲੇ ਕਰਮਚਾਰੀਆਂ
ਦੀ ਤਨਖਾਹ ਵਿੱਚ 14,000 ਰੁਪਏ ਪ੍ਰਤੀ ਮਹੀਨਾ ਵਾਧਾ ਹੋਵੇਗਾ।
ਇਹ ਵਾਧਾ ਡੀਏ ਵਿੱਚ ਅੰਤਰ ਦੇ ਅਧਾਰ ਤੇ ਹੋਵੇਗਾ।
ਪੰਜਾਬ ਸਰਕਾਰ ਨੇ 6,507 ਕੰਪਿਊਟਰ ਅਧਿਆਪਕਾਂ ਦੇ ਮਹਿੰਗਾਈ
ਭੱਤੇ ਵਿੱਚ 40% ਵਾਧਾ ਕੀਤਾ ਹੈ। ਇਸ ਨਾਲ ਇਨ੍ਹਾਂ ਕਰਮਚਾਰੀਆਂ
ਦਾ ਡੀਏ 181% ਤੋਂ ਵਧ ਕੇ 221% ਹੋ ਗਿਆ ਹੈ। ਇਸ ਤੋਂ
ਇਲਾਵਾ ਸਮਗ੍ਰ ਸਿੱਖਿਆ ਅਭਿਆਨ ਅਧੀਨ ਕੰਮ ਕਰ ਰਹੇ 1,007
ਗੈਰ-ਅਧਿਆਪਨ ਕਰਮਚਾਰੀਆਂ ਦੀਆਂ ਸੇਵਾਵਾਂ ਨੂੰ ਨਿਯਮਤ ਕਰਨ
ਦਾ ਫੈਸਲਾ ਲਿਆ ਗਿਆ ਹੈ। ਸਰਕਾਰ ਦੇ ਅਨੁਸਾਰ, ਇਨ੍ਹਾਂ
ਕਰਮਚਾਰੀਆਂ ਦੀਆਂ ਸੇਵਾਵਾਂ ਕੁਝ ਸਮਾਂ ਪਹਿਲਾਂ ਨਿਯਮਤ ਕੀਤੀਆਂ
ਗਈਆਂ ਸਨ।
ਮੁੱਖ ਮੰਤਰੀ ਭਗਵੰਤ ਮਾਨ ਨੇ ਸੋਸ਼ਲ ਮੀਡੀਅ ‘ਤੇ ਇੱਕ ਪੋਸਟ ਸਾਂਝੀ
ਕੀਤੀ। ਜਿਸ ਵਿੱਚ ਕਿਹਾ ਗਿਆ ਹੈ ਕਿ ਉਹ ਕਰਮਚਾਰੀਆਂ ਦੀ
ਭਲਾਈ ਅਤੇ ਉਨ੍ਹਾਂ ਦੇ ਸੁਰੱਖਿਅਤ ਭਵਿੱਖ ਲਈ ਪੂਰੀ ਤਰ੍ਹਾਂ ਵਚਨਬੱਧ
ਹਨ। ਉਨ੍ਹਾਂ ਸਾਰਿਆਂ ਨੂੰ ਦੀਵਾਲੀ ਦੀਆਂ ਬਹੁਤ-ਬਹੁਤ ਸ਼ੁਭਕਾਮਨਾਵਾਂ
ਦਿੱਤੀਆਂ।
ਜਨਵਰੀ 2025 ਵਿੱਚ, ਪੰਜਾਬ ਸਰਕਾਰ ਨੇ ਕੰਪਿਊਟਰ ਅਧਿਆਪਕਾਂ
ਦੇ ਡੀਏ ਨੂੰ 148% ਤੋਂ ਵਧਾ ਕੇ 181% ਕਰ ਦਿੱਤਾ। ਇਸ ਨਾਲ
15,000 ਰੁਪਏ ਦੀ ਮੂਲ ਤਨਖਾਹ ਲਈ ਡੀਏ ਵਿੱਚ 4,950 ਰੁਪਏ,
25,000 ਰੁਪਏ ਦੀ ਮੂਲ ਤਨਖਾਹ ਲਈ 8,250 ਰੁਪਏ ਅਤੇ
35,000 ਰੁਪਏ ਦੀ ਮੂਲ ਤਨਖਾਹ ਲਈ 11,550 ਰੁਪਏ ਦਾ ਵਾਧਾ
ਹੋਇਆ। ਇਹ ਵਾਧਾ 1 ਜਨਵਰੀ, 2025 ਤੋਂ ਲਾਗੂ ਹੋਇਆ ਸੀ।
ਪੰਜਾਬ ਸਰਕਾਰ ਨੇ ਜੁਲਾਈ 2020 ਤੋਂ ਬਾਅਦ ਭਰਤੀ ਹੋਏ ਲਗਭਗ
85,000 ਕਰਮਚਾਰੀਆਂ ਦੇ ਡੀਏ ਨੂੰ 42% ਤੋਂ ਵਧਾ ਕੇ 60%
ਕਰਨ ਦਾ ਫੈਸਲਾ ਕੀਤਾ ਸੀ। ਇਹ ਲਗਭਗ 18 ਫੀਸਦ ਵਾਧਾ ਹੋਣਾ
ਚਾਹੀਦਾ ਸੀ। ਹਾਲਾਂਕਿ, ਇਸ ਫੈਸਲੇ ਨੇ ਵਿਵਾਦ ਪੈਦਾ ਕਰ ਦਿੱਤਾ
ਕਿਉਂਕਿ ਸੂਬੇ ਦੇ ਲਗਭਗ 3.15 ਲੱਖ ਹੋਰ ਕਰਮਚਾਰੀਆਂ ਨੂੰ ਉਸੇ
ਸਮੇਂ ਇਹ ਲਾਭ ਨਹੀਂ ਮਿਲਿਆ।
ਦੱਸ ਦਈਏ ਕਿ 4 ਨਵੰਬਰ ਨੂੰ ਮੁੱਖ ਮੰਤਰੀ ਭਗਵੰਤ ਮਾਨ ਨੇ 3%
ਵਾਧੂ ਡੀਏ ਵਾਧੇ ਦਾ ਐਲਾਨ ਕੀਤਾ। ਇਸ ਦੇ ਬਾਵਜੂਦ,
ਕਰਮਚਾਰੀਆਂ ਦਾ ਵਿਵਾਦ ਪੂਰੀ ਤਰ੍ਹਾਂ ਨਾਲ ਖਤਮ ਨਹੀਂ ਹੋਈ।
ਕਰਮਚਾਰੀਆਂ ਅਤੇ ਪੈਨਸ਼ਨਰਾਂ ਲਈ ਲਗਭਗ ₹22,818 ਕਰੋੜ
ਦੇ ਡੀਏ-ਡੀਆਰ ਬਕਾਏ ਦਾ ਮਾਮਲਾ ਵੀ ਪੰਜਾਬ ਅਤੇ ਹਰਿਆਣਾ
ਹਾਈ ਕੋਰਟ ਵਿੱਚ ਚੱਲ ਰਿਹਾ ਹੈ।

ਪੰਜਾਬ

ਮਾਨ ਸਰਕਾਰ ਵੱਲੋਂ ਪੰਜਾਬ ਦੇ ਪਟਵਾਰੀਆਂ ਨੂੰ
ਵੱਡੀ ਸੌਗਾਤ: ਨਵੀਆਂ ਅਸਾਮੀਆਂ ਭਰਣ ਦਾ
ਐਲਾਨ
ਪੰਜਾਬ ਸਰਕਾਰ ਨੇ ਪਟਵਾਰੀਆਂ ਲਈ ਜ਼ਿਲ੍ਹਾ-ਪੱਧਰੀ ਰਵਾਇਤੀ
ਕਾਡਰ ਨੂੰ ਬਹਾਲ ਕਰ ਦਿੱਤਾ ਹੈ, ਜਿਸ ਨਾਲ 2020 ਵਿੱਚ ਲਾਗੂ ਕੀਤੇ
ਗਏ ਰਾਜ-ਪੱਧਰੀ ਕਾਡਰ ਨੂੰ ਰੱਦ ਕਰ ਦਿੱਤਾ ਗਿਆ ਹੈ। ਮੁੱਖ ਮੰਤਰੀ
ਭਗਵੰਤ ਮਾਨ ਨੇ ਇਹ ਫੈਸਲਾ 'ਰੈਵੇਨਿਊ ਪਟਵਾਰ ਯੂਨੀਅਨ' ਦੀ
ਮੰਗ 'ਤੇ ਲਿਆ ਹੈ; ਇਸ ਤੋਂ ਇਲਾਵਾ, 1,001 ਨਵੇਂ ਪਟਵਾਰੀਆਂ ਦੀ
ਭਰਤੀ ਪ੍ਰਕਿਰਿਆ ਵੀ ਸ਼ੁਰੂ ਕੀਤੀ ਜਾਵੇਗੀ।
ਸ਼ੁੱਕਰਵਾਰ ਨੂੰ ਚੰਡੀਗੜ੍ਹ ਪ੍ਰੈੱਸ ਕਲੱਬ ਵਿਖੇ ਇੱਕ ਵਿਸ਼ੇਸ਼ ਪ੍ਰੈੱਸ
ਕਾਨਫਰੰਸ ਕੀਤੀ ਗਈ, ਜਿਸ ਦੀ ਅਗਵਾਈ ਪੰਜਾਬ ਰੈਵੇਨਿਊ
ਪਟਵਾਰ ਯੂਨੀਅਨ ਦੇ ਸੂਬਾ ਪ੍ਰਧਾਨ ਬਲਰਾਜ ਸਿੰਘ ਔਜਲਾ ਨੇ
ਕੀਤੀ। ਇਸ ਦੌਰਾਨ ਉਨ੍ਹਾਂ ਐਲਾਨ ਕੀਤਾ ਕਿ ਮੁੱਖ ਮੰਤਰੀ ਨੇ
ਪਟਵਾਰੀਆਂ ਲਈ ਜ਼ਿਲ੍ਹਾ-ਆਧਾਰਿਤ ਕਾਡਰ ਨੂੰ ਬਹਾਲ ਕਰ ਦਿੱਤਾ ਹੈ
ਅਤੇ 1,001 ਨਵੀਆਂ ਭਰਤੀਆਂ ਲਈ ਰਾਹ ਪੱਧਰਾ ਕਰ ਦਿੱਤਾ ਹੈ।
ਉਨ੍ਹਾਂ ਨੇ ਇਸ ਫੈਸਲੇ ਲਈ ਮੁੱਖ ਮੰਤਰੀ ਭਗਵੰਤ ਮਾਨ ਦਾ ਵਿਸ਼ੇਸ਼
ਧੰਨਵਾਦ ਕੀਤਾ। ਮੀਡੀਆ ਨਾਲ ਗੱਲਬਾਤ ਕਰਦਿਆਂ ਬਲਰਾਜ ਸਿੰਘ
ਔਜਲਾ ਨੇ ਦੱਸਿਆ ਕਿ ਸਾਲ 2024 ਵਿੱਚ, ਸਰਕਾਰ ਨੇ ਪਟਵਾਰੀਆਂ
ਲਈ ਰਵਾਇਤੀ ਜ਼ਿਲ੍ਹਾ-ਆਧਾਰਿਤ ਕਾਡਰ ਨੂੰ ਬਦਲ ਕੇ ਰਾਜ-ਪੱਧਰੀ
ਕਾਡਰ ਬਣਾ ਦਿੱਤਾ ਸੀ।
ਉਨ੍ਹਾਂ ਦੱਸਿਆ ਕਿ ਜਥੇਬੰਦਕ ਅਨੁਸ਼ਾਸਨ ਨੂੰ ਕਾਇਮ ਰੱਖਦੇ ਹੋਏ,
ਯੂਨੀਅਨ ਨੇ ਸੀਨੀਅਰ ਅਧਿਕਾਰੀਆਂ ਰਾਹੀਂ ਮੁੱਖ ਮੰਤਰੀ ਨਾਲ
ਉਸਾਰੂ ਗੱਲਬਾਤ ਕੀਤੀ।
ਮੁੱਖ ਮੰਤਰੀ ਦੇ ਧਿਆਨ ਵਿੱਚ ਲਿਆਂਦਾ ਗਿਆ ਸੀ ਕਿ ਰਾਜ-ਪੱਧਰੀ
ਕਾਡਰ ਲਾਗੂ ਹੋਣ ਕਾਰਨ ਨਵੀਆਂ ਭਰਤੀਆਂ, ਤਰੱਕੀਆਂ ਅਤੇ
ਕਾਨੂੰਨੀ ਮਾਮਲਿਆਂ ਦੇ ਨਿਪਟਾਰੇ ਵਿੱਚ ਕਈ ਮੁਸ਼ਕਲਾਂ ਅਤੇ ਕਾਨੂੰਨੀ
ਅੜਚਨਾਂ ਪੈਦਾ ਹੋ ਗਈਆਂ ਸਨ।
ਯੂਨੀਅਨ ਪ੍ਰਧਾਨ ਨੇ ਦੱਸਿਆ ਕਿ ਯੂਨੀਅਨ ਦੇ ਤਰਕਾਂ ਵਿੱਚ ਵਜ਼ਨ
ਦੇਖਦਿਆਂ, ਮੁੱਖ ਮੰਤਰੀ ਨੇ ਸਕਾਰਾਤਮਕ ਪਹੁੰਚ ਅਪਣਾਈ, ਰਾਜ-
ਪੱਧਰੀ ਕਾਡਰ ਨੂੰ ਖਤਮ ਕਰ ਦਿੱਤਾ ਅਤੇ ਜ਼ਿਲ੍ਹਾ-ਆਧਾਰਿਤ ਕਾਡਰ ਨੂੰ
ਬਹਾਲ ਕਰ ਦਿੱਤਾ।
ਇਸ ਸਬੰਧੀ ਇੱਕ ਗਜ਼ਟ ਨੋਟੀਫਿਕੇਸ਼ਨ ਵੀ ਜਾਰੀ ਕਰ ਦਿੱਤਾ ਗਿਆ
ਹੈ। ਯੂਨੀਅਨ ਨੇ 1,001 ਨਵੇਂ ਪਟਵਾਰੀਆਂ ਦੀ ਭਰਤੀ ਪ੍ਰਕਿਰਿਆ
ਸ਼ੁਰੂ ਕਰਨ ਦੇ ਸਰਕਾਰ ਦੇ ਫੈਸਲੇ ਦਾ ਸਵਾਗਤ ਕੀਤਾ। ਇਸ ਦੇ ਨਾਲ
ਹੀ, ਯੂਨੀਅਨ ਨੇ ਜ਼ੋਰਦਾਰ ਮੰਗ ਕੀਤੀ ਕਿ 17 ਜੁਲਾਈ, 2020 ਤੋਂ

ਮਾਨ ਸਰਕਾਰ ਵੱਲੋਂ ਪੰਜਾਬ ਦੇ ਪਟਵਾਰੀਆਂ ਨੂੰ ਵੱਡੀ ਸੌਗਾਤ: ਨਵੀਆਂ ਅਸਾਮੀਆਂ
ਭਰਣ ਦਾ ਐਲਾਨ (ਜਾਰੀ)

ਬਾਅਦ ਸੇਵਾ ਵਿੱਚ ਸ਼ਾਮਲ ਹੋਏ ਉਨ੍ਹਾਂ ਪਟਵਾਰੀਆਂ ਦੀਆਂ ਤਨਖਾਹਾਂ
ਵਿੱਚ ਤੁਰੰਤ ਵਾਧਾ ਕੀਤਾ ਜਾਵੇ, ਜੋ ਇਸ ਸਮੇਂ ਘੱਟ ਤਨਖਾਹ ਲੈ ਰਹੇ
ਹਨ।
ਦੇਸ਼

2 ਸਾਲ ਦੇ ਕਾਰਜਕਾਲ ਦੇ ਵਾਧੇ ਨਾਲ
ਅਗਨੀਵੀਰ 6 ਸਾਲ ਬਾਅਦ ਪੱਕੀ ਭਰਤੀ
ਲਈ ਯੋਗ ਹੋਣਗੇ: ਰਾਜਨਾਥ ਸਿੰਘ
ਰਾਜਸਥਾਨ ਵਿੱਚ ਲੌਂਗੇਵਾਲਾ ਦੇ ਦੌਰੇ ਦੌਰਾਨ ਫੌਜੀ ਜਵਾਨਾਂ ਨੂੰ ਮਿਲਦੇ
ਹੋਏ ਰੱਖਿਆ ਮੰਤਰੀ ਰਾਜਨਾਥ ਸਿੰਘ।
ਰੱਖਿਆ ਮੰਤਰੀ ਰਾਜਨਾਥ ਸਿੰਘ ਨੇ ਸ਼ਨਿੱਚਰਵਾਰ ਨੂੰ ਕਿਹਾ ਕਿ ਮੌਜੂਦਾ
4 ਸਾਲ ਦਾ ਕਾਰਜਕਾਲ ਪੂਰਾ ਕਰਨ ਵਾਲੇ ਅਗਨੀਵੀਰਾਂ ਨੂੰ ਹੁਣ 2
ਸਾਲ ਦਾ ਹੋਰ ਵਾਧਾ (ਐਕਸਟੈਂਸ਼ਨ) ਦਿੱਤਾ ਜਾਵੇਗਾ। ਇਸ ਤਰ੍ਹਾਂ ਕੁੱਲ
6 ਸਾਲ ਦਾ ਕਾਰਜਕਾਲ ਪੂਰਾ ਕਰਨ ਤੋਂ ਬਾਅਦ, ਸਾਰੇ ਅਗਨੀਵੀਰ
ਫੌਜ ਵਿੱਚ ਪੱਕੇ ਸੈਨਿਕਾਂ ਵਜੋਂ ਭਰਤੀ ਹੋਣ ਲਈ ਯੋਗ ਹੋਣਗੇ।
ਹਾਲਾਂਕਿ, ਪੱਕੀ ਭਰਤੀ ਉਨ੍ਹਾਂ ਦੀ ਆਪਣੀ ਇੱਛਾ, ਸਰੀਰਕ ਫਿੱਟਨੈੱਸ,
ਅਨੁਸ਼ਾਸਨ ਅਤੇ ਤੈਅ ਚੋਣ ਮਾਪਦੰਡਾਂ ਨੂੰ ਪੂਰਾ ਕਰਨ 'ਤੇ ਨਿਰਭਰ
ਕਰੇਗੀ।
ਪੱਛਮੀ ਬੰਗਾਲ ਦੇ ਬਾਗਡੋਗਰਾ ਏਅਰ ਫੋਰਸ ਸਟੇਸ਼ਨ 'ਤੇ ਹਵਾਈ
ਫੌਜ ਦੇ ਜਵਾਨਾਂ ਨਾਲ ਗੱਲਬਾਤ ਕਰਦਿਆਂ ਉਨ੍ਹਾਂ ਇਸ ਫੈਸਲੇ ਨੂੰ
"ਅਗਨੀਵੀਰਾਂ ਲਈ ਦੀਵਾਲੀ ਦਾ ਇੱਕ ਵੱਡਾ ਤੋਹਫਾ" ਦੱਸਿਆ।
ਉਨ੍ਹਾਂ ਕਿਹਾ ਕਿ ਇਹ ਕਦਮ ਨੌਜਵਾਨਾਂ ਨੂੰ ਦੇਸ਼ ਦੀ ਸੇਵਾ ਕਰਨ ਦਾ
ਇੱਕ ਹੋਰ ਸੁਨਹਿਰੀ ਮੌਕਾ ਦੇਵੇਗਾ। ਇਹ ਅਹਿਮ ਫੈਸਲਾ ਪ੍ਰਧਾਨ
ਮੰਤਰੀ ਨਰਿੰਦਰ ਮੋਦੀ ਦੀ ਅਗਵਾਈ ਵਿੱਚ ਹੋਈ ਕੈਬਨਿਟ ਮੀਟਿੰਗ
ਦੌਰਾਨ ਲਿਆ ਗਿਆ ਹੈ।
ਚੀਫ਼ ਆਫ਼ ਡਿਫੈਂਸ ਸਟਾਫ਼ ਜਨਰਲ ਐੱਨ ਐੱਸ ਰਾਜਾ ਸੁਬਰਾਮਨੀ ਨੇ
ਬੁੱਧਵਾਰ ਨੂੰ ਇਸ ਯੋਜਨਾ ਵਿੱਚ ਬਦਲਾਅ ਦਾ ਐਲਾਨ ਕੀਤਾ ਸੀ।
ਉਨ੍ਹਾਂ ਕਿਹਾ ਸੀ ਕਿ ਸਰਕਾਰ ਦੇ ਇਸ ਫੈਸਲੇ ਨਾਲ ਲਗਪਗ ਸਾਰੇ
ਅਗਨੀਵੀਰਾਂ ਦੇ ਰੱਖਿਆ ਬਲਾਂ ਵਿੱਚ ਪੱਕੇ ਤੌਰ 'ਤੇ ਸ਼ਾਮਲ ਹੋਣ ਦਾ
ਰਸਤਾ ਖੁੱਲ੍ਹ ਗਿਆ ਹੈ। ਇਹ ਵੱਡਾ ਐਲਾਨ ਉਨ੍ਹਾਂ 18,300
ਅਗਨੀਵੀਰਾਂ ਦੇ ਫੌਜ 'ਚੋਂ ਬਾਹਰ ਆਉਣ ਤੋਂ ਸਿਰਫ਼ ਤਿੰਨ ਹਫ਼ਤੇ
ਪਹਿਲਾਂ ਕੀਤਾ ਗਿਆ ਹੈ, ਜਿਨ੍ਹਾਂ ਦੇ 4 ਸਾਲ ਪੂਰੇ ਹੋਣ ਵਾਲੇ ਸਨ।
ਮੌਜੂਦਾ ਸਮੇਂ ਵਿੱਚ 3 ਲੱਖ ਤੋਂ ਵੱਧ ਜਵਾਨ ਅਗਨੀਪਥ ਯੋਜਨਾ ਤਹਿਤ
ਫੌਜ ਵਿੱਚ ਸੇਵਾ ਨਿਭਾ ਰਹੇ ਹਨ। ਰੱਖਿਆ ਅਧਿਕਾਰੀਆਂ ਨੇ ਸਪਸ਼ਟ
ਕੀਤਾ ਕਿ ਅਗਨੀਪਥ ਯੋਜਨਾ ਨੂੰ ਵਾਪਸ ਨਹੀਂ ਲਿਆ ਗਿਆ ਹੈ
ਬਲਕਿ ਇਸ ਵਿੱਚ ਸੋਧ ਕੀਤੀ ਗਈ ਹੈ।
ਜ਼ਿਕਰਯੋਗ ਹੈ ਕਿ ਜੂਨ 2022 ਵਿੱਚ ਤਿੰਨਾਂ ਸੈਨਾਵਾਂ ਦੀ ਔਸਤ ਉਮਰ
ਘਟਾਉਣ ਦੇ ਮਕਸਦ ਨਾਲ ਅਗਨੀਪਥ ਯੋਜਨਾ ਸ਼ੁਰੂ ਕੀਤੀ ਗਈ
ਸੀ। ਇਸ ਤਹਿਤ ਸਾਢੇ 17 ਤੋਂ 21 ਸਾਲ ਦੇ ਨੌਜਵਾਨਾਂ ਨੂੰ 4 ਸਾਲ
ਲਈ ਭਰਤੀ ਕੀਤਾ ਜਾਂਦਾ ਸੀ, ਜਿਸ ਵਿੱਚੋਂ ਸਿਰਫ਼ 25 ਫੀਸਦੀ
ਜਵਾਨਾਂ ਨੂੰ ਹੀ ਪੱਕੇ ਕਰਨ ਦੀ ਵਿਵਸਥਾ ਸੀ। ਕਾਂਗਰਸ ਸਮੇਤ ਕਈ
ਵਿਰੋਧੀ ਪਾਰਟੀਆਂ ਲਗਾਤਾਰ ਸਰਕਾਰ 'ਤੇ ਸਵਾਲ ਚੁੱਕ ਰਹੀਆਂ ਸਨ
ਕਿ 4 ਸਾਲ ਬਾਅਦ ਬਾਹਰ ਹੋਣ ਵਾਲੇ 75 ਫੀਸਦੀ ਨੌਜਵਾਨਾਂ ਦਾ
ਭਵਿੱਖ ਕੀ ਹੋਵੇਗਾ।
ਪੰਜਾਬ

ਮੋਗਾ ’ਚ ਕਰੋੜਾਂ ਦੇ ਜ਼ਮੀਨੀ ਘੁਟਾਲੇ ਦੀ ਜਾਂਚ
ਤੇਜ਼, ਜਾਂਚ ’ਚ ਵਿਧਾਇਕਾ ਬਾਰੇ ਅਹਿਮ
ਖ਼ੁਲਾਸੇ
ਮੋਗਾ ਵਿੱਚ ਈਡੀ ਨੇ ਵਿਧਾਇਕਾ ਅਤੇ ਉਨ੍ਹਾਂ ਦੇ ਰਿਸ਼ਤੇਦਾਰਾਂ ਨਾਲ
ਜੁੜੇ 7 ਟਿਕਾਣਿਆਂ ’ਤੇ ਛਾਪੇਮਾਰੀ ਕੀਤੀ। ਜ਼ਮੀਨ ਮੁਆਵਜ਼ੇ ਅਤੇ
ਸਰਕਾਰੀ ਜ਼ਮੀਨਾਂ ਦੀ ਕਥਿਤ ਧੋਖਾਧੜੀ ਦੀ ਜਾਂਚ ਤੇਜ਼।
ਐਨਫੋਰਸਮੈਂਟ ਡਾਇਰੈਕਟੋਰੇਟ ਨੇ ਮੋਗਾ ਵਿੱਚ ਵੱਡੀ ਕਾਰਵਾਈ
ਕਰਦਿਆਂ ਹਾਕਮ ਧਿਰ ਦੀ ਵਿਧਾਇਕਾ, ਉਨ੍ਹਾਂ ਦੇ ਪਰਿਵਾਰਕ ਮੈਂਬਰਾਂ
ਅਤੇ ਰਿਸ਼ਤੇਦਾਰਾਂ ਨਾਲ ਜੁੜੇ ਸੱਤ ਟਿਕਾਣਿਆਂ ’ਤੇ ਛਾਪੇਮਾਰੀ ਕੀਤੀ
ਹੈ। ਇਸ ਕਾਰਵਾਈ ਦੌਰਾਨ ਨੈਸ਼ਨਲ ਹਾਈਵੇਅ-754ਏ ਲਈ
ਐਕੁਆਇਰ ਕੀਤੀ ਜ਼ਮੀਨ ਦੇ ਮੁਆਵਜ਼ੇ ਵਿੱਚ ਕਥਿਤ ਕਰੋੜਾਂ ਰੁਪਏ
ਦੇ ਘੁਟਾਲੇ ਨਾਲ ਜੁੜੇ ਕਈ ਅਹਿਮ ਤੱਥ ਸਾਹਮਣੇ ਆਏ ਹਨ।
ਜਾਂਚ ਦਾ ਮੁੱਖ ਮਾਮਲਾ ਨੈਸ਼ਨਲ ਹਾਈਵੇਅ-754ਏ ਲਈ
ਐਕੁਆਇਰ ਕੀਤੀ ਜ਼ਮੀਨ ਦੇ ਮੁਆਵਜ਼ੇ ਦੀ 1 ਕਰੋੜ 65 ਹਜ਼ਾਰ
724 ਰੁਪਏ ਦੀ ਕਥਿਤ ਗਲਤ ਅਦਾਇਗੀ ਨਾਲ ਸਬੰਧਤ ਹੈ।
ਜਾਂਚ ਏਜੰਸੀ ਨੂੰ ਸ਼ੱਕ ਹੈ ਕਿ ਇਸ ਮਾਮਲੇ ਵਿੱਚ ਵਿਧਾਇਕਾ, ਉਨ੍ਹਾਂ ਦੇ
ਪਤੀ ਡਾ. ਰਾਕੇਸ਼ ਅਰੋੜਾ ਅਤੇ ਕੁਝ ਹੋਰ ਵਿਅਕਤੀਆਂ ਨੇ ਮੁਲਜ਼ਮਾਂ
ਦੀ ਮਦਦ ਕੀਤੀ ਹੋ ਸਕਦੀ ਹੈ। ਇਸ ਮਾਮਲੇ ਵਿੱਚ 16 ਜੂਨ 2024
ਨੂੰ ਥਾਣਾ ਧਰਮਕੋਟ ਵਿਖੇ ਐਫਆਈਆਰ ਦਰਜ ਕੀਤੀ ਗਈ ਸੀ।
ਇਸ ਵਿੱਚ ਪਟਵਾਰੀ ਨਵਦੀਪ ਸਿੰਘ, ਦਿਲਖ਼ੁਸ਼ ਕੁਮਾਰੀ ਅਤੇ ਹੋਰ
ਵਿਅਕਤੀਆਂ ਦੇ ਨਾਂ ਸਾਹਮਣੇ ਆਏ ਸਨ। ਪੰਜਾਬ ਪੁਲੀਸ ਵੱਲੋਂ ਇਸ
ਮਾਮਲੇ ਵਿੱਚ ਚਾਰਜਸ਼ੀਟ ਵੀ ਦਾਇਰ ਕੀਤੀ ਜਾ ਚੁੱਕੀ ਹੈ।
ਬਾਅਦ ਵਿੱਚ ਬੈਂਕ ਨੇ ਇਸ ਖਾਤੇ ਨੂੰ ਫ਼ਰੀਜ਼ ਕਰ ਦਿੱਤਾ। ਜਾਂਚ ਏਜੰਸੀ
ਨੂੰ ਸ਼ੱਕ ਹੈ ਕਿ ਇਸ ਪੈਸੇ ਨੂੰ ਹੋਰ ਖਾਤਿਆਂ ਵਿੱਚ ਭੇਜਣ ਅਤੇ ਕਥਿਤ
ਤੌਰ ’ਤੇ ਹੜੱਪਣ ਦੀ ਕੋਸ਼ਿਸ਼ ਕੀਤੀ ਗਈ। ਇਸ ਵਿੱਚ ਵਿਧਾਇਕਾ,
ਉਨ੍ਹਾਂ ਦੇ ਪਤੀ ਅਤੇ ਹੋਰ ਸਬੰਧਤ ਵਿਅਕਤੀਆਂ ਦੀ ਭੂਮਿਕਾ ਦੀ ਜਾਂਚ
ਕੀਤੀ ਜਾ ਰਹੀ ਹੈ।
ਇਨ੍ਹਾਂ ਵਿੱਚ ਜ਼ੀਰਾ ਰੋਡ ’ਤੇ ਕੇਂਦਰ ਸਰਕਾਰ ਦੀ 13 ਮਰਲੇ ਜ਼ਮੀਨ,
ਸਿਵਲ ਲਾਈਨਜ਼ ਵਿੱਚ ਪੰਜਾਬ ਸਰਕਾਰ ਦੀ 7 ਮਰਲੇ ਜ਼ਮੀਨ, ਰੇਲਵੇ
ਰੋਡ ’ਤੇ ਮਾਰਕੀਟ ਕਮੇਟੀ ਦੀ 6 ਮਰਲੇ ਜ਼ਮੀਨ ਅਤੇ ਮੋਗਾ ਦੇ ਮਹਿਲਾ
ਸਿੰਘ-3 ਇਲਾਕੇ ਵਿੱਚ ਨਗਰ ਨਿਗਮ ਦੀ 3 ਕਨਾਲ 16 ਮਰਲੇ
ਜ਼ਮੀਨ ਸ਼ਾਮਲ ਹੈ।
ਇਸ ਤੋਂ ਇਲਾਵਾ ਯੂਨਾਈਟਿਡ ਚਰਚ ਆਫ਼ ਨਾਰਦਰਨ ਇੰਡੀਆ
ਟਰੱਸਟ ਐਸੋਸੀਏਸ਼ਨ ਦੀ 52 ਮਰਲੇ 8 ਸਰਸਾਹੀ ਜ਼ਮੀਨ ਦੇ ਕਥਿਤ
ਗਲਤ ਤਬਾਦਲੇ ਦੀ ਵੀ ਜਾਂਚ ਕੀਤੀ ਜਾ ਰਹੀ ਹੈ।
ਦੂਜੇ ਪਾਸੇ ਵਿਧਾਇਕਾ ਪਹਿਲਾਂ ਹੀ ਦਾਅਵਾ ਕਰ ਚੁੱਕੀ ਹੈ ਕਿ ਦੀ
ਛਾਪੇਮਾਰੀ ਦੌਰਾਨ ਜਾਂਚ ਏਜੰਸੀ ਨੂੰ ਕੁਝ ਵੀ ਨਹੀਂ ਮਿਲਿਆ। ਉਨ੍ਹਾਂ ਨੇ
ਇਹ ਵੀ ਦੋਸ਼ ਲਾਇਆ ਹੈ ਕਿ ਉਨ੍ਹਾਂ ’ਤੇ ਭਾਜਪਾ ਵਿੱਚ ਸ਼ਾਮਲ ਹੋਣ
ਲਈ ਦਬਾਅ ਬਣਾਇਆ ਜਾ ਰਿਹਾ ਹੈ। ਫਿਲਹਾਲ ਵੱਲੋਂ ਮਾਮਲੇ ਦੀ
ਜਾਂਚ ਜਾਰੀ ਹੈ।

ਮੋਗਾ ’ਚ ਕਰੋੜਾਂ ਦੇ ਜ਼ਮੀਨੀ ਘੁਟਾਲੇ ਦੀ ਜਾਂਚ ਤੇਜ਼, ਜਾਂਚ ’ਚ ਵਿਧਾਇਕਾ ਬਾਰੇ
ਅਹਿਮ

ਮੋਗਾ ’ਚ ਕਰੋੜਾਂ ਦੇ ਜ਼ਮੀਨੀ ਘੁਟਾਲੇ ਦੀ ਜਾਂਚ ਤੇਜ਼, ਜਾਂਚ ’ਚ ਵਿਧਾਇਕਾ ਬਾਰੇ
ਅਹਿਮ ਖ਼ੁਲਾਸੇ (ਜਾਰੀ)

ਇਨ੍ਹਾਂ ਦੋਸ਼ਾਂ ਦੀ ਸੱਚਾਈ ਜਾਂਚ ਪੂਰੀ ਹੋਣ ਅਤੇ ਅਦਾਲਤੀ ਕਾਰਵਾਈ
ਤੋਂ ਬਾਅਦ ਹੀ ਸਪੱਸ਼ਟ ਹੋਵੇਗੀ।
ਪੰਜਾਬ

ਉਦਯੋਗਿਕ ਨਿਵੇਸ਼ ਨੇ ਫੜੀ ਰਫ਼ਤਾਰ
ਪੰਜਾਬ ਦੇ ਅਰਥਚਾਰੇ ਨੂੰ ਮਜ਼ਬੂਤ ਕਰਨ ਅਤੇ ਨੌਜਵਾਨ ਪੀੜ੍ਹੀ ਲਈ
ਰੁਜ਼ਗਾਰ ਦੇ ਵੱਧ ਤੋਂ ਵੱਧ ਮੌਕੇ ਪੈਦਾ ਕਰਨ ਦੇ ਉਦੇਸ਼ ਨਾਲ ਸੂਬੇ ਵਿੱਚ
ਉਦਯੋਗਿਕ ਨਿਵੇਸ਼ ਨੂੰ ਹੁਲਾਰਾ ਦੇਣਾ ਮੌਜੂਦਾ ਸਮੇਂ ਦੀ ਸਭ ਤੋਂ ਵੱਡੀ
ਲੋੜ ਬਣ ਚੁੱਕੀ ਹੈ। ਰਵਾਇਤੀ ਖੇਤੀ ਆਧਾਰਿਤ ਅਰਥਚਾਰੇ ਦੇ ਨਾਲ-
ਨਾਲ ਉਦਯੋਗਿਕ ਖੇਤਰ ਨੂੰ ਹੁਲਾਰਾ ਦੇਣ ਲਈ ਮੁੱਖ ਮੰਤਰੀ ਭਗਵੰਤ
ਸਿੰਘ ਮਾਨ ਦੀ ਅਗਵਾਈ ਹੇਠ ਸ਼ੁਰੂ ਕੀਤੀ ਗਈ ‘ਇਨਵੈਸਟ
ਪੰਜਾਬ’ ਪਹਿਲਕਦਮੀ ਨੇ ਸੂਬੇ ਨੂੰ ਦੇਸ਼ ਦੇ ਪ੍ਰਮੁੱਖ ਕਾਰੋਬਾਰੀ ਕੇਂਦਰਾਂ ਦੀ
ਕਤਾਰ ਵਿੱਚ ਖੜ੍ਹਾ ਕਰਨ ਦੀ ਦਿਸ਼ਾ ਵਿੱਚ ਅਹਿਮ ਕਦਮ ਪੁੱਟਿਆ ਹੈ।
ਸਰਕਾਰ ਦਾ ਕਹਿਣਾ ਹੈ ਕਿ ਇਸ ਨਾਲ ਨਾ ਸਿਰਫ਼ ਉਦਯੋਗਪਤੀਆਂ
ਦਾ ਭਰੋਸਾ ਵਧ ਰਿਹਾ ਹੈ ਸਗੋਂ ਪੰਜਾਬ ਦੇ ਉਦਯੋਗਿਕ ਭਵਿੱਖ ਨੂੰ ਵੀ
ਨਵੀਂ ਦਿਸ਼ਾ ਮਿਲ ਰਹੀ ਹੈ।
ਅੰਕੜਿਆਂ ਮੁਤਾਬਿਕ ਮੌਜੂਦਾ ਸਰਕਾਰ ਦੇ ਕਾਰਜਕਾਲ ਦੌਰਾਨ ਸੂਬੇ
ਵਿੱਚ ਕਰੀਬ 1.92 ਲੱਖ ਕਰੋੜ ਰੁਪਏ ਦਾ ਨਿਵੇਸ਼ ਆਇਆ ਹੈ।
ਉਦਯੋਗਿਕ ਵਿਕਾਸ ਨੂੰ ਹੋਰ ਰਫ਼ਤਾਰ ਦੇਣ ਲਈ 10 ਜੂਨ 2026 ਨੂੰ
ਹੋਈ ਪੰਜਾਬ ਮੰਤਰੀ ਮੰਡਲ ਦੀ ਅਹਿਮ ਮੀਟਿੰਗ ਵਿੱਚ ‘ਉਦਯੋਗਿਕ
ਅਤੇ ਵਪਾਰ ਵਿਕਾਸ ਨੀਤੀ 2026’ ਅਤੇ ‘ਪੰਜਾਬ ਉਦਯੋਗ ਕ੍ਰਾਂਤੀ’
ਤਹਿਤ ਵਿਸ਼ੇਸ਼ ਸਰਕਾਰੀ ਨੀਤੀਆਂ ਵਿੱਚ ਅਹਿਮ ਸੋਧਾਂ ਨੂੰ ਪ੍ਰਵਾਨਗੀ
ਦਿੱਤੀ ਗਈ। ਇਨ੍ਹਾਂ ਸੋਧਾਂ ਤਹਿਤ ਵਿੱਤੀ ਰਿਆਇਤਾਂ ਦਾ ਦਾਇਰਾ
ਵਧਾਇਆ ਗਿਆ ਹੈ। ਇਸ ਦੇ ਨਾਲ ਹੀ ਮੌਜੂਦਾ ਉਦਯੋਗਿਕ
ਇਕਾਈਆਂ ਨੂੰ ਸਿੱਧਾ ਲਾਭ ਪਹੁੰਚਾਉਣ ਦਾ ਪ੍ਰਬੰਧ ਕੀਤਾ ਗਿਆ ਹੈ।
ਸਰਕਾਰ ਅਨੁਸਾਰ, ਇਨ੍ਹਾਂ ਫ਼ੈਸਲਿਆਂ ਨਾਲ ਨਿਵੇਸ਼ਕਾਂ ਵਿੱਚ
ਸਕਾਰਾਤਮਕ ਸੁਨੇਹਾ ਗਿਆ ਹੈ ਅਤੇ ਸੂਬੇ ਵਿੱਚ ਪਹਿਲਾਂ ਤੋਂ ਕੰਮ ਕਰ
ਰਹੀਆਂ ਉਦਯੋਗਿਕ ਇਕਾਈਆਂ ਦੇ ਪਸਾਰ ਦੀਆਂ ਸੰਭਾਵਨਾਵਾਂ ਵੀ
ਵਧੀਆਂ ਹਨ। ਸਾਲ 2025 ਦੌਰਾਨ ਤਕਰੀਬਨ 57,000 ਕਰੋੜ
ਰੁਪਏ ਦੇ ਨਿਵੇਸ਼ ਵਾਲੇ ਪ੍ਰੋਜੈਕਟ ਲਾਗੂ ਹੋ ਚੁੱਕੇ ਹਨ। ਸਰਕਾਰ ਦਾ
ਦਾਅਵਾ ਹੈ ਕਿ ਇਹ ਇਸ ਗੱਲ ਦਾ ਸੰਕੇਤ ਹੈ ਕਿ ਉਸ ਦੀਆਂ
ਕਾਰੋਬਾਰ ਪੱਖੀ ਨੀਤੀਆਂ ਅਤੇ ‘ਸਿੰਗਲ ਵਿੰਡੋ’ ਪ੍ਰਣਾਲੀ ਕਾਰਨ
ਕੰਪਨੀਆਂ ਦਾ ਪੰਜਾਬ ਪ੍ਰਤੀ ਭਰੋਸਾ ਮਜ਼ਬੂਤ ਹੋਇਆ ਹੈ।
ਉਦਯੋਗਿਕ ਨਿਵੇਸ਼ ਵਿੱਚ ਇਹ ਵਾਧਾ ਪੰਜਾਬ ਲਈ ਇਸ ਲਈ ਵੀ
ਅਹਿਮ ਹੈ ਕਿਉਂਕਿ ਸੂਬਾ ਲੰਮੇ ਸਮੇਂ ਤੋਂ ਖੇਤੀ ਆਧਾਰਿਤ ਅਰਥਚਾਰੇ
ਉੱਤੇ ਨਿਰਭਰ ਰਿਹਾ ਹੈ। ਉਦਯੋਗਿਕ ਖੇਤਰ ਵਿੱਚ ਨਵੇਂ ਨਿਵੇਸ਼ ਨਾਲ
ਉਤਪਾਦਨ, ਰੁਜ਼ਗਾਰ, ਬਰਾਮਦ ਅਤੇ ਸਹਾਇਕ ਕਾਰੋਬਾਰਾਂ ਨੂੰ ਹੁਲਾਰਾ
ਮਿਲਣ ਦੀ ਸੰਭਾਵਨਾ ਹੈ। ਸਰਕਾਰ ਵੱਲੋਂ ਕੀਤੇ ਜਾ ਰਹੇ ਇਨ੍ਹਾਂ ਯਤਨਾਂ
ਦਾ ਵਿਆਪਕ ਉਦੇਸ਼ ਪੰਜਾਬ ਨੂੰ ਨਿਵੇਸ਼ ਲਈ ਅਨੁਕੂਲ ਮਾਹੌਲ
ਮੁਹੱਈਆ ਕਰਵਾਉਣਾ ਅਤੇ ਸੂਬੇ ਵਿੱਚ ਉਦਯੋਗਿਕ ਸਰਗਰਮੀਆਂ
ਦਾ ਦਾਇਰਾ ਵਧਾਉਣਾ ਹੈ।
ਇਨ੍ਹਾਂ ਦੇ ਚੱਲਦਿਆਂ ਆਉਣ ਵਾਲੇ ਸਾਲਾਂ ਵਿੱਚ ਪੰਜਾਬ ਦੀ
ਅਰਥਵਿਵਸਥਾ ਵਿੱਚ ਉਦਯੋਗ ਖੇਤਰ ਦੀ ਭੂਮਿਕਾ ਹੋਰ ਮਜ਼ਬੂਤ ਹੋ
ਸਕਦੀ ਹੈ।
ਦੇਸ਼

ਈ-20 ਪੈਟਰੋਲ ਤੈਅ ਮਾਪਦੰਡਾਂ 'ਤੇ ਖਰਾ
ਉਤਰਿਆ; 27 ਸੂਬਿਆਂ ਤੇ ਕੇਂਦਰ ਸ਼ਾਸਿਤ
ਪ੍ਰਦੇਸ਼ਾਂ ਦੇ 893 ਸੈਂਪਲ ਪਾਸ: ਪੈਟਰੋਲੀਅਮ
ਮੰਤਰਾਲਾ
ਪੈਟਰੋਲੀਅਮ ਅਤੇ ਕੁਦਰਤੀ ਗੈਸ ਮੰਤਰਾਲੇ ਨੇ ਕਰਨਾਟਕ ਦੇ ਖੁਰਾਕ,
ਸਿਵਲ ਸਪਲਾਈ, ਖਪਤਕਾਰ ਮਾਮਲੇ ਅਤੇ ਕਾਨੂੰਨੀ ਮਾਪਤੋਲ
ਵਿਭਾਗ ਵੱਲੋਂ ਜਾਰੀ ਪ੍ਰੈੱਸ ਬਿਆਨ ਦਾ ਸਖ਼ਤ ਨੋਟਿਸ ਲਿਆ ਹੈ। ਇਸ
ਵਿੱਚ ਕਥਿਤ ਤੌਰ 'ਤੇ ਦਾਅਵਾ ਕੀਤਾ ਗਿਆ ਸੀ ਕਿ ਸੂਬੇ ਦੇ ਕੁਝ
ਪੈਟਰੋਲ ਪੰਪਾਂ 'ਤੇ ਵਿਕਣ ਵਾਲੇ ਪੈਟਰੋਲ ਵਿੱਚ 26 ਤੋਂ 31 ਫੀਸਦੀ
ਤੱਕ ਇਥਾਨੋਲ ਮਿਲਿਆ ਹੋਇਆ ਹੈ।
ਇਸ ਸਬੰਧੀ ਦੇਸ਼ ਦੀਆਂ ਤਿੰਨ ਪ੍ਰਮੁੱਖ ਸਰਕਾਰੀ ਤੇਲ ਕੰਪਨੀਆਂ—
ਇੰਡੀਅਨ ਆਇਲ, ਭਾਰਤ ਪੈਟਰੋਲੀਅਮ ਅਤੇ ਹਿੰਦੁਸਤਾਨ
ਪੈਟਰੋਲੀਅਮ—ਨੇ ਸਪਸ਼ਟ ਕੀਤਾ ਹੈ ਕਿ ਕਥਿਤ ਰਿਪੋਰਟਾਂ ਵਿੱਚ ਕੀਤੇ
ਗਏ ਦਾਅਵਿਆਂ ਨੂੰ ਤੈਅ ਕਾਨੂੰਨੀ ਅਤੇ ਤਕਨੀਕੀ ਪ੍ਰਕਿਰਿਆਵਾਂ
ਅਨੁਸਾਰ ਕੀਤੀ ਗਈ ਟੈਸਟਿੰਗ ਦਾ ਸਮਰਥਨ ਪ੍ਰਾਪਤ ਨਹੀਂ ਹੈ।
ਕੰਪਨੀਆਂ ਮੁਤਾਬਕ, ਦੇਸ਼ ਭਰ ਸਮੇਤ ਕਰਨਾਟਕ ਵਿੱਚ ਸਪਲਾਈ
ਕੀਤਾ ਜਾ ਰਿਹਾ ਈ-20 ਪੈਟਰੋਲ, ਬਿਊਰੋ ਆਫ਼ ਇੰਡੀਅਨ
ਸਟੈਂਡਰਡਜ਼ ਦੇ 17021 ਮਾਪਦੰਡਾਂ ਦੇ ਬਿਲਕੁਲ ਅਨੁਕੂਲ ਹੈ।
ਤੇਲ ਕੰਪਨੀਆਂ ਨੇ ਅਕਤੂਬਰ 2026 ਦੀ ਕਾਰਵਾਈ ਦੌਰਾਨ ਸੈਂਪਲ
ਲੈਣ ਅਤੇ ਟੈਸਟ ਕਰਨ ਦੇ ਤਰੀਕੇ 'ਤੇ ਸਵਾਲ ਚੁੱਕੇ ਹਨ। ਜ਼ਰੂਰੀ
ਵਸਤਾਂ ਐਕਟ 1955 ਅਤੇ ਮਾਰਕੀਟਿੰਗ ਅਨੁਸ਼ਾਸਨ ਦਿਸ਼ਾ-
ਨਿਰਦੇਸ਼ਾਂ 2024 ਤਹਿਤ ਸੈਂਪਲ ਲੈਣ ਦੀ ਇੱਕ ਤੈਅ ਪ੍ਰਕਿਰਿਆ ਹੈ,
ਜਿਸ ਤਹਿਤ ਇੱਕ-ਇੱਕ ਲੀਟਰ ਦੇ ਛੇ ਸੈਂਪਲ ਲਏ ਜਾਣੇ ਜ਼ਰੂਰੀ ਹਨ।
ਇਨ੍ਹਾਂ ਵਿੱਚੋਂ ਦੋ ਡੀਲਰ ਨੂੰ, ਦੋ ਤੇਲ ਕੰਪਨੀ/ਵਿਭਾਗ ਨੂੰ ਅਤੇ ਦੋ ਮਾਨਤਾ
ਪ੍ਰਾਪਤ ਲੈਬ ਨੂੰ ਭੇਜੇ ਜਾਂਦੇ ਹਨ। ਤੇਲ ਕੰਪਨੀਆਂ ਅਨੁਸਾਰ ਜਿੱਥੇ
ਸਤੰਬਰ 2026 ਵਿੱਚ ਸੈਂਪਲ ਸਹੀ ਪ੍ਰਕਿਰਿਆ ਰਾਹੀਂ ਲਏ ਗਏ ਸਨ,
ਉੱਥੇ ਹੀ ਅਕਤੂਬਰ ਦੀ ਕਾਰਵਾਈ ਦੌਰਾਨ ਕਥਿਤ ਤੌਰ 'ਤੇ ਤੇਲ
ਕੰਪਨੀਆਂ ਦੇ ਨੁਮਾਇੰਦਿਆਂ ਦੀ ਸ਼ਮੂਲੀਅਤ ਤੋਂ ਬਿਨਾਂ ਹੀ ਸੈਂਪਲ ਲਏ
ਗਏ।

ਇੱਥੋਂ ਤੱਕ ਕਿ ਕੰਪਨੀਆਂ ਨੂੰ ਕੋਈ ਸੈਂਪਲ, ਪੰਪਾਂ ਦੇ ਵੇਰਵੇ ਜਾਂ ਲੈਬ
ਰਿਪੋਰਟਾਂ ਵੀ ਨਹੀਂ ਦਿੱਤੀਆਂ ਗਈਆਂ। ਇਹ ਟੈਸਟ ਵੀ ਸਰਕਾਰੀ
ਮਾਨਤਾ ਪ੍ਰਾਪਤ ਲੈਬ ਦੀ ਬਜਾਏ ਕਿਸੇ ਥਰਡ-ਪਾਰਟੀ ਲੈਬ ਤੋਂ ਕਰਵਾਏ
ਗਏ ਸਨ।
ਪੈਟਰੋਲੀਅਮ ਮੰਤਰਾਲੇ ਅਧੀਨ ਕੰਮ ਕਰਦੇ 'ਸੈਂਟਰ ਫਾਰ ਹਾਈ
ਟੈਕਨਾਲੋਜੀ' ਵੱਲੋਂ ਪੈਟਰੋਲ ਦੀ ਗੁਣਵੱਤਾ ਦੀ ਲਗਾਤਾਰ ਨਿਗਰਾਨੀ
ਕੀਤੀ ਜਾਂਦੀ ਹੈ। ਅਧਿਕਾਰਤ ਜਾਣਕਾਰੀ ਅਨੁਸਾਰ, 27 ਸੂਬਿਆਂ
ਅਤੇ ਕੇਂਦਰ ਸ਼ਾਸਿਤ ਪ੍ਰਦੇਸ਼ਾਂ ਵਿੱਚੋਂ ਈ-20 ਪੈਟਰੋਲ ਦੇ 893 ਸੈਂਪਲ
ਲਏ ਗਏ ਸਨ (ਜਿਨ੍ਹਾਂ ਵਿੱਚ ਇੰਡੀਅਨ ਆਇਲ ਦੇ 330, ਭਾਰਤ
ਪੈਟਰੋਲੀਅਮ ਦੇ 280 ਅਤੇ ਹਿੰਦੁਸਤਾਨ ਪੈਟਰੋਲੀਅਮ ਦੇ 283
ਸੈਂਪਲ ਸ਼ਾਮਲ ਸਨ)। ਕੁਆਲਿਟੀ ਲੈਬਾਂ ਵਿੱਚ ਟੈਸਟਿੰਗ ਦੌਰਾਨ ਇਹ
ਸਾਰੇ 893 ਸੈਂਪਲ ਪੂਰੀ ਤਰ੍ਹਾਂ ਸਹੀ ਪਾਏ ਗਏ ਹਨ ਅਤੇ ਇਨ੍ਹਾਂ
ਸਾਰਿਆਂ ਵਿੱਚ ਇਥਾਨੋਲ ਦੀ ਮਾਤਰਾ ਤੈਅ ਸੀਮਾ (19 ਤੋਂ 21
ਫੀਸਦੀ) ਦੇ ਅੰਦਰ ਹੀ ਪਾਈ ਗਈ ਹੈ।
ਦੇਸ਼

ਜਿਹੜੇ ਦੇਸ਼ ਭੇਜਦੇ ਨੇ ਫ਼ੌਜ, ਫ਼ੈਸਲਿਆਂ ‘ਚ
ਉਨ੍ਹਾਂ ਦੀ ਹੋਵੇ ਵੱਡੀ ਭੂਮਿਕਾ’, ਸੰਯੁਕਤ
ਰਾਸ਼ਟਰ ‘ਚ ਭਾਰਤ ਦਾ ਦੋ-ਟੁੱਕ ਰੁਖ਼
ਸੰਯੁਕਤ ਰਾਸ਼ਟਰ ਵਿੱਚ ਭਾਰਤ ਨੇ ਵਿਸ਼ਵ ਸ਼ਾਂਤੀ ਮਿਸ਼ਨਾਂ ਨੂੰ ਲੈ ਕੇ
ਆਪਣਾ ਪੱਖ ਬੇਹੱਦ ਦ੍ਰਿੜ੍ਹਤਾ ਅਤੇ ਸਪੱਸ਼ਟਤਾ ਨਾਲ ਪੇਸ਼ ਕੀਤਾ ਹੈ।
ਭਾਰਤ ਨੇ ਜ਼ੋਰ ਦੇ ਕੇ ਕਿਹਾ ਹੈ ਕਿ ਸੰਯੁਕਤ ਰਾਸ਼ਟਰ ਦੇ ਸ਼ਾਂਤੀ
ਰੱਖਿਅਕ ਮਿਸ਼ਨਾਂ ਤਹਿਤ ਜਿਨ੍ਹਾਂ ਦੇਸ਼ਾਂ ਦੇ ਜਵਾਨ ਜ਼ਮੀਨੀ ਪੱਧਰ 'ਤੇ
ਮੋਰਚਿਆਂ 'ਤੇ ਤਾਇਨਾਤ ਹੁੰਦੇ ਹਨ, ਉਨ੍ਹਾਂ ਮੁਲਕਾਂ ਨੂੰ ਮਿਸ਼ਨਾਂ ਦੇ
ਅਧਿਕਾਰ ਖੇਤਰ ਦੀ ਰੂਪ-ਰੇਖਾ ਉਲੀਕਣ ਅਤੇ ਫ਼ੈਸਲੇ ਲੈਣ ਦੀ ਸਮੁੱਚੀ
ਪ੍ਰਕਿਰਿਆ ਵਿੱਚ ਬਣਦੀ ਅਹਿਮੀਅਤ ਅਤੇ ਬਰਾਬਰ ਦੀ ਹਿੱਸੇਦਾਰੀ
ਦਿੱਤੀ ਜਾਣੀ ਚਾਹੀਦੀ ਹੈ।
ਇਸ ਗੰਭੀਰ ਮੁੱਦੇ ਨੂੰ ਪ੍ਰਮੁੱਖਤਾ ਨਾਲ ਉਠਾਉਂਦਿਆਂ ਭਾਰਤੀ ਨੁਮਾਇੰਦੇ
ਕਰਨਲ ਤਰੁਣੇਂਦਰ ਪ੍ਰਤਾਪ ਸਿੰਘ ਨੇ ਕਿਹਾ ਕਿ ਕੋਈ ਵੀ ਸ਼ਾਂਤੀ ਮਿਸ਼ਨ
ਉਦੋਂ ਹੀ ਕਾਮਯਾਬ ਹੋ ਸਕਦਾ ਹੈ ਜਦੋਂ ਉਸ ਦੇ ਪਿੱਛੇ ਕੋਈ ਪੁਖ਼ਤਾ ਅਤੇ
ਠੋਸ ਸਿਆਸੀ ਪ੍ਰਕਿਰਿਆ ਕਾਰਜਸ਼ੀਲ ਹੋਵੇ। ਉਨ੍ਹਾਂ ਸਪੱਸ਼ਟ ਸ਼ਬਦਾਂ
ਵਿੱਚ ਆਖਿਆ ਕਿ ਜ਼ਮੀਨੀ ਪੱਧਰ ‘ਤੇ ਆਪਣੀਆਂ ਫ਼ੌਜਾਂ ਭੇਜਣ ਵਾਲੇ
ਦੇਸ਼ਾਂ ਨਾਲ ਸਲਾਹ-ਮਸ਼ਵਰਾ ਕੀਤੇ ਬਿਨਾਂ ਮਿਸ਼ਨਾਂ ਦੇ ਨਿਯਮ ਅਤੇ
ਦਿਸ਼ਾ-ਨਿਰਦੇਸ਼ ਤੈਅ ਕਰਨਾ ਕਿਸੇ ਵੀ ਪੱਖੋਂ ਵਾਜਬ ਨਹੀਂ ਹੈ।
ਕਰਨਲ ਸਿੰਘ ਨੇ ਵਿਸ਼ਵ ਸ਼ਾਂਤੀ ਵਿੱਚ ਭਾਰਤ ਦੇ ਇਤਿਹਾਸਕ
ਯੋਗਦਾਨ ਦਾ ਜ਼ਿਕਰ ਕਰਦਿਆਂ ਦੱਸਿਆ ਕਿ ਭਾਰਤ ਹੁਣ ਤੱਕ
ਸੰਯੁਕਤ ਰਾਸ਼ਟਰ ਦੇ 50 ਤੋਂ ਜ਼ਿਆਦਾ ਵੱਖ-ਵੱਖ ਸ਼ਾਂਤੀ ਮਿਸ਼ਨਾਂ ਵਿੱਚ
3 ਲੱਖ ਤੋਂ ਵੱਧ ਬਹਾਦਰ ਜਵਾਨਾਂ ਦੀ ਤਾਇਨਾਤੀ ਕਰ ਚੁੱਕਾ ਹੈ। ਇਸ
ਨੇਕ ਕਾਰਜ ਦੌਰਾਨ ਵਿਸ਼ਵ ਭਰ ਵਿੱਚ ਅਮਨ-ਕਾਨੂੰਨ ਅਤੇ ਸ਼ਾਂਤੀ
ਕਾਇਮ ਰੱਖਣ ਦੀ ਖ਼ਾਤਰ ਸੰਯੁਕਤ ਰਾਸ਼ਟਰ ਦਾ ਪਵਿੱਤਰ ਬਲੂ
ਹੈਲਮੇਟ ਪਹਿਨ ਕੇ ਭਾਰਤ ਦੇ 184 ਜਾਂਬਾਜ਼ ਜਵਾਨਾਂ ਨੇ ਆਪਣੀਆਂ
ਜਾਨਾਂ ਨਿਛਾਵਰ ਕੀਤੀਆਂ ਹਨ।
ਭਾਰਤ ਨੇ ਸਪੱਸ਼ਟ ਕੀਤਾ ਕਿ ਜਿਹੜੇ ਮੁਲਕ ਸ਼ਾਂਤੀ ਸਥਾਪਨਾ ਲਈ
ਸਭ ਤੋਂ ਵੱਧ ਫ਼ੌਜੀ ਜਵਾਨਾਂ ਦਾ ਯੋਗਦਾਨ ਦਿੰਦੇ ਹਨ, ਉਨ੍ਹਾਂ ਦੀ
ਆਵਾਜ਼ ਅਤੇ ਸੁਝਾਵਾਂ ਨੂੰ ਉੱਚ-ਪੱਧਰੀ ਫ਼ੈਸਲੇ ਲੈਣ ਦੀ ਪ੍ਰਕਿਰਿਆ
ਵਿੱਚ ਪੂਰਾ ਵਜ਼ਨ ਮਿਲਣਾ ਚਾਹੀਦਾ ਹੈ। ਮਿਸ਼ਨ ਦੌਰਾਨ ਜ਼ਮੀਨ ‘ਤੇ
ਪੇਸ਼ ਆਉਣ ਵਾਲੀਆਂ ਚੁਣੌਤੀਆਂ ਅਤੇ ਜ਼ਮੀਨੀ ਹਕੀਕਤਾਂ ਨੂੰ ਉਹੀ
ਦੇਸ਼ ਬਿਹਤਰ ਢੰਗ ਨਾਲ ਸਮਝ ਸਕਦੇ ਹਨ ਜਿਨ੍ਹਾਂ ਦੇ ਜਵਾਨ ਉੱਥੇ
ਮੋਰਚਾ ਸੰਭਾਲਦੇ ਹਨ। ਇਸ ਲਈ ਨੀਤੀਆਂ ਬਣਾਉਣ ਸਮੇਂ ਉਨ੍ਹਾਂ ਦੀ
ਰਾਇ ਨੂੰ ਕਿਸੇ ਵੀ ਸੂਰਤ ਵਿੱਚ ਅਣਗੌਲਿਆ ਨਹੀਂ ਕੀਤਾ ਜਾਣਾ
ਚਾਹੀਦਾ।
ਕਰਨਲ ਤਰੁਣੇਂਦਰ ਪ੍ਰਤਾਪ ਸਿੰਘ ਨੇ ਸ਼ਾਂਤੀ ਮਿਸ਼ਨਾਂ ‘ਤੇ ਤਾਇਨਾਤ
ਜਵਾਨਾਂ ‘ਤੇ ਹੋ ਰਹੇ ਹਮਲਿਆਂ ਨੂੰ ਲੈ ਕੇ ਵੀ ਗੰਭੀਰ ਚਿੰਤਾ ਪ੍ਰਗਟਾਈ।
ਉਨ੍ਹਾਂ ਕਿਹਾ ਕਿ ਸੰਯੁਕਤ ਰਾਸ਼ਟਰ ਦੇ ਸ਼ਾਂਤੀ ਸੈਨਿਕਾਂ ਨੂੰ ਨਿਸ਼ਾਨਾ
ਬਣਾਉਣ ਵਾਲੇ ਦੋਸ਼ੀਆਂ ਨੂੰ ਕਿਸੇ ਵੀ ਕੀਮਤ ‘ਤੇ ਬਖ਼ਸ਼ਿਆ ਨਹੀਂ
ਜਾਣਾ ਚਾਹੀਦਾ ਅਤੇ ਅਜਿਹੀਆਂ ਹਿੰਸਕ ਕਾਰਵਾਈਆਂ ਵਿੱਚ ਸਖ਼ਤ
ਜਵਾਬਦੇਹੀ ਤੈਅ ਹੋਣੀ ਲਾਜ਼ਮੀ ਹੈ। ਭਾਰਤ ਨੇ ਆਲਮੀ ਮੰਚ ਤੋਂ ਸਾਫ਼
ਸੁਨੇਹਾ ਦਿੱਤਾ ਕਿ ਦਹਾਕਿਆਂ ਤੋਂ ਸ਼ਾਂਤੀ ਮਿਸ਼ਨਾਂ ਵਿੱਚ ਸਭ ਤੋਂ ਵੱਡਾ
ਰੋਲ ਅਦਾ ਕਰਨ ਵਾਲੇ ਦੇਸ਼ਾਂ ਨੂੰ ਹੁਣ ਸਿਰਫ਼ ਫ਼ੌਜ ਭੇਜਣ ਤੱਕ ਸੀਮਤ
ਨਾ ਰੱਖਿਆ ਜਾਵੇ, ਸਗੋਂ ਉਨ੍ਹਾਂ ਨੂੰ ਫ਼ੈਸਲਾਕੁਨ ਭੂਮਿਕਾ ਅਤੇ ਉੱਚਿਤ
ਸਨਮਾਨ ਦਿੱਤਾ ਜਾਵੇ।
ਇਸ ਦੇ ਨਾਲ ਹੀ ਭਾਰਤੀ ਪ੍ਰਤੀਨਿਧੀ ਨੇ ਸ਼ਾਂਤੀ ਕਾਇਮ ਰੱਖਣ ਵਾਲੇ
ਅਭਿਆਨਾਂ ਵਿੱਚ ਅਤਿ-ਆਧੁਨਿਕ ਤਕਨੀਕਾਂ ਅਤੇ ਨਵਿਆਉਣਯੋਗ
ਊਰਜਾ ਦੇ ਹੱਲਾਂ ਨੂੰ ਤੇਜ਼ੀ ਨਾਲ ਸ਼ਾਮਲ ਕਰਨ ਦੀ ਪੁਰਜ਼ੋਰ ਵਕਾਲਤ
ਕੀਤੀ। ਉਨ੍ਹਾਂ ਦੱਸਿਆ ਕਿ ਅਜਿਹੇ ਆਧੁਨਿਕ ਸੁਧਾਰਾਂ ਨਾਲ ਮਿਸ਼ਨਾਂ
ਦੀ ਕਾਰਜਕੁਸ਼ਲਤਾ ਵਿੱਚ ਵੱਡਾ ਵਾਧਾ ਹੋਵੇਗਾ, ਸੰਵੇਦਨਸ਼ੀਲ ਹਾਲਾਤਾਂ
ਦੀ ਸਹੀ ਸਮਝ ਵਿਕਸਤ ਕੀਤੀ ਜਾ ਸਕੇਗੀ ਅਤੇ ਔਖੇ ਭੂਗੋਲਿਕ
ਖੇਤਰਾਂ ਵਿੱਚ ਤਾਇਨਾਤੀ ਦੌਰਾਨ ਪੇਸ਼ ਆਉਂਦੀਆਂ ਲਾਜਿਸਟਿਕਸ
ਅਤੇ ਸਪਲਾਈ ਨਾਲ ਜੁੜੀਆਂ ਮੁਸ਼ਕਲਾਂ ਨੂੰ ਕਾਫ਼ੀ ਹੱਦ ਤੱਕ
ਘਟਾਇਆ ਜਾ ਸਕੇਗਾ।
ਪੰਜਾਬ

ਲੁਧਿਆਣਾ ‘ਚ ਦਿਵਾਲੀ ਮੌਕੇ ਸਿਹਤ ਵਿਭਾਗ
ਚੌਕਸ, ਹਸਪਤਾਲਾਂ ‘ਚ 24 ਘੰਟੇ ਐਮਰਜੈਂਸੀ
ਅਲਰਟ; ਸਿਵਲ ਸਰਜਨ ਨੇ ਦਿੱਤੀ ਅਹਿਮ
ਸਲਾਹ
ਦੇਸ਼ ਭਰ ਵਿੱਚ ਤਿਉਹਾਰ ਦਿਵਾਲੀ ਨੂੰ ਲੈ ਕੇ ਜਿੱਥੇ ਬਾਜ਼ਾਰਾਂ ਵਿੱਚ ਖ਼ੂਬ
ਰੌਣਕਾਂ ਵੇਖਣ ਨੂੰ ਮਿਲ ਰਹੀਆਂ ਹਨ, ਉੱਥੇ ਹੀ ਪਟਾਕਿਆਂ ਦੀ ਖ਼ਰੀਦੋ-
ਫ਼ਰੋਖ਼ਤ ਵੀ ਜ਼ੋਰਾਂ-ਸ਼ੋਰਾਂ ਨਾਲ ਚੱਲ ਰਹੀ ਹੈ। ਦਿਵਾਲੀ ਦੇ ਜਸ਼ਨਾਂ
ਦੌਰਾਨ ਅਕਸਰ ਆਤਿਸ਼ਬਾਜ਼ੀ ਅਤੇ ਪਟਾਕੇ ਚਲਾਉਂਦੇ ਸਮੇਂ ਕਈ ਲੋਕ
ਅਣਗਹਿਲੀ ਕਾਰਨ ਛੋਟੇ-ਵੱਡੇ ਹਾਦਸਿਆਂ ਦੇ ਸ਼ਿਕਾਰ ਹੋ ਜਾਂਦੇ ਹਨ।
ਸਿਵਲ ਸਰਜਨ ਨੇ ਦੱਸਿਆ ਕਿ ਦਿਵਾਲੀ ਵਾਲੀ ਰਾਤ ਸੰਭਾਵੀ
ਮਰੀਜ਼ਾਂ ਦੀ ਵਧਦੀ ਗਿਣਤੀ ਅਤੇ ਕਿਸੇ ਵੀ ਅਣਸੁਖਾਵੀਂ ਸਥਿਤੀ
ਨਾਲ ਨਜਿੱਠਣ ਲਈ ਵਿਸ਼ੇਸ਼ ਪ੍ਰਬੰਧ ਮੁਕੰਮਲ ਕਰ ਲਏ ਗਏ ਹਨ।

ਲੁਧਿਆਣਾ ‘ਚ ਦਿਵਾਲੀ ਮੌਕੇ ਸਿਹਤ ਵਿਭਾਗ ਚੌਕਸ, ਹਸਪਤਾਲਾਂ ‘ਚ 24 ਘੰਟੇ
ਐਮਰਜੈਂਸੀ ਅਲਰਟ; ਸਿਵਲ ਸਰਜਨ ਨੇ ਦਿੱਤੀ ਅਹਿਮ ਸਲਾਹ (ਜਾਰੀ)

ਹਸਪਤਾਲਾਂ ਵਿੱਚ ਮੈਡੀਕਲ ਅਤੇ ਪੈਰਾ-ਮੈਡੀਕਲ ਸਟਾਫ਼ ਦੀ ਗਿਣਤੀ
ਵਿੱਚ ਹੋਰ ਵਾਧਾ ਕੀਤਾ ਗਿਆ ਹੈ, ਜੋ ਰਾਊਂਡ-ਦ-ਕਲਾਕ ਸ਼ਿਫ਼ਟਾਂ ਵਿੱਚ
ਆਪਣੀਆਂ ਸੇਵਾਵਾਂ ਨਿਭਾਏਗਾ। ਉਨ੍ਹਾਂ ਜ਼ੋਰ ਦੇ ਕੇ ਕਿਹਾ ਕਿ ਸਿਹਤ
ਢਾਂਚਾ ਪੂਰੀ ਤਰ੍ਹਾਂ ਤਿਆਰ ਹੈ, ਪਰ ਆਮ ਲੋਕਾਂ ਨੂੰ ਵੀ ਆਪਣੇ ਪੱਧਰ
‘ਤੇ ਪੂਰੀ ਚੌਕਸੀ ਅਤੇ ਸਾਵਧਾਨੀ ਵਰਤਣ ਦੀ ਲੋੜ ਹੈ ਤਾਂ ਜੋ ਕਿਸੇ ਵੀ
ਮੰਦਭਾਗੀ ਘਟਨਾ ਤੋਂ ਬਚਿਆ ਜਾ ਸਕੇ।
ਸਿਵਲ ਸਰਜਨ ਅਨੁਸਾਰ ਦਿਵਾਲੀ ਵਾਲੇ ਦਿਨ ਹਸਪਤਾਲਾਂ ਦੀ
ਐਮਰਜੈਂਸੀ ਵਿੱਚ ਸਭ ਤੋਂ ਜ਼ਿਆਦਾ ਮਰੀਜ਼ ਝੁਲਸਣ ਜਾਂ ਸੜਨ ਦੇ
ਪਹੁੰਚਦੇ ਹਨ। ਇਨ੍ਹਾਂ ਵਿੱਚ ਅਜਿਹੇ ਮਾਮਲੇ ਸ਼ਾਮਲ ਹੁੰਦੇ ਹਨ ਜਿਨ੍ਹਾਂ ਦੇ
ਸਰੀਰ ਦੇ ਵੱਖ-ਵੱਖ ਅੰਗ ਜਾਂ ਅੱਖਾਂ ਪਟਾਕਿਆਂ ਦੀ ਚੰਗਿਆੜੀ ਜਾਂ
ਅੱਗ ਦੀ ਲਪੇਟ ਵਿੱਚ ਆ ਕੇ ਝੁਲਸ ਜਾਂਦੀਆਂ ਹਨ। ਇਸ ਸੰਦਰਭ
ਵਿੱਚ ਉਨ੍ਹਾਂ ਮਹੱਤਵਪੂਰਨ ਸਾਵਧਾਨੀਆਂ ਸਾਂਝੀਆਂ ਕੀਤੀਆਂ:
ਪਾਣੀ ਦਾ ਪ੍ਰਬੰਧ ਰੱਖੋ: ਪਟਾਕੇ ਚਲਾਉਂਦੇ ਸਮੇਂ ਹਮੇਸ਼ਾ ਆਪਣੇ ਨਜ਼ਦੀਕ
ਤਾਜ਼ੇ ਪਾਣੀ ਦੀ ਬਾਲਟੀ ਜਾਂ ਪਾਣੀ ਦਾ ਢੁਕਵਾਂ ਪ੍ਰਬੰਧ ਜ਼ਰੂਰ ਰੱਖੋ, ਤਾਂ
ਜੋ ਲੋੜ ਪੈਣ ‘ਤੇ ਤੁਰੰਤ ਵਰਤੋਂ ਕੀਤੀ ਜਾ ਸਕੇ।
ਬਰਫ਼ ਲਗਾਉਣ ਦੀ ਗ਼ਲਤੀ ਨਾ ਕਰੋ: ਜੇਕਰ ਸਰੀਰ ਦਾ ਕੋਈ ਵੀ
ਹਿੱਸਾ ਅੱਗ ਜਾਂ ਪਟਾਕੇ ਨਾਲ ਝੁਲਸ ਜਾਂਦਾ ਹੈ, ਤਾਂ ਉਸ ਉੱਤੇ ਕਦੇ ਵੀ
ਬਰਫ਼ ਨਾ ਲਗਾਈ ਜਾਵੇ। ਪ੍ਰਭਾਵਿਤ ਥਾਂ ਨੂੰ ਤੁਰੰਤ ਸਾਫ਼ ਅਤੇ ਚੱਲਦੇ
ਪਾਣੀ ਦੀ ਧਾਰ ਹੇਠਾਂ ਕੁਝ ਮਿੰਟਾਂ ਲਈ ਰੱਖਿਆ ਜਾਵੇ। ਇਸ ਤੋਂ
ਬਾਅਦ ਬਿਨਾਂ ਕਿਸੇ ਦੇਰੀ ਦੇ ਮਾਹਿਰ ਡਾਕਟਰ ਦੀ ਸਲਾਹ ਲਈ
ਜਾਵੇ।
ਅੱਖਾਂ ਦੀ ਸੁਰੱਖਿਆ ਅਤੇ ਘਰੇਲੂ ਨੁਸਖ਼ਿਆਂ ਤੋਂ ਪਰਹੇਜ਼: ਅੱਖਾਂ ਵਿੱਚ
ਚੰਗਿਆੜੀ ਪੈਣ ਜਾਂ ਸੱਟ ਲੱਗਣ ਦੀ ਸੂਰਤ ਵਿੱਚ ਅੱਖ ਨੂੰ ਰਗੜਨ
ਜਾਂ ਕਿਸੇ ਕਿਸਮ ਦੇ ਘਰੇਲੂ ਉਪਾਅ ਕਰਨ ਦੀ ਬਜਾਏ ਮਰੀਜ਼ ਨੂੰ ਫ਼ੌਰੀ
ਤੌਰ ‘ਤੇ ਹਸਪਤਾਲ ਲਿਜਾਇਆ ਜਾਵੇ। ਘਰੇਲੂ ਨੁਸਖ਼ਿਆਂ ਵਿੱਚ ਸਮਾਂ
ਬਰਬਾਦ ਕਰਨ ਦੀ ਥਾਂ ਸਮੇਂ ਸਿਰ ਡਾਕਟਰੀ ਇਲਾਜ ਮਿਲਣ ਨਾਲ
ਅੱਖਾਂ ਦੀ ਰੌਸ਼ਨੀ ਬਚਾਈ ਜਾ ਸਕਦੀ ਹੈ ਅਤੇ ਮਰੀਜ਼ ਨੂੰ ਵੱਡੇ
ਨੁਕਸਾਨ ਤੋਂ ਬਚਾਇਆ ਜਾ ਸਕਦਾ ਹੈ।
ਸਿੱਖਿਆ

ਦਿੱਲੀ ’ਚ ਵਧਦੇ ਹਵਾ ਪ੍ਰਦੂਸ਼ਣ ਨੂੰ ਦੇਖਦੇ ਹੋਏ
ਸਿੱਖਿਆ ਡਾਇਰੈਕਟੋਰੇਟ ਨੇ ਸਕੂਲੀ ਬੱਚਿਆਂ
ਦੇ ਲਈ ਲਿਆ ਵੱਡਾ ਫ਼ੈਸਲਾ
ਨਵੀਂ ਦਿੱਲੀ: ਦਿੱਲੀ ਵਿੱਚ ਵਧਦੇ ਹਵਾ ਪ੍ਰਦੂਸ਼ਣ ਨੂੰ ਦੇਖਦੇ ਹੋਏ
ਸਿੱਖਿਆ ਡਾਇਰੈਕਟੋਰੇਟ ਨੇ ਸਕੂਲੀ ਬੱਚਿਆਂ ਦੇ ਲਈ ਇੱਕ ਵੱਡਾ
ਫੈਸਲਾ ਲਿਆ ਹੈ। ਰਾਜਧਾਨੀ ਦੇ ਸਾਰੇ ਸਕੂਲਾਂ ਵਿੱਚ ਹੁਣ ਕਲਾਸ 5ਵੀਂ
ਤੱਕ ਦੀ ਪੜਾਈ ਹਾਈਬ੍ਰਿਡ ਮੋਡ ਵਿੱਚ ਹੋਵੇਗੀ। ਇਸਦਾ ਮਤਲਬ ਹੈ
ਕਿ ਸਕੂਲ ਜਾਣ ਅਤੇ ਪੜ੍ਹਾਈ ਦੇ ਨਾਲ-ਨਾਲ ਬੱਚਿਆਂ ਨੂੰ ਔਨਲਾਈਨ
ਕਲਾਸਾਂ ਲੈਣ ਦਾ ਵਿਕਲਪ ਵੀ ਮਿਲੇਗਾ। ਇਹ ਛੋਟੇ ਬੱਚਿਆਂ ਨੂੰ
ਜ਼ਹਿਰੀਲੀ ਹਵਾ ਵਿੱਚ ਬਾਹਰ ਜਾਣ ਤੋਂ ਬਚਣ ਵਿੱਚ ਮਦਦ ਕਰੇਗਾ।
ਸਿੱਖਿਆ ਡਾਇਰੈਕਟੋਰੇਟ ਦਾ ਇਹ ਹੁਕਮ ਸਰਕਾਰੀ ਅਤੇ ਨਿੱਜੀ ਦੋਵਾਂ
ਸਕੂਲਾਂ ‘ਤੇ ਲਾਗੂ ਹੋਵੇਗਾ। ਇਸ ਤੋਂ ਇਲਾਵਾ, ਐਮ.ਸੀ.ਡੀ.,
ਐਨ.ਡੀ.ਐਮ.ਸੀ., ਅਤੇ ਦਿੱਲੀ ਛਾਉਣੀ ਬੋਰਡ ਨਾਲ ਸੰਬੰਧਿਤ
ਸਕੂਲਾਂ ਨੂੰ ਵੀ ਪਾਲਣਾ ਕਰਨੀ ਪਵੇਗੀ। ਇਹ ਵਿਵਸਥਾ ਤੁਰੰਤ
ਪ੍ਰਭਾਵੀ ਹੈ ਅਤੇ ਅਗਲੇ ਨੋਟਿਸ ਤੱਕ ਲਾਗੂ ਰਹੇਗੀ।
ਦਿੱਲੀ ਵਿੱਚ ਹਵਾ ਦੀ ਵਿਗੜਦੀ ਗੁਣਵੱਤਾ ਦੇ ਮੱਦੇਨਜ਼ਰ, ਗ੍ਰੇਡੇਡ
ਰਿਸਪਾਂਸ ਐਕਸ਼ਨ ਪਲਾਨ ਦਾ ਤੀਜਾ ਪੜਾਅ ਲਾਗੂ ਕੀਤਾ ਗਿਆ ਹੈ।
ਇਸ ਯੋਜਨਾ ਦੇ ਤਹਿਤ, ਪ੍ਰਦੂਸ਼ਣ ਨੂੰ ਘਟਾਉਣ ਲਈ ਕਈ ਸਖ਼ਤ
ਉਪਾਅ ਕੀਤੇ ਜਾ ਰਹੇ ਹਨ। ਇਸ ਦੌਰਾਨ, ਸਿੱਖਿਆ ਡਾਇਰੈਕਟੋਰੇਟ ਨੇ
ਛੋਟੇ ਬੱਚਿਆਂ ਨੂੰ ਰਾਹਤ ਪ੍ਰਦਾਨ ਕਰਨ ਲਈ ਸਕੂਲਾਂ ਵਿੱਚ ਹਾਈਬ੍ਰਿਡ
ਸਿੱਖਿਆ ਸ਼ੁਰੂ ਕਰਨ ਦਾ ਫੈਸਲਾ ਕੀਤਾ ਹੈ।
ਇਸਦਾ ਉਦੇਸ਼ ਬੱਚਿਆਂ ਨੂੰ ਪ੍ਰਦੂਸ਼ਣ ਦੇ ਸਿੱਧੇ ਸੰਪਰਕ ਵਿੱਚ ਆਉਣ ਤੋਂ
ਬਚਾਉਣਾ ਹੈ। ਖਾਸ ਕਰਕੇ ਛੋਟੇ ਬੱਚਿਆਂ ਦੀ ਸਿਹਤ ਨੂੰ ਧਿਆਨ ਵਿੱਚ
ਰੱਖਦੇ ਹੋਏ, ਔਨਲਾਈਨ ਪੜ੍ਹਾਈ ਦਾ ਵਿਕਲਪ ਦਿੱਤਾ ਗਿਆ ਹੈ।
ਸਿੱਖਿਆ ਡਾਇਰੈਕਟੋਰੇਟ ਦੇ ਨਿਰਦੇਸ਼ਾਂ ਦੇ ਅਨੁਸਾਰ, ਦਿੱਲੀ ਦੇ ਸਾਰੇ
ਸਰਕਾਰੀ, ਸਰਕਾਰੀ ਸਹਾਇਤਾ ਪ੍ਰਾਪਤ ਅਤੇ ਮਾਨਤਾ ਪ੍ਰਾਪਤ
ਪ੍ਰਾਈਵੇਟ ਸਕੂਲਾਂ ਵਿੱਚ 5ਵੀਂ ਜਮਾਤ ਤੱਕ ਦੀਆਂ ਕਲਾਸਾਂ ਹਾਈਬ੍ਰਿਡ
ਮੋਡ ਵਿੱਚ ਚੱਲਣਗੀਆਂ। ਐਮ.ਸੀ.ਡੀ., ਐਨ.ਡੀ.ਐਮ.ਸੀ. ਅਤੇ
ਦਿੱਲੀ ਕੈਂਟ ਦੇ ਸਕੂਲ ਵੀ ਇਸ ਪ੍ਰਬੰਧ ਵਿੱਚ ਸ਼ਾਮਲ ਹਨ।
ਇਸਦਾ ਮਤਲਬ ਹੈ ਕਿ ਕਿਸੇ ਵੀ ਸਕੂਲ ਨੂੰ 5ਵੀਂ ਜਮਾਤ ਤੱਕ ਦੇ
ਬੱਚਿਆਂ ਲਈ ਔਨਲਾਈਨ ਅਤੇ ਔਫਲਾਈਨ ਦੋਵੇਂ ਤਰ੍ਹਾਂ ਦੀ
ਸਿਖਲਾਈ ਪ੍ਰਦਾਨ ਕਰਨੀ ਚਾਹੀਦੀ ਹੈ।
ਹਾਈਬ੍ਰਿਡ ਮੋਡ ਵਿੱਚ, ਸਕੂਲਾਂ ਵਿੱਚ ਔਫਲਾਈਨ ਕਲਾਸਾਂ ਪਹਿਲਾਂ
ਵਾਂਗ ਚੱਲਣਗੀਆਂ। ਇਸ ਤੋਂ ਇਲਾਵਾ, ਜਿੱਥੇ ਔਨਲਾਈਨ ਸਿੱਖਿਆ
ਉਪਲਬਧ ਹੈ, ਬੱਚੇ ਘਰ ਤੋਂ ਕਲਾਸਾਂ ਵਿੱਚ ਸ਼ਾਮਲ ਹੋ ਸਕਦੇ ਹਨ।
ਮਾਪੇ ਆਪਣੇ ਬੱਚੇ ਦੀ ਸਹੂਲਤ ਅਤੇ ਆਪਣੇ ਖੇਤਰ ਵਿੱਚ ਪ੍ਰਦੂਸ਼ਣ ਦੇ
ਪੱਧਰ ਦੇ ਆਧਾਰ ‘ਤੇ ਔਨਲਾਈਨ ਸਿੱਖਿਆ ਦੀ ਚੋਣ ਕਰ ਸਕਦੇ
ਹਨ।
ਹਾਲਾਂਕਿ, ਇਸਦਾ ਮਤਲਬ ਇਹ ਨਹੀਂ ਹੈ ਕਿ ਸਕੂਲ ਪੂਰੀ ਤਰ੍ਹਾਂ ਬੰਦ
ਕਰ ਦਿੱਤੇ ਗਏ ਹਨ। ਸਕੂਲ ਕੰਮ ਕਰਦੇ ਰਹਿਣਗੇ, ਅਤੇ ਬੱਚਿਆਂ ਕੋਲ
ਔਨਲਾਈਨ ਅਤੇ ਔਫਲਾਈਨ ਸਿਖਲਾਈ ਦੋਵੇਂ ਵਿਕਲਪ ਹੋਣਗੇ।
ਸਿੱਖਿਆ ਡਾਇਰੈਕਟੋਰੇਟ ਨੇ ਸਪੱਸ਼ਟ ਕੀਤਾ ਹੈ ਕਿ ਹਾਈਬ੍ਰਿਡ ਮੋਡ
ਵਿੱਚ ਪੜ੍ਹਾਉਣ ਦਾ ਇਹ ਹੁਕਮ ਤੁਰੰਤ ਲਾਗੂ ਹੋਵੇਗਾ ਅਤੇ ਅਗਲੇ
ਨੋਟਿਸ ਤੱਕ ਲਾਗੂ ਰਹੇਗਾ। ਇਸ ਲਈ, ਮਾਪਿਆਂ ਨੂੰ ਸਕੂਲ ਸੰਚਾਰ
ਅਤੇ ਔਨਲਾਈਨ ਕਲਾਸਾਂ ਸੰਬੰਧੀ ਜਾਣਕਾਰੀ ਦੀ ਨਿਗਰਾਨੀ ਕਰਨੀ
ਚਾਹੀਦੀ ਹੈ। ਪ੍ਰਦੂਸ਼ਣ ਦੀ ਸਥਿਤੀ ਦੇ ਅਧਾਰ ਤੇ, ਸਕੂਲ ਸੰਚਾਲਨ
ਸੰਬੰਧੀ ਨਵੇਂ ਦਿਸ਼ਾ-ਨਿਰਦੇਸ਼ ਜਾਰੀ ਕੀਤੇ ਜਾ ਸਕਦੇ ਹਨ।
ਪੰਜਾਬ

ਪਰਾਲੀ ਸਾੜਨ ‘ਤੇ ਜਲੰਧਰ ਪੁਲਿਸ ਸਖ਼ਤ,
ਕੇਸ ਦਰਜ ਕਰਨ ਦੇ ਨਾਲ ਕਿਸਾਨਾਂ ਨੂੰ
ਜਾਗਰੂਕ ਕਰਨ ਲਈ ਉਤਰੇ ਉੱਚ ਅਧਿਕਾਰੀ
ਝੋਨੇ ਦੀ ਵਾਢੀ ਦੇ ਸੀਜ਼ਨ ਦੌਰਾਨ ਪਰਾਲੀ ਨੂੰ ਅੱਗ ਲਗਾਉਣ ਦੀਆਂ
ਘਟਨਾਵਾਂ ਨੂੰ ਠੱਲ੍ਹ ਪਾਉਣ ਅਤੇ ਵਾਤਾਵਰਣ ਦੀ ਸੰਭਾਲ ਯਕੀਨੀ
ਬਣਾਉਣ ਲਈ ਜਲੰਧਰ ਦਿਹਾਤੀ ਪੁਲਿਸ ਪੂਰੀ ਤਰ੍ਹਾਂ ਸਰਗਰਮ

ਪਰਾਲੀ ਸਾੜਨ ‘ਤੇ ਜਲੰਧਰ ਪੁਲਿਸ ਸਖ਼ਤ, ਕੇਸ ਦਰਜ ਕਰਨ ਦੇ ਨਾਲ ਕਿਸਾਨਾਂ ਨੂੰ
ਜਾਗਰੂਕ ਕਰਨ ਲਈ ਉਤਰੇ ਉੱਚ ਅਧਿਕਾਰੀ (ਜਾਰੀ)

ਹੋ ਗਈ ਹੈ। ਜ਼ਿਲ੍ਹੇ  ਭਰ ਵਿੱਚ ਵਿੱਢੀ ਗਈ ਵਿਸ਼ੇਸ਼ ਮੁਹਿੰਮ ਤਹਿਤ
ਜਿੱਥੇ ਨਿਯਮਾਂ ਦੀ ਉਲੰਘਣਾ ਕਰਕੇ ਪਰਾਲੀ ਸਾੜਨ ਵਾਲਿਆਂ ਵਿਰੁੱਧ
ਸਖ਼ਤ ਕਾਨੂੰਨੀ ਸ਼ਿਕੰਜਾ ਕੱਸਿਆ ਜਾ ਰਿਹਾ ਹੈ।
ਇਸ ਸਮੁੱਚੀ ਮੁਹਿੰਮ ਦੀ ਕਮਾਂਡ ਖ਼ੁਦ ਐੱਸ.ਐੱਸ.ਪੀ. ਜਲੰਧਰ
ਦਿਹਾਤੀ, ਸ. ਹਰਵਿੰਦਰ ਸਿੰਘ ਵਿਰਕ (ਪੀ.ਪੀ.ਐੱਸ.) ਨੇ ਸੰਭਾਲੀ
ਹੋਈ ਹੈ ਅਤੇ ਉਹ ਨਿੱਜੀ ਤੌਰ ‘ਤੇ ਸਾਰੇ ਪ੍ਰਬੰਧਾਂ ‘ਤੇ ਤਿੱਖੀ ਨਜ਼ਰ ਰੱਖ
ਰਹੇ ਹਨ। ਐੱਸ.ਐੱਸ.ਪੀ. ਵਿਰਕ ਵੱਲੋਂ ਜ਼ਮੀਨੀ ਪੱਧਰ ‘ਤੇ ਪਿੰਡਾਂ ਵਿੱਚ
ਜਾ ਕੇ ਕਿਸਾਨਾਂ ਨਾਲ ਸਿੱਧਾ ਰਾਬਤਾ ਕਾਇਮ ਕੀਤਾ ਜਾ ਰਿਹਾ ਹੈ ਅਤੇ
ਉਨ੍ਹਾਂ ਨੂੰ ਖੇਤਾਂ ਵਿੱਚ ਅੱਗ ਨਾ ਲਗਾਉਣ ਦੀ ਅਪੀਲ ਕੀਤੀ ਜਾ ਰਹੀ
ਹੈ। ਉਨ੍ਹਾਂ ਨੇ ਸਮੂਹ ਪੁਲਿਸ ਅਧਿਕਾਰੀਆਂ ਨੂੰ ਸਪੱਸ਼ਟ ਹਦਾਇਤਾਂ
ਜਾਰੀ ਕੀਤੀਆਂ ਹਨ ਕਿ ਕਾਨੂੰਨੀ ਕਾਰਵਾਈ ਅਮਲ ਵਿੱਚ ਲਿਆਉਣ
ਦੇ ਨਾਲ-ਨਾਲ ਜਾਗਰੂਕਤਾ ਮੁਹਿੰਮ ਨੂੰ ਵੀ ਪੂਰੀ ਸ਼ਿੱਦਤ ਅਤੇ
ਗੰਭੀਰਤਾ ਨਾਲ ਚਲਾਇਆ ਜਾਵੇ ਤਾਂ ਜੋ ਜ਼ਮੀਨੀ ਪੱਧਰ ‘ਤੇ ਉਸਾਰੂ
ਨਤੀਜੇ ਸਾਹਮਣੇ ਆ ਸਕਣ।
ਜਲੰਧਰ ਦਿਹਾਤੀ ਪੁਲਿਸ ਵੱਲੋਂ ਪਰਾਲੀ ਸਾੜਨ ਦੀਆਂ ਉਲੰਘਣਾਵਾਂ
‘ਤੇ ਤੁਰੰਤ ਕਾਰਵਾਈ ਕਰਦਿਆਂ ਹੁਣ ਤੱਕ ਵੱਖ-ਵੱਖ ਥਾਣਿਆਂ ਵਿੱਚ
16 ਐੱਫ.ਆਈ.ਆਰ. ਦਰਜ ਕੀਤੀਆਂ ਜਾ ਚੁੱਕੀਆਂ ਹਨ। ਇਸ ਤੋਂ
ਇਲਾਵਾ, ਸਮੂਹ ਸਬ-ਡਿਵੀਜ਼ਨਾਂ ਅੰਦਰ ਸਬੰਧਤ ਡੀ.ਐੱਸ.ਪੀਜ਼ ਦੀ
ਅਗਵਾਈ ਹੇਠ ਥਾਣਾ ਮੁਖੀਆਂ ਵੱਲੋਂ ਪਿੰਡਾਂ ਵਿੱਚ ਕਿਸਾਨਾਂ ਨਾਲ
ਲਗਾਤਾਰ ਮੀਟਿੰਗਾਂ ਕੀਤੀਆਂ ਜਾ ਰਹੀਆਂ ਹਨ। ਇਨ੍ਹਾਂ ਜਾਗਰੂਕਤਾ
ਸੈਸ਼ਨਾਂ ਦੌਰਾਨ ਕਿਸਾਨ ਭਾਈਚਾਰੇ ਨੂੰ ਪਰਾਲੀ ਸਾੜਨ ਕਾਰਨ ਹੋਣ
ਵਾਲੇ ਗੰਭੀਰ ਨੁਕਸਾਨਾਂ ਬਾਰੇ ਵਿਸਥਾਰ ਵਿੱਚ ਦੱਸਿਆ ਜਾ ਰਿਹਾ ਹੈ
ਅਤੇ ਸਰਕਾਰ ਵੱਲੋਂ ਪਰਾਲੀ ਪ੍ਰਬੰਧਨ ਲਈ ਮੁਹੱਈਆ ਕਰਵਾਈਆਂ
ਜਾ ਰਹੀਆਂ ਤਕਨੀਕਾਂ ਤੇ ਮਸ਼ੀਨਰੀ ਦੀ ਵਰਤੋਂ ਕਰਨ ਦੇ ਲਾਭ ਸਾਂਝੇ
ਕੀਤੇ ਜਾ ਰਹੇ ਹਨ।
ਪਰਾਲੀ ਨੂੰ ਲਗਾਈ ਜਾਣ ਵਾਲੀ ਅੱਗ ਤੋਂ ਪੈਦਾ ਹੋਣ ਵਾਲਾ ਜ਼ਹਿਰੀਲਾ
ਧੂੰਆਂ ਸਮੁੱਚੀ ਆਬੋ-ਹਵਾ ਨੂੰ ਬੁਰੀ ਤਰ੍ਹਾਂ ਪ੍ਰਦੂਸ਼ਿਤ ਕਰ ਦਿੰਦਾ ਹੈ। ਇਸ
ਧੂੰਏਂ ਕਾਰਨ ਦਮਾ, ਸਾਹ ਲੈਣ ਵਿੱਚ ਤਕਲੀਫ਼, ਅੱਖਾਂ ਵਿੱਚ ਜਲਣ ਅਤੇ
ਦਿਲ ਤੇ ਫੇਫੜਿਆਂ ਨਾਲ ਸਬੰਧਤ ਗੰਭੀਰ ਬਿਮਾਰੀਆਂ ਦਾ ਖ਼ਤਰਾ
ਕਈ ਗੁਣਾ ਵਧ ਜਾਂਦਾ ਹੈ। ਇਸ ਦੇ ਨਾਲ ਹੀ ਸੜਕਾਂ ‘ਤੇ ਧੂੰਆਂ ਛਾ
ਜਾਣ ਕਾਰਨ ਵਿਜ਼ੀਬਿਲਟੀ ਬੇਹੱਦ ਘੱਟ ਜਾਂਦੀ ਹੈ, ਜਿਸ ਨਾਲ
ਭਿਆਨਕ ਸੜਕ ਹਾਦਸੇ ਵਾਪਰਨ ਦਾ ਡਰ ਬਣਿਆ ਰਹਿੰਦਾ ਹੈ।
ਖੇਤੀਬਾੜੀ ਦੇ ਪੱਖ ਤੋਂ ਦੇਖਿਆ ਜਾਵੇ ਤਾਂ ਅੱਗ ਲਗਾਉਣ ਨਾਲ ਜ਼ਮੀਨ
ਅੰਦਰਲੇ ਮਿੱਤਰ ਕੀੜੇ ਅਤੇ ਲਾਭਦਾਇਕ ਸੂਖਮ ਜੀਵਾਣੂ ਨਸ਼ਟ ਹੋ
ਜਾਂਦੇ ਹਨ, ਜਿਸ ਨਾਲ ਜ਼ਮੀਨ ਦੀ ਕੁਦਰਤੀ ਉਪਜਾਊ ਸ਼ਕਤੀ ਘਟਦੀ
ਹੈ ਅਤੇ ਵਾਤਾਵਰਣ ਦੇ ਨਾਲ-ਨਾਲ ਖੇਤੀ ਨੂੰ ਵੀ ਵੱਡਾ ਨੁਕਸਾਨ
ਪਹੁੰਚਦਾ ਹੈ।
ਜਲੰਧਰ ਦਿਹਾਤੀ ਪੁਲਿਸ ਨੇ ਸਮੂਹ ਕਿਸਾਨ ਭਰਾਵਾਂ ਨੂੰ ਪੁਰਜ਼ੋਰ
ਅਪੀਲ ਕੀਤੀ ਹੈ ਕਿ ਉਹ ਪਰਾਲੀ ਨੂੰ ਅੱਗ ਲਗਾਉਣ ਤੋਂ ਗੁਰੇਜ਼ ਕਰਨ
ਅਤੇ ਸਰਕਾਰ ਵੱਲੋਂ ਸਬਸਿਡੀ ‘ਤੇ ਦਿੱਤੀ ਜਾ ਰਹੀ ਮਸ਼ੀਨਰੀ ਅਤੇ ਹੋਰ
ਆਧੁਨਿਕ ਵਿਗਿਆਨਕ ਸਾਧਨਾਂ ਰਾਹੀਂ ਇਸ ਦਾ ਸਥਾਈ ਨਿਬੇੜਾ
ਕਰਨ। ਐੱਸ.ਐੱਸ.ਪੀ. ਹਰਵਿੰਦਰ ਸਿੰਘ ਵਿਰਕ ਨੇ ਦੁਹਰਾਇਆ ਕਿ
ਪਰਾਲੀ ਦੀ ਸਮੱਸਿਆ ‘ਤੇ ਕਾਬੂ ਪਾਉਣਾ ਸਿਰਫ਼ ਪ੍ਰਸ਼ਾਸਨ ਜਾਂ ਪੁਲਿਸ
ਦਾ ਕੰਮ ਨਹੀਂ ਹੈ, ਸਗੋਂ ਇਹ ਸਮਾਜ ਦੇ ਹਰੇਕ ਨਾਗਰਿਕ ਦੀ ਨੈਤਿਕ
ਅਤੇ ਸਾਂਝੀ ਜ਼ਿੰਮੇਵਾਰੀ ਬਣਦੀ ਹੈ।
ਉਨ੍ਹਾਂ ਸਪੱਸ਼ਟ ਕੀਤਾ ਕਿ ਇਸ ਟੀਚੇ ਨੂੰ ਕਿਸਾਨਾਂ ਦੇ ਸਰਗਰਮ
ਸਹਿਯੋਗ ਅਤੇ ਸਮਾਜਿਕ ਜਾਗਰੂਕਤਾ ਨਾਲ ਹੀ ਹਾਸਲ ਕੀਤਾ ਜਾ
ਸਕਦਾ ਹੈ। ਉਨ੍ਹਾਂ ਕਿਹਾ ਕਿ ਜ਼ਿਲ੍ਹੇ  ਵਿੱਚ ਲਗਾਤਾਰ ਪੁਖ਼ਤਾ ਨਿਗਰਾਨੀ
ਜਾਰੀ ਰਹੇਗੀ; ਜਿੱਥੇ ਇੱਕ ਪਾਸੇ ਸਮਝਾਉਣ ਅਤੇ ਜਾਗਰੂਕ ਕਰਨ ਦਾ
ਕੰਮ ਚੱਲੇਗਾ, ਉੱਥੇ ਹੀ ਨਿਯਮਾਂ ਨੂੰ ਛਿੱਕੇ ਟੰਗ ਕੇ ਅੱਗ ਲਗਾਉਣ
ਵਾਲਿਆਂ ਖ਼ਿਲਾਫ਼ ਕਾਨੂੰਨ ਅਨੁਸਾਰ ਬਣਦੀ ਸਖ਼ਤ ਕਾਰਵਾਈ ਹਰ
ਹਾਲ ਯਕੀਨੀ ਬਣਾਈ ਜਾਵੇਗੀ।
ਵਿਸ਼ਵ

ਲਾਰੈਂਸ ਬਿਸ਼ਨੋਈ ਗੈਂਗ ਦਾ ਗੈਂਗਸਟਰ ਹੈਰੀ
ਬਾਕਸਰ ਅਮਰੀਕਾ ‘ਚ ਗ੍ਰਿਫ਼ਤਾਰ, ਜਲਦ
ਲਿਆਂਦਾ ਜਾਵੇਗਾ ਭਾਰਤ
ਲਾਰੈਂਸ ਬਿਸ਼ਨੋਈ ਗੈਂਗ ਦੇ ਅਹਿਮ ਮੈਂਬਰ ਕੁਖ਼ਿਆਤ ਹੈਰੀ ਬਾਕਸਰ ਨੂੰ
ਅਮਰੀਕਾ ਵਿੱਚ ਗ੍ਰਿਫ਼ਤਾਰ ਕਰ ਲਿਆ ਗਿਆ ਹੈ। ਗੈਂਗ ਵਿੱਚ ਉਸ
ਦਾ ਰੁਤਬਾ ਤੀਜੇ ਨੰਬਰ (ਨੰਬਰ 3) ਦਾ ਦੱਸਿਆ ਜਾਂਦਾ ਹੈ। ਜਲਦੀ ਹੀ
ਉਸ ਨੂੰ ਭਾਰਤ ਲਿਆਉਣ ਦੀ ਪ੍ਰਕਿਰਿਆ ਸ਼ੁਰੂ ਕੀਤੀ ਜਾਵੇਗੀ।
ਲਾਰੈਂਸ ਬਿਸ਼ਨੋਈ ਗੈਂਗ ਨਾਲ ਜੁੜਿਆ ਹੈਰੀ ਬਾਕਸਰ ਅਮਰੀਕਾ ਵਿੱਚ
ਬੈਠ ਕੇ ਗਰੋਹ ਦੀਆਂ ਗਤੀਵਿਧੀਆਂ ਨੂੰ ਚਲਾ ਰਿਹਾ ਸੀ।
ਕੌਮਾਂਤਰੀ ਪੱਧਰ ‘ਤੇ ਅਪਰਾਧ ਦਾ ਜਾਲ ਵਿਛਾਉਣ ਵਾਲੇ ਗੈਂਗਸਟਰ
ਸਿੰਡੀਕੇਟ ਵਿਰੁੱਧ ਭਾਰਤੀ ਅਤੇ ਅਮਰੀਕੀ ਜਾਂਚ ਏਜੰਸੀਆਂ ਨੂੰ ਬਹੁਤ
ਵੱਡੀ ਕਾਮਯਾਬੀ ਹਾਸਲ ਹੋਈ ਹੈ। ਖ਼ਤਰਨਾਕ ਗੈਂਗਸਟਰ ਲਾਰੈਂਸ
ਬਿਸ਼ਨੋਈ ਗਰੋਹ ਦੇ ਬੇਹੱਦ ਸਰਗਰਮ ਅਤੇ ਪ੍ਰਮੁੱਖ ਮੈਂਬਰ ਕੁਖ਼ਿਆਤ
ਹੈਰੀ ਬਾਕਸਰ ਨੂੰ ਅਮਰੀਕਾ ਵਿੱਚ ਗ੍ਰਿਫ਼ਤਾਰ ਕਰ ਲਿਆ ਗਿਆ ਹੈ।
ਗੈਂਗ ਦੇ ਸੰਗਠਨਾਤਮਕ ਢਾਂਚੇ ਵਿੱਚ ਉਸ ਦੀ ਹੈਸੀਅਤ ਨੰਬਰ 3 ਦੇ
ਆਗੂ ਵਜੋਂ ਮੰਨੀ ਜਾਂਦੀ ਹੈ। ਹੁਣ ਉਸ ਨੂੰ ਭਾਰਤ ਲਿਆਉਣ ਲਈ
ਕਾਨੂੰਨੀ ਅਤੇ ਹਵਾਲਗੀ ਪ੍ਰਕਿਰਿਆ ਤੇਜ਼ੀ ਨਾਲ ਸ਼ੁਰੂ ਕੀਤੀ ਜਾ ਰਹੀ
ਹੈ। ਦਿੱਲੀ ਪੁਲਿਸ ਦੇ ਸਪੈਸ਼ਲ ਸੈੱਲ ਦੀ ਸੂਚਨਾ ‘ਤੇ ਕੈਲੀਫੋਰਨੀਆ ‘ਚ
ਦਬੋਚਿਆ
ਪ੍ਰਾਪਤ ਵੇਰਵਿਆਂ ਮੁਤਾਬਕ ਲਾਰੈਂਸ ਬਿਸ਼ਨੋਈ ਗੈਂਗ ਦੇ ਇਸ
ਖ਼ਤਰਨਾਕ ਗੁਰਗੇ ਨੂੰ ਅਮਰੀਕਾ ਦੇ ਕੈਲੀਫੋਰਨੀਆ ਸੂਬੇ ਤੋਂ ਕਾਬੂ
ਕੀਤਾ ਗਿਆ ਹੈ। ਅਮਰੀਕੀ ਸੁਰੱਖਿਆ ਏਜੰਸੀਆਂ ਨੇ ਇਹ
ਕਾਰਵਾਈ ਦਿੱਲੀ ਪੁਲਿਸ ਦੇ ਸਪੈਸ਼ਲ ਸੈੱਲ ਵੱਲੋਂ ਸਾਂਝੇ ਕੀਤੇ ਗਏ
ਪੁਖ਼ਤਾ ਖ਼ੁਫ਼ੀਆ ਇਨਪੁੱਟ ਦੇ ਆਧਾਰ ‘ਤੇ ਅਮਲ ਵਿੱਚ ਲਿਆਂਦੀ ਹੈ।
ਭਾਰਤੀ ਸਮੇਂ ਅਨੁਸਾਰ ਹੈਰੀ ਬਾਕਸਰ ਨੂੰ ਸ਼ੁੱਕਰਵਾਰ ਰਾਤ ਨੂੰ ਹਿਰਾਸਤ
ਵਿੱਚ ਲਿਆ ਗਿਆ। ਉਹ ਲੰਮੇ ਸਮੇਂ ਤੋਂ ਅਮਰੀਕਾ ਵਿੱਚ ਪਨਾਹ ਲੈ ਕੇ
ਬੈਠਾ ਸੀ ਅਤੇ ਉੱਥੋਂ ਹੀ ਲਾਰੈਂਸ ਬਿਸ਼ਨੋਈ ਗਰੋਹ ਦੀਆਂ ਸਾਰੀਆਂ
ਅਪਰਾਧਿਕ ਗਤੀਵਿਧੀਆਂ ਨੂੰ ਆਪਰੇਟ ਕਰ ਰਿਹਾ ਸੀ। ਉਸ ਦੇ
ਖ਼ਿਲਾਫ਼ ਕਤਲ, ਜਾਨੋਂ ਮਾਰਨ ਦੀਆਂ ਧਮਕੀਆਂ ਦੇਣ ਅਤੇ ਮੋਟੀਆਂ
ਫ਼ਿਰੌਤੀਆਂ ਵਸੂਲਣ ਸਮੇਤ ਅਨੇਕਾਂ ਸੰਗੀਨ ਅਪਰਾਧਿਕ ਮੁਕੱਦਮੇ
ਦਰਜ ਹਨ। ਰੋਹਿਤ ਸ਼ੈੱਟੀ ਦੇ ਘਰ ਫਾਇਰਿੰਗ ਅਤੇ ਬਾਲੀਵੁੱਡ ਨੂੰ
ਧਮਕੀਆਂ

ਲਾਰੈਂਸ ਬਿਸ਼ਨੋਈ ਗੈਂਗ ਦਾ ਗੈਂਗਸਟਰ ਹੈਰੀ ਬਾਕਸਰ ਅਮਰੀਕਾ ‘ਚ ਗ੍ਰਿਫ਼ਤਾਰ,
ਜਲਦ ਲਿਆਂਦਾ ਜਾਵੇਗਾ ਭਾਰਤ (ਜਾਰੀ)

ਹੈਰੀ ਬਾਕਸਰ ਉਸ ਸਮੇਂ ਜਾਂਚ ਏਜੰਸੀਆਂ ਦੇ ਮੁੱਖ ਨਿਸ਼ਾਨੇ ‘ਤੇ ਆ
ਗਿਆ ਸੀ, ਜਦੋਂ ਮਸ਼ਹੂਰ ਬਾਲੀਵੁੱਡ ਫ਼ਿਲਮ ਨਿਰਦੇਸ਼ਕ ਰੋਹਿਤ ਸ਼ੈੱਟੀ
ਦੇ ਘਰ ਦੇ ਬਾਹਰ ਗੋਲੀਆਂ ਚਲਾਈਆਂ ਗਈਆਂ ਸਨ। ਇਸ
ਗੋਲੀਬਾਰੀ ਦੀ ਪੂਰੀ ਜ਼ਿੰਮੇਵਾਰੀ ਖ਼ੁਦ ਹੈਰੀ ਬਾਕਸਰ ਨੇ ਲਈ ਸੀ।
ਇਸ ਵਾਰਦਾਤ ਤੋਂ ਬਾਅਦ ਉਸ ਨੇ ਸੋਸ਼ਲ ਮੀਡੀਆ ਪੋਸਟਾਂ ਅਤੇ
ਆਡੀਓ ਸੰਦੇਸ਼ ਜਾਰੀ ਕਰਕੇ ਬਾਲੀਵੁੱਡ ਨਾਲ ਜੁੜੀਆਂ ਕਈ ਪ੍ਰਮੁੱਖ
ਹਸਤੀਆਂ ਨੂੰ ਸ਼ਰੇਆਮ ਗੰਭੀਰ ਧਮਕੀਆਂ ਦਿੱਤੀਆਂ ਸਨ, ਜਿਸ ਨਾਲ
ਫ਼ਿਲਮ ਜਗਤ ਵਿੱਚ ਦਹਿਸ਼ਤ ਦਾ ਮਾਹੌਲ ਪੈਦਾ ਹੋ ਗਿਆ ਸੀ। ਇਨ੍ਹਾਂ
ਘਟਨਾਵਾਂ ਤੋਂ ਬਾਅਦ ਸੁਰੱਖਿਆ ਏਜੰਸੀਆਂ ਦੀ ਚਿੰਤਾ ਕਾਫ਼ੀ ਵਧ
ਗਈ ਸੀ ਅਤੇ ਉਸ ਦੇ ਪੂਰੇ ਕ੍ਰਾਈਮ ਨੈੱਟਵਰਕ ਤੇ ਲਿੰਕਾਂ ਦੀ ਬਾਰੀਕੀ
ਨਾਲ ਘੋਖ ਕੀਤੀ ਜਾ ਰਹੀ ਸੀ। ਜ਼ਿਕਰਯੋਗ ਹੈ ਕਿ ਹੈਰੀ ਬਾਕਸਰ ਤੋਂ
ਪਹਿਲਾਂ ਗੈਂਗਸਟਰ ਹਿਮਾਂਸ਼ੂ ਭਾਊ ਨੂੰ ਵੀ ਅਮਰੀਕੀ ਏਜੰਸੀ ਵੱਲੋਂ
ਗ੍ਰਿਫ਼ਤਾਰ ਕੀਤਾ ਜਾ ਚੁੱਕਾ ਹੈ।
ਹੈਰੀ ਬਾਕਸਰ ਦਾ ਕਾਬੂ ਆਉਣਾ ਭਾਰਤੀ ਸੁਰੱਖਿਆ ਏਜੰਸੀਆਂ ਲਈ
ਇੱਕ ਵੱਡੀ ਜਿੱਤ ਮੰਨਿਆ ਜਾ ਰਿਹਾ ਹੈ। ਦਿੱਲੀ ਪੁਲਿਸ ਦੇ ਨਾਲ-ਨਾਲ
ਮੁੰਬਈ ਪੁਲਿਸ ਅਤੇ ਹਰਿਆਣਾ ਪੁਲਿਸ ਨੂੰ ਵੀ ਸਾਲਾਂ ਤੋਂ ਇਸ ਦੀ
ਸਰਗਰਮੀ ਨਾਲ ਭਾਲ ਸੀ, ਜੋ ਹੁਣ ਜਾ ਕੇ ਪੂਰੀ ਹੋਈ ਹੈ। ਉਸ ਨੂੰ
ਭਾਰਤ ਲਿਆਉਣ ਲਈ ਰਸਮੀ ਕਾਨੂੰਨੀ ਕਾਰਵਾਈ ਆਰੰਭ ਦਿੱਤੀ
ਗਈ ਹੈ। ਜਾਂਚ ਅਧਿਕਾਰੀਆਂ ਦਾ ਮੰਨਣਾ ਹੈ ਕਿ ਭਾਰਤ ਲਿਆ ਕੇ
ਕੀਤੀ ਜਾਣ ਵਾਲੀ ਪੁੱਛਗਿੱਛ ਦੌਰਾਨ ਲਾਰੈਂਸ ਬਿਸ਼ਨੋਈ ਗੈਂਗ ਦੇ
ਕੰਮਕਾਜ ਦੇ ਤਰੀਕਿਆਂ ਬਾਰੇ ਕਈ ਅਹਿਮ ਭੇਤ ਖੁੱਲ੍ਹਣਗੇ। ਇਸ ਤੋਂ
ਇਲਾਵਾ ਗੈਂਗ ਦੀ ਹਿੱਟ ਲਿਸਟ ਜਾਂ ਟਾਰਗੇਟ ‘ਤੇ ਹੋਰ ਕਿਹੜੇ-ਕਿਹੜੇ
ਲੋਕ ਹਨ, ਇਸ ਬਾਰੇ ਵੀ ਵੱਡੇ ਖ਼ੁਲਾਸੇ ਹੋਣ ਦੀ ਪੂਰੀ ਸੰਭਾਵਨਾ ਹੈ।
ਖੇਡਾਂ

ਪੰਜਾਬ ਨੂੰ ਵਿਸ਼ਵ ਹਾਕੀ ਦੇ ਨਕਸ਼ੇ 'ਤੇ
ਸਥਾਪਿਤ ਕਰਨ ਦਾ ਮੁੱਖ ਮੰਤਰੀ ਭਗਵੰਤ
ਸਿੰਘ ਮਾਨ ਦਾ ਸੁਪਨਾ ਹੋਇਆ ਸਾਕਾਰ
ਏਸ਼ੀਅਨ ਚੈਂਪੀਅਨਜ਼ ਟਰਾਫੀ 2026 ਵਿੱਚ ਭਾਰਤ ਨੇ ਜਾਪਾਨ ਨੂੰ 4-
1 ਨਾਲ ਹਰਾ ਕੇ ਛੇਵੀਂ ਵਾਰ ਖਿਤਾਬ ਜਿੱਤਿਆ। ਮੋਹਾਲੀ ਅਤੇ ਜਲੰਧਰ
ਦੀ ਮੇਜ਼ਬਾਨੀ ਨੇ ਪੰਜਾਬ ਦਾ ਮਾਣ ਵਧਾਇਆ।
ਮੁੱਖ ਮੰਤਰੀ ਭਗਵੰਤ ਸਿੰਘ ਮਾਨ ਵੱਲੋਂ ਪੰਜਾਬ ਨੂੰ ਵਿਸ਼ਵ ਹਾਕੀ ਦੇ
ਨਕਸ਼ੇ ’ਤੇ ਸਥਾਪਿਤ ਕਰਨ ਦਾ ਦੇਖਿਆ ਸੁਪਨਾ ਸਾਕਾਰ ਹੁੰਦਾ ਨਜ਼ਰ
ਆਇਆ, ਜਦੋਂ ਪੰਜਾਬ ਨੇ ਪਹਿਲੀ ਵਾਰ ‘ਹੀਰੋ ਏਸ਼ੀਅਨ ਚੈਂਪੀਅਨਜ਼
ਟਰਾਫੀ ਪੰਜਾਬ-2026’ ਦੀ ਸਫਲ ਮੇਜ਼ਬਾਨੀ ਕੀਤੀ। ਭਾਰਤ ਨੇ
ਰੋਮਾਂਚਕ ਫਾਈਨਲ ਮੁਕਾਬਲੇ ਵਿੱਚ ਜਾਪਾਨ ਨੂੰ 4-1 ਨਾਲ ਹਰਾ ਕੇ
ਖਿਤਾਬ ਆਪਣੇ ਨਾਂ ਕੀਤਾ। ਇਸ ਜਿੱਤ ਨਾਲ ਭਾਰਤ ਨੇ ਛੇਵੀਂ ਵਾਰ
ਏਸ਼ੀਅਨ ਚੈਂਪੀਅਨਜ਼ ਟਰਾਫੀ ਜਿੱਤਣ ਦੇ ਨਾਲ ਲਗਾਤਾਰ ਤੀਜੀ ਵਾਰ
ਚੈਂਪੀਅਨ ਬਣਨ ਦਾ ਮਾਣ ਵੀ ਹਾਸਲ ਕੀਤਾ।
ਮੋਹਾਲੀ ਦੇ ਓਲੰਪੀਅਨ ਬਲਬੀਰ ਸਿੰਘ ਸੀਨੀਅਰ ਹਾਕੀ ਸਟੇਡੀਅਮ
ਅਤੇ ਜਲੰਧਰ ਦੇ ਓਲੰਪੀਅਨ ਸੁਰਜੀਤ ਹਾਕੀ ਸਟੇਡੀਅਮ ਵਿੱਚ
ਕਰਵਾਏ ਗਏ ਇਸ ਵੱਕਾਰੀ ਟੂਰਨਾਮੈਂਟ ਨੇ ਪੰਜਾਬ ਦੀ ਖੇਡ ਮੇਜ਼ਬਾਨੀ
ਸਮਰੱਥਾ ਨੂੰ ਅੰਤਰਰਾਸ਼ਟਰੀ ਪੱਧਰ ’ਤੇ ਨਵੀਂ ਪਛਾਣ ਦਿੱਤੀ।
ਭਾਰਤੀ ਹਾਕੀ ਟੀਮ ਨੇ ਪੂਰੇ ਟੂਰਨਾਮੈਂਟ ਦੌਰਾਨ ਸ਼ਾਨਦਾਰ ਪ੍ਰਦਰਸ਼ਨ
ਕਰਦਿਆਂ ਆਪਣੇ ਸਾਰੇ ਸੱਤ ਮੈਚ ਜਿੱਤੇ। ਭਾਰਤ ਨੇ ਜਲੰਧਰ ਵਿੱਚ
ਪੰਜ ਲੀਗ ਮੈਚ ਖੇਡੇ, ਜਦਕਿ ਮੋਹਾਲੀ ਵਿੱਚ ਸੈਮੀਫਾਈਨਲ ਅਤੇ
ਫਾਈਨਲ ਮੁਕਾਬਲਿਆਂ ਵਿੱਚ ਜਿੱਤ ਦਰਜ ਕੀਤੀ। 2023 ਅਤੇ
2024 ਤੋਂ ਬਾਅਦ 2026 ਵਿੱਚ ਵੀ ਖਿਤਾਬ ਜਿੱਤ ਕੇ ਭਾਰਤ ਨੇ
ਏਸ਼ੀਅਨ ਚੈਂਪੀਅਨਜ਼ ਟਰਾਫੀ ਵਿੱਚ ਜਿੱਤ ਦੀ ਹੈਟ੍ਰਿਕ ਪੂਰੀ ਕੀਤੀ।
ਫਾਈਨਲ ਮੁਕਾਬਲੇ ਵਿੱਚ ਜਾਪਾਨ ਨੇ ਤੀਜੇ ਮਿੰਟ ਵਿੱਚ ਕਾਜ਼ੂਮਾਸਾ
ਮਾਤਸੁਮੋਤੋ ਦੇ ਗੋਲ ਦੀ ਮਦਦ ਨਾਲ ਭਾਰਤ ’ਤੇ 1-0 ਦੀ ਬੜ੍ਹਤ ਬਣਾ
ਲਈ ਸੀ। ਜਾਪਾਨ ਨੇ ਹਾਫ-ਟਾਈਮ ਤੱਕ ਆਪਣੀ ਬੜ੍ਹਤ ਬਰਕਰਾਰ
ਰੱਖੀ, ਪਰ ਦੂਜੇ ਹਾਫ ਵਿੱਚ ਭਾਰਤੀ ਖਿਡਾਰੀਆਂ ਨੇ ਸ਼ਾਨਦਾਰ ਵਾਪਸੀ
ਕੀਤੀ।
47ਵੇਂ ਮਿੰਟ ਵਿੱਚ ਦਿਲਪ੍ਰੀਤ ਸਿੰਘ ਨੇ ਭਾਰਤ ਨੂੰ 2-1 ਦੀ ਬੜ੍ਹਤ
ਦਿਵਾਈ।
53ਵੇਂ ਮਿੰਟ ਵਿੱਚ ਵਿਵੇਕ ਸਾਗਰ ਪ੍ਰਸਾਦ ਨੇ ਚੌਥਾ ਗੋਲ ਕਰਕੇ ਭਾਰਤ
ਦੀ ਜਿੱਤ ਪੱਕੀ ਕਰ ਦਿੱਤੀ।
ਇਸ ਤਰ੍ਹਾਂ ਭਾਰਤ ਨੇ ਜਾਪਾਨ ਨੂੰ 4-1 ਨਾਲ ਹਰਾ ਕੇ ਸ਼ਾਨਦਾਰ
ਅੰਦਾਜ਼ ਵਿੱਚ ਟਰਾਫੀ ਜਿੱਤੀ। ਦੂਜੇ ਪਾਸੇ ਮਲੇਸ਼ੀਆ ਨੇ ਦੱਖਣੀ
ਕੋਰੀਆ ਨੂੰ 5-2 ਨਾਲ ਹਰਾ ਕੇ ਤੀਜਾ ਸਥਾਨ ਹਾਸਲ ਕੀਤਾ।
ਭਾਰਤੀ ਕਪਤਾਨ ਹਰਮਨਪ੍ਰੀਤ ਸਿੰਘ ਨੇ ਪੂਰੇ ਟੂਰਨਾਮੈਂਟ ਦੌਰਾਨ
ਆਪਣੀ ਖੇਡ ਅਤੇ ਅਗਵਾਈ ਨਾਲ ਸਭ ਨੂੰ ਪ੍ਰਭਾਵਿਤ ਕੀਤਾ। ਉਨ੍ਹਾਂ
ਨੂੰ ਟੂਰਨਾਮੈਂਟ ਦਾ ਸਰਵੋਤਮ ਖਿਡਾਰੀ ਚੁਣਿਆ ਗਿਆ। ਇਸ ਤੋਂ
ਇਲਾਵਾ 10 ਗੋਲਾਂ ਨਾਲ ਉਹ ਟੂਰਨਾਮੈਂਟ ਦੇ ਟਾਪ ਸਕੋਰਰ ਵੀ ਬਣੇ।
ਉਨ੍ਹਾਂ ਦੇ 10ਵੇਂ ਗੋਲ ਨਾਲ ਅੰਤਰਰਾਸ਼ਟਰੀ ਹਾਕੀ ਵਿੱਚ ਕਰੀਅਰ
ਗੋਲਾਂ ਦੀ ਗਿਣਤੀ 250 ਤੱਕ ਪਹੁੰਚ ਗਈ। ਮਲੇਸ਼ੀਆ ਵਿਰੁੱਧ ਲੀਗ
ਮੈਚ ਵਿੱਚ ਹੈਟ੍ਰਿਕ ਅਤੇ ਫਾਈਨਲ ਵਿੱਚ ਸ਼ਾਨਦਾਰ ਕਪਤਾਨੀ ਨੇ ਉਨ੍ਹਾਂ
ਦੇ ਪ੍ਰਦਰਸ਼ਨ ਨੂੰ ਹੋਰ ਯਾਦਗਾਰ ਬਣਾ ਦਿੱਤਾ।
ਭਾਰਤ ਦੀ ਖਿਤਾਬੀ ਜਿੱਤ ਵਿੱਚ ਗੋਲਕੀਪਰ ਕ੍ਰਿਸ਼ਨ ਬਹਾਦੁਰ ਪਾਠਕ
ਦਾ ਵੀ ਅਹਿਮ ਯੋਗਦਾਨ ਰਿਹਾ। ਉਨ੍ਹਾਂ ਨੂੰ ਟੂਰਨਾਮੈਂਟ ਦਾ ਸਰਵੋਤਮ
ਗੋਲਕੀਪਰ ਐਲਾਨਿਆ ਗਿਆ। ਮਲੇਸ਼ੀਆ ਅਤੇ ਦੱਖਣੀ ਕੋਰੀਆ
ਵਿਰੁੱਧ ਲੀਗ ਮੈਚਾਂ ਵਿੱਚ ਪੈਨਲਟੀ ਕਾਰਨਰਾਂ ਦੌਰਾਨ ਕੀਤੇ ਗਏ ਉਨ੍ਹਾਂ
ਦੇ ਸ਼ਾਨਦਾਰ ਬਚਾਅ ਨੇ ਭਾਰਤ ਦੀ ਅਜੇਤੂ ਮੁਹਿੰਮ ਨੂੰ ਮਜ਼ਬੂਤੀ
ਦਿੱਤੀ।
ਮੋਹਾਲੀ ਦੇ ਓਲੰਪੀਅਨ ਬਲਬੀਰ ਸਿੰਘ ਸੀਨੀਅਰ ਹਾਕੀ ਸਟੇਡੀਅਮ
ਨੇ ਪਹਿਲੀ ਵਾਰ ਅੰਤਰਰਾਸ਼ਟਰੀ ਹਾਕੀ ਟੂਰਨਾਮੈਂਟ ਦੀ ਮੇਜ਼ਬਾਨੀ

ਪੰਜਾਬ ਨੂੰ ਵਿਸ਼ਵ ਹਾਕੀ ਦੇ ਨਕਸ਼ੇ 'ਤੇ ਸਥਾਪਿਤ ਕਰਨ ਦਾ ਮੁੱਖ ਮੰਤਰੀ ਭਗਵੰਤ
ਸਿੰਘ ਮਾਨ ਦਾ ਸੁਪਨਾ ਹੋਇਆ ਸਾਕਾਰ (ਜਾਰੀ)

ਕਰਦਿਆਂ ਆਪਣੀ ਵਿਸ਼ਵ ਪੱਧਰੀ ਸਮਰੱਥਾ ਦਾ ਸਬੂਤ ਦਿੱਤਾ।
ਖਚਾਖਚ ਭਰੇ ਸਟੇਡੀਅਮ, ਦਰਸ਼ਕਾਂ ਦੇ ਜੋਸ਼ ਅਤੇ ਵਿਸ਼ਵ ਪੱਧਰੀ
ਪ੍ਰਬੰਧਾਂ ਨੇ ਏਸ਼ੀਆਈ ਟੀਮਾਂ, ਅਧਿਕਾਰੀਆਂ ਅਤੇ ਹਾਕੀ ਪ੍ਰੇਮੀਆਂ ਦਾ
ਦਿਲ ਜਿੱਤਿਆ। ਇੱਥੇ ਸੈਮੀਫਾਈਨਲ, ਤੀਜੇ ਸਥਾਨ ਦਾ ਮੁਕਾਬਲਾ
ਅਤੇ ਫਾਈਨਲ ਕਰਵਾਇਆ ਗਿਆ।
ਜਲੰਧਰ ਦੇ ਓਲੰਪੀਅਨ ਸੁਰਜੀਤ ਹਾਕੀ ਸਟੇਡੀਅਮ ਵਿੱਚ ਖੇਡੇ ਗਏ
ਲੀਗ ਮੁਕਾਬਲਿਆਂ ਦੌਰਾਨ ਦਰਸ਼ਕਾਂ ਦਾ ਭਾਰੀ ਉਤਸ਼ਾਹ ਦੇਖਣ ਨੂੰ
ਮਿਲਿਆ। ਭਾਰਤ ਨੇ ਬੰਗਲਾਦੇਸ਼ ਨੂੰ 13-0 ਨਾਲ ਹਰਾ ਕੇ ਟੂਰਨਾਮੈਂਟ
ਦੀ ਸ਼ਾਨਦਾਰ ਸ਼ੁਰੂਆਤ ਕੀਤੀ, ਜਦਕਿ ਮਲੇਸ਼ੀਆ ਵਿਰੁੱਧ 4-2 ਦੀ
ਜਿੱਤ ਨੇ ਵੀ ਦਰਸ਼ਕਾਂ ਦਾ ਖੂਬ ਮਨੋਰੰਜਨ ਕੀਤਾ। ਹਰ ਸ਼ਾਮ
ਸਟੇਡੀਅਮ ਵਿੱਚ ਵੱਡੀ ਗਿਣਤੀ ਵਿੱਚ ਹਾਕੀ ਪ੍ਰੇਮੀ ਪਹੁੰਚੇ, ਜਿਸ ਨਾਲ
ਜਲੰਧਰ ਦੀ ਹਾਕੀ ਵਿਰਾਸਤ ਇੱਕ ਵਾਰ ਫਿਰ ਦੁਨੀਆ ਸਾਹਮਣੇ
ਆਈ।
ਏਸ਼ੀਅਨ ਚੈਂਪੀਅਨਜ਼ ਟਰਾਫੀ 2026 ਦੀ ਸਫਲ ਮੇਜ਼ਬਾਨੀ ਨੇ
ਸਾਬਤ ਕਰ ਦਿੱਤਾ ਹੈ ਕਿ ਪੰਜਾਬ ਭਾਰਤੀ ਹਾਕੀ ਦੀ ਨਰਸਰੀ ਹੋਣ ਦੇ
ਨਾਲ-ਨਾਲ ਵਿਸ਼ਵ ਪੱਧਰੀ ਹਾਕੀ ਟੂਰਨਾਮੈਂਟ ਕਰਵਾਉਣ ਦੀ ਸਮਰੱਥਾ
ਵੀ ਰੱਖਦਾ ਹੈ। ਮੋਹਾਲੀ ਅਤੇ ਜਲੰਧਰ ਵਿੱਚ ਹੋਏ ਸ਼ਾਨਦਾਰ ਪ੍ਰਬੰਧਾਂ
ਨਾਲ 2030 ਹਾਕੀ ਵਿਸ਼ਵ ਕੱਪ ਦੀ ਮੇਜ਼ਬਾਨੀ ਲਈ ਪੰਜਾਬ ਦਾ
ਦਾਅਵਾ ਹੋਰ ਮਜ਼ਬੂਤ ਹੋਇਆ ਹੈ।
ਇਸ ਟੂਰਨਾਮੈਂਟ ਵਿੱਚ 1966 ਏਸ਼ਿਆਈ ਖੇਡਾਂ, 1975 ਹਾਕੀ
ਵਿਸ਼ਵ ਕੱਪ ਅਤੇ 1980 ਮਾਸਕੋ ਓਲੰਪਿਕ ਦੇ ਸੋਨ ਤਮਗ਼ਾ ਜੇਤੂ
ਦਿੱਗਜ ਖਿਡਾਰੀਆਂ ਤੋਂ ਲੈ ਕੇ 2024 ਪੈਰਿਸ ਓਲੰਪਿਕ ਵਿੱਚ ਕਾਂਸੀ
ਦਾ ਤਮਗ਼ਾ ਜਿੱਤਣ ਵਾਲੇ ਖਿਡਾਰੀਆਂ ਤੱਕ ਕਈ ਹਾਕੀ ਸਿਤਾਰਿਆਂ ਨੇ
ਸ਼ਿਰਕਤ ਕੀਤੀ।
ਭਾਰਤ ਦੀ ਇਹ ਜਿੱਤ ਸਿਰਫ਼ ਇੱਕ ਟਰਾਫੀ ਤੱਕ ਸੀਮਿਤ ਨਹੀਂ, ਸਗੋਂ
ਇਹ ਪੰਜਾਬ ਦੀ ਹਾਕੀ ਵਿਰਾਸਤ, ਖੇਡ ਬੁਨਿਆਦੀ ਢਾਂਚੇ ਅਤੇ ਭਾਰਤੀ
ਹਾਕੀ ਦੇ ਸੁਨਹਿਰੇ ਭਵਿੱਖ ਦਾ ਪ੍ਰਤੀਕ ਬਣ ਕੇ ਸਾਹਮਣੇ ਆਈ ਹੈ।
ਹਰਮਨਪ੍ਰੀਤ ਸਿੰਘ ਦੀ ਅਗਵਾਈ ਵਿੱਚ ਭਾਰਤੀ ਟੀਮ ਦੀ ਇਸ
ਕਾਮਯਾਬੀ ਨੇ 2028 ਲਾਸ ਏਂਜਲਸ ਓਲੰਪਿਕ ਖੇਡਾਂ ਲਈ ਵੀ
ਉਮੀਦਾਂ ਵਧਾ ਦਿੱਤੀਆਂ ਹਨ।
ਪੰਜਾਬ

ਕੀ ਸੀਐਮ ਭਗਵੰਤ ਮਾਨ ਨੂੰ ਵੀਜ਼ਾ ਦੇਵੇਗਾ
ਪਾਕਿਸਤਾਨ? ਇਸਲਾਮਾਬਾਦ ਵੱਲੋਂ ਵੱਡਾ
ਬਿਆਨ
ਪੰਜਾਬ ਦੇ ਮੁੱਖ ਮੰਤਰੀ ਭਗਵੰਤ ਮਾਨ ਦੇ ਸੰਭਾਵੀ ਪਾਕਿਸਤਾਨ ਦੌਰੇ ਨੂੰ
ਲੈ ਕੇ ਇਸਲਾਮਾਬਾਦ ਵੱਲੋਂ ਅਹਿਮ ਬਿਆਨ ਸਾਹਮਣੇ ਆਇਆ ਹੈ।
ਪਾਕਿਸਤਾਨ ਨੇ ਸਪੱਸ਼ਟ ਕੀਤਾ ਹੈ ਕਿ ਜੇਕਰ ਪੰਜਾਬ ਦੇ ਮੁੱਖ ਮੰਤਰੀ
ਭਗਵੰਤ ਮਾਨ ਪਾਕਿਸਤਾਨ ਆਉਣਾ ਚਾਹੁੰਦੇ ਹਨ ਤਾਂ ਉਨ੍ਹਾਂ ਦੀ
ਸਰਕਾਰ ਉਨ੍ਹਾਂ ਨੂੰ ਵੀਜ਼ਾ ਜਾਰੀ ਕਰਨ 'ਤੇ ਹਮਦਰਦੀ ਨਾਲ ਵਿਚਾਰ
ਕਰੇਗੀ।
ਬੁਲਾਰੇ ਸੱਜਾਦ ਹੈਦਰ ਖ਼ਾਨ ਨੇ ਸਪੱਸ਼ਟ ਰੂਪ ਵਿੱਚ ਕਿਹਾ ਕਿ ਭਾਰਤ
ਸਰਕਾਰ ਮੁੱਖ ਮੰਤਰੀ ਭਗਵੰਤ ਮਾਨ ਨੂੰ ਸਰਹੱਦ ਪਾਰ ਜਾਣ ਦੀ
ਸਿਆਸੀ ਪ੍ਰਵਾਨਗੀ ਦਿੰਦੀ ਹੈ ਜਾਂ ਨਹੀਂ, ਇਹ ਭਾਰਤ ਦਾ ਅੰਦਰੂਨੀ
ਮਾਮਲਾ ਹੈ। ਖ਼ੁਦ ਮੁੱਖ ਮੰਤਰੀ ਮਾਨ ਨੇ ਵੀ ਪਹਿਲਾਂ ਇਹ ਖ਼ਦਸ਼ਾ
ਜਤਾਇਆ ਸੀ ਕਿ ਕੇਂਦਰ ਸਰਕਾਰ ਸ਼ਾਇਦ ਉਨ੍ਹਾਂ ਨੂੰ ਇਸ ਸਿਆਸੀ
ਅਤੇ ਸੱਭਿਆਚਾਰਕ ਦੌਰੇ ਲਈ ਲੋੜੀਂਦੀ ਮਨਜ਼ੂਰੀ ਨਾ ਦੇਵੇ।
ਜਦੋਂ ਵਿਦੇਸ਼ ਮੰਤਰਾਲੇ ਦੇ ਬੁਲਾਰੇ ਕੋਲੋਂ ਆਮ ਆਦਮੀ ਪਾਰਟੀ ਦੇ
ਸੀਨੀਅਰ ਆਗੂ ਅਤੇ ਮੁੱਖ ਮੰਤਰੀ ਭਗਵੰਤ ਮਾਨ ਦੇ ਸੰਭਾਵੀ ਦੌਰੇ
ਬਾਰੇ ਪੁੱਛਿਆ ਗਿਆ ਤਾਂ ਉਨ੍ਹਾਂ ਕਿਹਾ ਕਿ ਜੇਕਰ ਮਾਨ ਰਸਮੀ ਤੌਰ ‘ਤੇ
ਪਾਕਿਸਤਾਨ ਆਉਣਾ ਚਾਹੁੰਦੇ ਹਨ ਤਾਂ ਪਾਕਿਸਤਾਨ ਸਰਕਾਰ ਨਿਯਮਾਂ
ਅਨੁਸਾਰ ਵੀਜ਼ਾ ਦੇਣ ‘ਤੇ ਵਿਚਾਰ ਕਰੇਗੀ।
ਦਰਅਸਲ, 27 ਨਵੰਬਰ 2026 ਨੂੰ ਲਾਹੌਰ ਵਿੱਚ ਹੋਣ ਵਾਲੀ ਵਿਸ਼ਵ
ਪੰਜਾਬੀ ਕਾਨਫ਼ਰੰਸ ਦੇ ਸੱਦੇ ‘ਤੇ ਮੁੱਖ ਮੰਤਰੀ ਮਾਨ ਨੇ ਕਿਹਾ ਸੀ ਕਿ
ਦੋਵਾਂ ਦੇਸ਼ਾਂ ਦਾ ਸੱਭਿਆਚਾਰ ਅਤੇ ਵਿਰਾਸਤ ਸਾਂਝੀ ਹੈ। ਉਨ੍ਹਾਂ ਇਹ ਵੀ
ਦੱਸਿਆ ਸੀ ਕਿ ਚੜ੍ਹਦੇ ਪੰਜਾਬ ਤੋਂ ਕਈ ਨਾਮਵਰ ਕਵੀ, ਸਾਹਿਤਕਾਰ
ਅਤੇ ਬੁੱਧੀਜੀਵੀ ਵੀ ਇਸ ਸਮਾਗਮ ਵਿੱਚ ਹਿੱਸਾ ਲੈਣ ਲਈ ਲਾਹੌਰ
ਜਾਣਗੇ। ਇਸ ਦੇ ਨਾਲ ਹੀ ਮੁੱਖ ਮੰਤਰੀ ਨੇ ਇਹ ਦਿਲੀ ਇੱਛਾ ਵੀ
ਜ਼ਾਹਰ ਕੀਤੀ ਸੀ ਕਿ ਜੇਕਰ ਕਰਤਾਰਪੁਰ ਲਾਂਘਾ ਮੁੜ ਤੋਂ ਖੁੱਲ੍ਹਦਾ ਹੈ ਤਾਂ
ਪੰਜਾਬ ਵਿਧਾਨ ਸਭਾ ਦੇ ਸਮੂਹ ਵਿਧਾਇਕ ਇਕੱਠੇ ਹੋ ਕੇ ਪਾਕਿਸਤਾਨ
ਸਥਿਤ ਪਵਿੱਤਰ ਅਸਥਾਨ ਗੁਰਦੁਆਰਾ ਸ੍ਰੀ ਕਰਤਾਰਪੁਰ ਸਾਹਿਬ ਦੇ
ਨਤਮਸਤਕ ਹੋਣ ਲਈ ਜਾਣਗੇ।
ਕਰਤਾਰਪੁਰ ਲਾਂਘਾ ਭਾਰਤੀ ਪੰਜਾਬ ਦੇ ਡੇਰਾ ਬਾਬਾ ਨਾਨਕ ਨੂੰ
ਪਾਕਿਸਤਾਨ ਦੇ ਕਰਤਾਰਪੁਰ ਸਥਿਤ ਇਤਿਹਾਸਕ ਗੁਰਦੁਆਰਾ
ਦਰਬਾਰ ਸਾਹਿਬ ਨਾਲ ਜੋੜਦਾ ਹੈ। ਇਹ ਪਵਿੱਤਰ ਅਸਥਾਨ ਸਿੱਖ
ਧਰਮ ਦੇ ਬਾਨੀ ਸ੍ਰੀ ਗੁਰੂ ਨਾਨਕ ਦੇਵ ਜੀ ਦੇ ਜੀਵਨ ਦੇ ਅੰਤਿਮ
ਪੜਾਅ ਨਾਲ ਜੁੜਿਆ ਹੋਇਆ ਹੈ। ਇਸ ਲਾਂਘੇ ਦੀ ਸਥਾਪਨਾ ਸਿੱਖ
ਸ਼ਰਧਾਲੂਆਂ ਨੂੰ ਪਵਿੱਤਰ ਅਸਥਾਨ ਦੇ ਬਿਨਾਂ ਵੀਜ਼ਾ ਦਰਸ਼ਨ ਦੀਦਾਰੇ
ਕਰਨ ਦੀ ਸਹੂਲਤ ਦੇਣ ਲਈ ਕੀਤੀ ਗਈ ਸੀ, ਜਿਸ ਰਾਹੀਂ ਭਾਰਤੀ
ਸ਼ਰਧਾਲੂ ਸਵੇਰੇ ਜਾ ਕੇ ਉਸੇ ਦਿਨ ਸ਼ਾਮ ਨੂੰ ਵਾਪਸ ਪਰਤ ਸਕਦੇ ਹਨ।
ਹਾਲਾਂਕਿ, ਇਹ ਲਾਂਘਾ ਭਾਰਤ ਵਾਲੇ ਪਾਸਿਓਂ ਸ਼ਰਧਾਲੂਆਂ ਦੀ
ਆਵਾਜਾਈ ਲਈ 7 ਮਈ, 2025 ਤੋਂ ਮੁਕੰਮਲ ਤੌਰ ‘ਤੇ ਬੰਦ ਪਿਆ
ਹੈ। ਇਹ ਕਦਮ ਪਹਿਲਗਾਮ ਅੱਤਵਾਦੀ ਹਮਲੇ ਤੋਂ ਬਾਅਦ ਚੁੱਕਿਆ
ਗਿਆ ਸੀ, ਜਦੋਂ ਭਾਰਤ ਵੱਲੋਂ ‘ਆਪ੍ਰੇਸ਼ਨ ਸਿੰਦੂਰ’ ਤਹਿਤ ਪਾਕਿਸਤਾਨ
ਅਤੇ ਮਕਬੂਜ਼ਾ ਕਸ਼ਮੀਰ ਵਿੱਚ ਸਥਿਤ ਨੌਂ ਅੱਤਵਾਦੀ ਟਿਕਾਣਿਆਂ ‘ਤੇ
ਸਖ਼ਤ ਕਾਰਵਾਈ ਕੀਤੀ ਗਈ ਸੀ। ਪਾਕਿਸਤਾਨ ਦੇ ਵਿਦੇਸ਼ ਮੰਤਰਾਲੇ
ਦੇ ਬੁਲਾਰੇ ਨੇ ਦਾਅਵਾ ਕੀਤਾ ਕਿ ਜੇਕਰ ਪਾਬੰਦੀਆਂ ਹਟਾਈਆਂ
ਜਾਂਦੀਆਂ ਹਨ ਤਾਂ ਇਸਲਾਮਾਬਾਦ ਧਾਰਮਿਕ ਸ਼ਰਧਾਲੂਆਂ ਦੇ
ਸਵਾਗਤ ਅਤੇ ਸਹੂਲਤ ਲਈ ਪੂਰੀ ਤਰ੍ਹਾਂ ਤਿਆਰ ਹੈ। ਉਨ੍ਹਾਂ
ਦੁਹਰਾਇਆ ਕਿ ਪਾਕਿਸਤਾਨ ਆਪਣੇ ਧਾਰਮਿਕ ਸਥਾਨਾਂ ‘ਤੇ ਸਾਰੇ
ਧਰਮਾਂ ਦੇ ਸ਼ਰਧਾਲੂਆਂ ਦਾ ਖੁੱਲ੍ਹੇ  ਦਿਲ ਨਾਲ ਸਵਾਗਤ ਕਰਦਾ ਹੈ।
ਸੱਜਾਦ ਹੈਦਰ ਖ਼ਾਨ ਨੇ ਜਾਣਕਾਰੀ ਦਿੱਤੀ ਕਿ ਪਾਕਿਸਤਾਨ ਵੱਲੋਂ ਸਾਲ
2025 ਦੌਰਾਨ ਸਿੱਖ ਅਤੇ ਹਿੰਦੂ ਸ਼ਰਧਾਲੂਆਂ ਸਮੇਤ ਭਾਰਤੀ
ਯਾਤਰੀਆਂ ਨੂੰ 9,000 ਤੋਂ ਵੱਧ ਧਾਰਮਿਕ ਵੀਜ਼ੇ ਜਾਰੀ ਕੀਤੇ ਗਏ
ਸਨ। ਇਸ ਤੋਂ ਇਲਾਵਾ ਮੌਜੂਦਾ ਵਰ੍ਹੇ ਦੇ ਪਹਿਲੇ ਛੇ ਮਹੀਨਿਆਂ ਦੌਰਾਨ
ਹੀ 4,000 ਤੋਂ ਵੱਧ ਸਿੱਖ ਸ਼ਰਧਾਲੂਆਂ ਨੂੰ ਵੀਜ਼ੇ ਪ੍ਰਦਾਨ ਕੀਤੇ

ਕੀ ਸੀਐਮ ਭਗਵੰਤ ਮਾਨ ਨੂੰ ਵੀਜ਼ਾ ਦੇਵੇਗਾ ਪਾਕਿਸਤਾਨ? ਇਸਲਾਮਾਬਾਦ ਵੱਲੋਂ
ਵੱਡਾ ਬਿਆਨ (ਜਾਰੀ)

ਜਾ ਚੁੱਕੇ ਹਨ। ਉਨ੍ਹਾਂ ਅੱਗੇ ਕਿਹਾ ਕਿ ਇਸ ਮਹੀਨੇ ਦੇ ਅਖ਼ੀਰ ਵਿੱਚ ਸ੍ਰੀ
ਗੁਰੂ ਨਾਨਕ ਦੇਵ ਜੀ ਦੇ 557ਵੇਂ ਪ੍ਰਕਾਸ਼ ਪੁਰਬ ਦੇ ਪਵਿੱਤਰ ਦਿਹਾੜੇ
ਮੌਕੇ ਨਨਕਾਣਾ ਸਾਹਿਬ ਵਿਖੇ ਵੱਡੀ ਗਿਣਤੀ ਵਿੱਚ ਪੁੱਜਣ ਵਾਲੇ ਸਿੱਖ
ਸ਼ਰਧਾਲੂਆਂ ਦੇ ਸਵਾਗਤ ਲਈ ਪਾਕਿਸਤਾਨ ਉਤਸੁਕ ਹੈ।
ਬੁਲਾਰੇ ਨੇ ਕਰਤਾਰਪੁਰ ਲਾਂਘੇ ਨੂੰ ਸਿੱਖ ਸੰਗਤ ਦੀ ਸਹੂਲਤ ਲਈ ਇੱਕ
ਵਿਸ਼ੇਸ਼ ਉਪਰਾਲਾ ਕਰਾਰ ਦਿੰਦਿਆਂ ਕਿਹਾ ਕਿ ਇਸ ਰਾਹੀਂ ਰੋਜ਼ਾਨਾ
5,000 ਤੋਂ ਵੱਧ ਸ਼ਰਧਾਲੂ ਆਸਾਨੀ ਨਾਲ ਦਰਸ਼ਨ ਕਰਕੇ ਉਸੇ ਦਿਨ
ਪਰਤ ਸਕਦੇ ਹਨ। ਉਨ੍ਹਾਂ ਧਾਰਮਿਕ ਸਥਾਨਾਂ ਦੀ ਯਾਤਰਾ ਸਬੰਧੀ
ਭਾਰਤ ਅਤੇ ਪਾਕਿਸਤਾਨ ਵਿਚਾਲੇ ਹੋਏ ਸਾਲ 1974 ਦੇ ਦੁਵੱਲੇ
ਪ੍ਰੋਟੋਕੋਲ ਦਾ ਹਵਾਲਾ ਵੀ ਦਿੱਤਾ, ਜੋ ਦੋਵਾਂ ਮੁਲਕਾਂ ਦਰਮਿਆਨ ਤੀਰਥ
ਯਾਤਰਾਵਾਂ ਨੂੰ ਸੁਖਾਲਾ ਬਣਾਉਣ ਦਾ ਮੁੱਖ ਆਧਾਰ ਹੈ। ਇਸ ਦੇ ਨਾਲ
ਹੀ ਬੁਲਾਰੇ ਨੇ ਇਹ ਵੀ ਦੱਸਿਆ ਕਿ ਪਾਕਿਸਤਾਨ ਤਕਸ਼ਸ਼ਿਲਾ ਅਤੇ
ਤਖ਼ਤ-ਏ-ਬਾਹੀ ਸਮੇਤ ਇਤਿਹਾਸਕ ਬੋਧੀ ਵਿਰਾਸਤੀ ਸਥਾਨਾਂ ਦੀ
ਸਾਂਭ-ਸੰਭਾਲ ਅਤੇ ਸੁਰੱਖਿਆ ਲਈ ਲਗਾਤਾਰ ਠੋਸ ਕਦਮ ਚੁੱਕ ਰਿਹਾ
ਹੈ ਅਤੇ ਇਸ ਮਕਸਦ ਲਈ ਇੱਕ ਵਿਸ਼ੇਸ਼ ਟਾਸਕ ਫ਼ੋਰਸ ਦਾ ਗਠਨ
ਵੀ ਕੀਤਾ ਗਿਆ ਹੈ।
ਮਨੋ ਰੰਜਨ

ਦਿਲਾਂ ਅੰਦਰ ਦੀਵੇ ਜਗਾਉਣ ਦੀ ਲੋੜ
ਦੀਵਾਲੀ ਸਮੂਹ ਭਾਰਤੀਆਂ ਵੱਲੋਂ ਬੜੇ ਹੀ ਚਾਵਾਂ ਅਤੇ ਉਤਸ਼ਾਹ ਨਾਲ
ਮਨਾਇਆ ਜਾਣ ਵਾਲਾ ਤਿਉਹਾਰ ਹੈ।
ਪ੍ਰਾਚੀਨ ਗ੍ਰੰਥਾਂ ਅਤੇ ਇਤਿਹਾਸਕ ਖੋਜਾਂ ਤੋਂ ਦੀਵਾਲੀ ਮਨਾਉਣ ਦੀ
ਸ਼ੁਰੂਆਤ ਹੋਣ ਬਾਰੇ ਕਈ ਉਲੇਖ ਮਿਲਦੇ ਹਨ। ਹਿੰਦੂ ਧਰਮ ਅਨੁਸਾਰ
ਇਸ ਦਿਨ ਭਗਵਾਨ ਸ੍ਰੀ ਰਾਮ ਚੰਦਰ ਚੌਦਾਂ ਸਾਲ ਦਾ ਬਣਵਾਸ ਕੱਟਣ
ਉਪਰੰਤ ਲੰਕਾਂ ਦੇ ਰਾਜੇ ਰਾਵਣ ਨੂੰ ਮਾਰ ਕੇ ਅਯੁੱਧਿਆ ਪਰਤੇ ਸਨ।
ਇਸ ਕਾਰਨ ਅਯੁੱਧਿਆ ਦੇ ਲੋਕਾਂ ਨੇ ਖ਼ੁਸ਼ੀਆਂ ਮਨਾਈਆਂ ਅਤੇ
ਦੀਪਮਾਲਾ ਕੀਤੀ। ਇੱਕ ਹੋਰ ਮਤ ਅਨੁਸਾਰ ਭਗਵਾਨ ਵਿਸ਼ਨੂੰ ਨੇ
ਇਸ ਦਿਨ ਭਗਤ ਪ੍ਰਹਿਲਾਦ ਨੂੰ ਦੁਸ਼ਟ ਹਰਨਾਕਸ਼ ਤੋਂ ਬਚਾਇਆ ਸੀ।
ਬੁੱਧ ਧਰਮ ਦੇ ਬਾਨੀ ਮਹਾਤਮਾ ਬੁੱਧ ਨੂੰ ਇਸ ਦਿਨ ਹੀ ਸਖ਼ਤ ਤਪ ਤੋਂ
ਬਾਅਦ ਗਿਆਨ ਦੀ ਪ੍ਰਾਪਤੀ ਹੋਈ ਸੀ। ਜੈਨ ਧਰਮ ਦੇ ਸੰਸਥਾਪਕ
ਮਹਾਂਵੀਰ ਜੈਨ ਨੂੰ ਵੀ ਇਸੇ ਦਿਨ ਨਿਰਵਾਣ ਪ੍ਰਾਪਤ ਹੋਇਆ ਸੀ।
ਇੱਕ ਹੋਰ ਮਤ ਅਨੁਸਾਰ ਬਿਕਰਮ ਦੱਤ ਨੇ ਵੀ ਇਸ ਦਿਨ ਹੀ ਰਾਜ
ਸਿੰਘਾਸਨ ਸੰਭਾਲਿਆ ਸੀ ਜਿਸ ਦੀ ਖ਼ੁਸ਼ੀ ਲੋਕਾਂ ਨੇ ਦੀਵੇ ਜਗਾ ਕੇ
ਮਨਾਈ। ਸਿੱਖ ਧਰਮ ਵਿੱਚ ਦੀਵਾਲੀ ਦਾ ਵਿਸ਼ੇਸ਼ ਮਹੱਤਵ ਹੈ। ਸਿੱਖ
ਇਤਿਹਾਸ ਅਨੁਸਾਰ ਇਸ ਦਿਨ ਛੇਵੇਂ ਗੁਰੂ ਸ੍ਰੀ ਹਰਿਗੋਬਿੰਦ ਸਾਹਿਬ
52 ਰਾਜਿਆਂ ਸਮੇਤ ਗਵਾਲੀਅਰ ਦੇ ਕਿਲ੍ਹੇ  ਵਿੱਚੋਂ ਰਿਹਾਅ ਹੋ ਕੇ ਆਏ
ਸਨ। ਗੁਰੂ ਸਾਹਿਬ ਦੇ ਰਿਹਾਅ ਹੋਣ ਦੀ ਖ਼ੁਸ਼ੀ ਅਤੇ ਉਨ੍ਹਾਂ ਦੇ ਸਵਾਗਤ
ਵਿੱਚ ਲੋਕਾਂ ਨੇ ਘਿਓ ਦੇ ਦੀਵੇ ਜਗਾ ਕੇ ਰੋਸ਼ਨੀ ਕੀਤੀ। ਦੀਵਾਲੀ ਦੇ
ਤਿਉਹਾਰ ਦਾ ਅਸਲ ਸੰਦੇਸ਼ ਸਿਰਫ਼ ਆਪਣੇ ਘਰ ਵਿੱਚ ਚਾਨਣ ਕਰਨ
ਦਾ ਨਹੀਂ, ਬਲਕਿ ਦੂਜਿਆਂ ਦੇ ਜੀਵਨ ਵਿੱਚ ਵੀ ਆਜ਼ਾਦੀ ਅਤੇ ਖ਼ੁਸ਼ੀ
ਦਾ ਚਾਨਣ ਪੈਦਾ ਕਰਨ ਦਾ ਹੈ।
ਕੱਤਕ ਮਹੀਨੇ ਦੀ ਮੱਸਿਆ ਨੂੰ ਦੀਵਿਆਂ ਤੇ ਰੋਸ਼ਨੀਆਂ ਦੇ ਤਿਉਹਾਰ
ਵਜੋਂ ਮਨਾਇਆ ਜਾਂਦਾ ਦੀਵਾਲੀ ਦਾ ਤਿਉਹਾਰ ਕੇਵਲ ਧਾਰਮਿਕ
ਸ਼ਰਧਾ ਤੱਕ ਹੀ ਸੀਮਤ ਨਹੀਂ ਸਗੋਂ ਦੇਸ਼ ਦੀ ਏਕਤਾ ਅਤੇ ਭਾਈਚਾਰਕ
ਸਾਂਝ ਦਾ ਪ੍ਰਤੀਕ ਹੈ। ਖ਼ੁਸ਼ੀ ਦਾ ਪ੍ਰਗਟਾਵਾ ਕਰਨ ਲਈ ਰੋਸ਼ਨੀਆਂ
ਕਰਕੇ ਮਨਾਏ ਜਾਣ ਵਾਲਾ ਇਹ ਤਿਉਹਾਰ ਹੁਣ ਮਠਿਆਈਆਂ, ਸੁੱਕੇ
ਮੇਵੇ ਤੇ ਤੋਹਫ਼ੇ ਵੰਡਣ, ਪਟਾਕੇ ਚਲਾ ਕੇ ਵਾਤਾਵਰਨ ਨੂੰ ਦੂਸ਼ਿਤ ਕਰਨ
ਅਤੇ ਦਿਖਾਵਿਆਂ ਵਾਲਾ ਤਿਉਹਾਰ ਬਣ ਕੇ ਰਹਿ ਗਿਆ ਹੈ। ਪਿਛਲੇ
ਕੁਝ ਸਾਲਾਂ ਤੋਂ ਦੀਵਾਲੀ ਦੇ ਤਿਉਹਾਰ ਦਾ ਸਰੂਪ ਵੀ ਤੇਜ਼ੀ ਨਾਲ ਬਦਲ
ਰਿਹਾ ਹੈ। ਸਮੇਂ ਦੀ ਚਾਲ ਨੇ ਹੋਰਨਾਂ ਤਿਉਹਾਰਾਂ ਵਾਂਗ ਹੀ ਇਸ
ਤਿਉਹਾਰ ਨੂੰ ਵੀ ਵੱਡੇ ਪੱਧਰ ’ਤੇ ਖ਼ਰੀਦਦਾਰੀ ਅਤੇ ਦਿਖਾਵੇ ਨਾਲ ਜੋੜ
ਦਿੱਤਾ ਹੈ। ਮਹਿੰਗੇ ਕੱਪੜੇ, ਸਜਾਵਟ, ਤੋਹਫ਼ੇ ਅਤੇ ਪਟਾਕੇ ਤਿਉਹਾਰ ਦੀ
ਖ਼ੁਸ਼ੀ ਦਾ ਮਾਪਦੰਡ ਬਣਦੇ ਜਾ ਰਹੇ ਹਨ।
ਦੀਵੇ, ਲੜੀਆਂ, ਲਾਟੂ ਤੇ ਹੋਰ ਰੋਸ਼ਨੀਆਂ ਸਾਨੂੰ ਬਾਹਰੀ ਚਾਨਣ ਦਾ
ਅਹਿਸਾਸ ਤਾਂ ਕਰਵਾਉਂਦੀਆਂ ਹਨ, ਪਰ ਦਿਲਾਂ ਦੇ ਅੰਦਰ ਚਾਨਣ
ਕਰਨ ਲਈ ਵੀ ਉਪਰਾਲੇ ਕਰਨ ਦੀ ਅੱਜ ਵੱਡੀ ਲੋੜ ਹੈ। ਅੱਜ ਸਾਨੂੰ
ਆਪਣੇ ਅੰਦਰਲਾ ਹਨੇਰਾ ਦੂਰ ਕਰਨ ਲਈ ਦਿਲ ਤੇ ਦਿਮਾਗ਼ ਰੋਸ਼ਨ
ਕਰਨ ਦੇ ਯਤਨ ਕਰਨੇ ਚਾਹੀਦੇ ਹਨ। ਅੱਜ ਘਰਾਂ ਵਿੱਚ ਦੀਵੇ
ਜਗਾਉਣ ਤੋਂ ਇਲਾਵਾ ਮਨੁੱਖੀ ਦਿਲਾਂ ਵਿੱਚ ਪਿਆਰ, ਸਹਿਣਸ਼ੀਲਤਾ
ਅਤੇ ਭਾਈਚਾਰੇ ਦੇ ਦੀਵੇ ਜਗਾਉਣ ਦੀ ਵੱਡੀ ਲੋੜ ਹੈ। ਨਫ਼ਰਤ,
ਈਰਖਾ, ਲਾਲਚ, ਹੰਕਾਰ, ਧੋਖਾ, ਭ੍ਰਿਸ਼ਟਾਚਾਰ ਅਤੇ ਹਿੰਸਾ ਦੇ ਹਨੇਰੇ ਨੂੰ
ਦੂਰ ਕੀਤੇ ਬਿਨਾਂ ਬਨੇਰਿਆਂ ’ਤੇ ਦੀਵੇ, ਲੜੀਆਂ ਤੇ ਲਾਟੂ ਜਗਾ ਕੇ
ਕੀਤੀ ਰੋਸ਼ਨੀ ਦੀ ਕੋਈ ਸਾਰਥਿਕਤਾ ਨਹੀਂ।
ਦੀਵਾਲੀ ਮਨਾਉਣ ਦਾ ਜਿਹੜਾ ਢੰਗ ਹੁਣ ਅਸੀਂ ਅਪਣਾਇਆ
ਹੋਇਆ ਹੈ, ਇਸ ਦੌਰ ਵਿੱਚ ਵਾਤਾਵਰਨ ਪ੍ਰਤੀ ਸਾਡੀ ਜ਼ਿੰਮੇਵਾਰੀ ਹੋਰ
ਵੀ ਵਧ ਗਈ ਹੈ। ਪਟਾਕਿਆਂ ਦਾ ਸ਼ੋਰ ਅਤੇ ਧੂੰਆਂ ਸਿਰਫ਼ ਵਾਤਾਵਰਨ
ਨੂੰ ਹੀ ਪ੍ਰਭਾਵਿਤ ਨਹੀਂ ਕਰਦਾ ਸਗੋਂ ਬਜ਼ੁਰਗਾਂ, ਬੱਚਿਆਂ, ਬਿਮਾਰ
ਵਿਅਕਤੀਆਂ ਅਤੇ ਪਸ਼ੂ-ਪੰਛੀਆਂ ਲਈ ਵੀ ਮੁਸ਼ਕਿਲਾਂ ਪੈਦਾ ਕਰ
ਰਿਹਾ ਹੈ। ਇਸ ਲਈ ਖ਼ੁਸ਼ੀ ਮਨਾਉਣ ਦੇ ਅਜਿਹੇ ਢੰਗ ਅਪਣਾਉਣੇ
ਚਾਹੀਦੇ ਹਨ ਜਿਨ੍ਹਾਂ ਨਾਲ ਸਾਡੀ ਖ਼ੁਸ਼ੀ ਦੂਜੇ ਮਨੁੱਖਾਂ, ਜੀਵ ਜੰਤੂਆਂ,
ਪਸ਼ੂ ਪੰਛੀਆਂ ਅਤੇ ਕੁਦਰਤ ਲਈ ਮਾਰੂ ਨਾ ਬਣੇ। ਮਿੱਟੀ ਦੇ ਦੀਵੇ
ਜਗਾ ਕੇ ਸਾਦਗੀ ਨਾਲ ਇਹ ਤਿਉਹਾਰ ਮਨਾਉਣਾ ਸਾਡੇ ਧਰਮ ਤੇ
ਸੱਭਿਆਚਾਰ ਦਾ ਹਿੱਸਾ ਰਿਹਾ ਹੈ ਅਤੇ ਅਜੋਕੇ ਸਮੇਂ ਇਹ ਸਾਡੀ ਵੱਡੀ
ਸਮਾਜਿਕ ਜ਼ਿੰਮੇਵਾਰੀ ਵੀ ਹੈ।
ਅੱਜ ਜਦੋਂ ਸਮਾਜ ਵਿੱਚ ਧਾਰਮਿਕ, ਰਾਜਨੀਤਕ ਅਤੇ ਸਮਾਜਿਕ ਵੰਡ
ਦੀਆਂ ਲਕੀਰਾਂ ਗਹਿਰੀਆਂ ਹੁੰਦੀਆਂ ਜਾ ਰਹੀਆਂ ਹਨ। ਅਜਿਹੇ ਸਮੇਂ
ਤਿਉਹਾਰਾਂ ਦੀ ਭੂਮਿਕਾ ਹੋਰ ਵੀ ਮਹੱਤਵਪੂਰਨ ਹੋ ਜਾਂਦੀ ਹੈ। ਤਿਉਹਾਰ
ਮਨੁੱਖ ਨੂੰ ਇੱਕ-ਦੂਜੇ ਦੇ ਨੇੜੇ ਲਿਆਉਣ ਵਿੱਚ ਸਹਾਈ ਹੁੰਦੇ ਹਨ।
ਦੀਵਾਲੀ ਦਾ ਚਾਨਣ ਕਿਸੇ ਇੱਕ ਘਰ, ਇੱਕ ਭਾਈਚਾਰੇ ਜਾਂ ਇੱਕ
ਧਰਮ ਤੱਕ ਸੀਮਤ ਨਹੀਂ ਹੋਣਾ ਚਾਹੀਦਾ ਸਗੋਂ ਇਹ ਚਾਨਣ ਸਮੁੱਚੀ
ਮਨੁੱਖਤਾ ਦਾ ਚਾਨਣ ਬਣੇ ਅਤੇ ਹਰ ਧਰਮ ਤੇ ਸਮਾਜ ਦੇ ਲੋਕਾਂ ਨੂੰ ਇੱਕ
ਲੜੀ ਵਿੱਚ ਪਰੋ ਕੇ ਰੱਖੇ ਤਾਂ ਹੀ ਇਹ ਤਿਉਹਾਰ ਵਧੇਰੇ ਸਾਰਥਿਕ ਹੋ
ਸਕੇਗਾ।
ਦਰਅਸਲ, ਦੀਵਾਲੀ ਦੇ ਤਿਉਹਾਰ ਨੂੰ ਇੱਕ ਦਿਨ ਦੀਵੇ ਜਗਾ ਕੇ
ਚਾਨਣ ਕਰਨ ਦਾ ਤਿਉਹਾਰ ਨਹੀਂ ਸਮਝਣਾ ਚਾਹੀਦਾ ਸਗੋਂ ਇੱਕ
ਅਜਿਹਾ ਵਿਚਾਰ ਹੈ ਜੋ ਸਾਨੂੰ ਦੱਸਦਾ ਹੈ ਕਿ ਹਨੇਰਾ ਚਾਹੇ ਕਿੰਨਾ ਵੀ
ਗਹਿਰਾ ਹੋਵੇ, ਇੱਕ ਛੋਟਾ ਜਿਹਾ ਦੀਵਾ ਉਸ ਨੂੰ ਚੁਣੌਤੀ ਦੇ ਸਕਦਾ ਹੈ।

ਦਿਲਾਂ ਅੰਦਰ ਦੀਵੇ ਜਗਾਉਣ ਦੀ ਲੋੜ (ਜਾਰੀ)

ਇਸੇ ਤਰ੍ਹਾਂ ਇੱਕ ਚੰਗਾ ਵਿਚਾਰ, ਇੱਕ ਚੰਗਾ ਬੋਲ, ਇੱਕ ਨੇਕ ਕੰਮ
ਅਤੇ ਇੱਕ ਸੱਚਾ ਮਨੁੱਖੀ ਰਿਸ਼ਤਾ ਕਿਸੇ ਦੀ ਔਕੜ ਤੇ ਚੁਣੌਤੀ ਦੇ ਹਨੇਰੇ
ਸਮੇਂ ਦੌਰਾਨ ਜ਼ਿੰਦਗੀ ਵਿੱਚ ਚਾਨਣ ਕਰ ਸਕਦਾ ਹੈ।
ਆਓ, ਇਸ ਦੀਵਾਲੀ ਆਪਣੇ ਘਰਾਂ ਦੇ ਨਾਲ-ਨਾਲ ਦਿਲਾਂ ਨੂੰ ਵੀ
ਰੋਸ਼ਨ ਕਰੀਏ। ਨਫ਼ਰਤ ਦੀ ਥਾਂ ਪਿਆਰ, ਵੈਰ ਦੀ ਥਾਂ ਭਾਈਚਾਰਾ,
ਹੰਕਾਰ ਦੀ ਥਾਂ ਨਿਮਰਤਾ ਅਤੇ ਸਵਾਰਥ ਦੀ ਥਾਂ ਸੇਵਾ ਦਾ ਦੀਵਾ
ਜਗਾਈਏ। ਦੀਵਾਲੀ ਦੀ ਅਸਲ ਰੋਸ਼ਨੀ ਬਿਜਲੀ ਦੇ ਲਾਟੂਆਂ,
ਲੜੀਆਂ ਤੇ ਦੀਵਿਆਂ ਵਿੱਚ ਨਹੀਂ, ਸਗੋਂ ਉਸ ਦਿਲ ਵਿੱਚ ਹੁੰਦੀ ਹੈ ਜੋ
ਦੂਜਿਆਂ ਦੇ ਹਨੇਰੇ ਨੂੰ ਦੂਰ ਕਰਨ ਲਈ ਖ਼ੁਦ ਜਗਦਾ ਹੋਇਆ ਸੇਕ ਵੀ
ਸਹਾਰਦਾ ਹੈ।
ਵਿਸ਼ਵ

ਪੰਜਾਬੀਆਂ ਲਈ ਕੈਨੇਡਾ ਦੇ ਦਰਵਾਜ਼ੇ ਖੁੱਲੇ, 2
ਲੱਖ ਅਸਥਾਈ ਨਿਵਾਸੀਆਂ ਨੂੰ ਮਿਲੇਗਾ
ਫਾਇਦਾ
ਕੈਨੇਡਾ ਵਿੱਚ ਪੱਕੀ ਰਿਹਾਇਸ਼ ਹਾਸਲ ਕਰਨ ਦਾ ਸੁਪਨਾ ਵੇਖ ਰਹੇ
ਲੱਖਾਂ ਪੰਜਾਬੀਆਂ ਲਈ ਇੱਕ ਬਹੁਤ ਹੀ ਰਾਹਤ ਭਰੀ ਖ਼ਬਰ ਸਾਹਮਣੇ
ਆਈ ਹੈ। ਕੈਨੇਡਾ ਸਰਕਾਰ ਨੇ ਦੇਸ਼ ਵਿੱਚ ਪਹਿਲਾਂ ਤੋਂ ਹੀ ਰਹਿ ਰਹੇ 2
ਲੱਖ ਅਸਥਾਈ ਨਿਵਾਸੀਆਂ ਨੂੰ ਪੱਕੀ ਰਿਹਾਇਸ਼ ਦੇਣ ਲਈ ਇੱਕ
ਵਿਸ਼ੇਸ਼ 'ਵਨ-ਟਾਈਮ' (ਇੱਕ ਵਾਰ ਦੀ) ਯੋਜਨਾ ਦਾ ਐਲਾਨ ਕੀਤਾ
ਹੈ।
ਪਿਛਲੇ ਕੁਝ ਸਮੇਂ ਤੋਂ ਕੈਨੇਡਾ ਵਿੱਚ ਰਿਹਾਇਸ਼ੀ ਸੰਕਟ ਅਤੇ ਮਹਿੰਗਾਈ
ਕਾਰਨ ਇਮੀਗ੍ਰੇਸ਼ਨ ਨਿਯਮਾਂ ਵਿੱਚ ਕੀਤੀ ਜਾ ਰਹੀ ਲਗਾਤਾਰ ਸਖ਼ਤੀ
ਤੋਂ ਬਾਅਦ ਅਨਿਸ਼ਚਿਤਤਾ ਦੇ ਦੌਰ ‘ਚੋਂ ਲੰਘ ਰਹੇ ਨੌਜਵਾਨਾਂ ਲਈ ਇਹ
ਯੋਜਨਾ ਕਿਸੇ ਵਰਦਾਨ ਤੋਂ ਘੱਟ ਨਹੀਂ ਮੰਨੀ ਜਾ ਰਹੀ। ਸਰਕਾਰ ਵੱਲੋਂ
ਪੇਸ਼ ਕੀਤੇ ਗਏ ਨਵੇਂ ਬਜਟ ਅਤੇ ਇਮੀਗ੍ਰੇਸ਼ਨ-ਪੱਧਰ ਯੋਜਨਾ ਦੇ
ਤਹਿਤ ਇਹ 2 ਲੱਖ ਪੀ.ਆਰ. ਸਲਾਟ ਨਿਯਮਤ ਸਾਲਾਨਾ ਕੋਟੇ
(3.80 ਲੱਖ ਪੀ.ਆਰ. ਪ੍ਰਤੀ ਸਾਲ) ਤੋਂ ਇਲਾਵਾ ਵੱਖਰੇ ਰੱਖੇ ਗਏ
ਹਨ।
ਅਸਥਾਈ ਨਿਵਾਸੀਆਂ ਨੂੰ ਪੱਕੀ ਰਿਹਾਇਸ਼ ਦੇਣ ਲਈ ਦੋ ਵੱਖ-ਵੱਖ
ਵਰਗ – ‘ਵਰਕਰਜ਼ ਕੋਹਾਰਟ’ ਅਤੇ ‘ਹਿਊਮੈਨੀਟੇਰੀਅਨ ਕੋਹਾਰਟ’
ਬਣਾਏ ਗਏ ਹਨ। ਇਨ੍ਹਾਂ ਦੋਵਾਂ ਹੀ ਵਰਗਾਂ ਵਿੱਚ ਇੱਕ-ਇੱਕ ਲੱਖ
ਲੋਕਾਂ ਨੂੰ ਪੀ.ਆਰ. ਦਿੱਤੀ ਜਾਵੇਗੀ। ਸਰਕਾਰ ਦਾ ਮੁੱਖ ਉਦੇਸ਼ ਸਾਲ
2027 ਦੇ ਅੰਤ ਤੱਕ ਅਸਥਾਈ ਨਿਵਾਸੀਆਂ ਦੀ ਕੁੱਲ ਆਬਾਦੀ ਨੂੰ
ਘਟਾ ਕੇ 5 ਪ੍ਰਤੀਸ਼ਤ ‘ਤੇ ਲਿਆਉਣਾ ਹੈ। ਇਸੇ ਲਈ ਪਹਿਲਾਂ ਤੋਂ
ਮੌਜੂਦ ਵਰਕ ਪਰਮਿਟ ਧਾਰਕਾਂ ਨੂੰ ਪੱਕੀ ਪੀ.ਆਰ. ਦੇ ਕੇ ਦੇਸ਼ ਵਿੱਚ ਹੀ
ਪੱਕੇ ਤੌਰ ‘ਤੇ ਵਸਾਇਆ ਜਾ ਰਹਾ ਹੈ।
ਵਨ-ਟਾਈਮ ਸਪੈਸ਼ਲ ਮੇਜ਼ਰ (ਇੱਕ ਵਾਰ ਦੀ ਵਿਸ਼ੇਸ਼ ਯੋਜਨਾ):
ਕੈਨੇਡਾ ਸਰਕਾਰ ਨੇ ਆਪਣੇ ਇਮੀਗ੍ਰੇਸ਼ਨ ਸਿਸਟਮ ਵਿੱਚ ਅਰਜ਼ੀਆਂ
ਦੇ ਪੈਂਡਿੰਗ ਬੈਕਲਾਗ ਨੂੰ ਖ਼ਤਮ ਕਰਨ ਲਈ 2 ਲੱਖ ਵਾਧੂ ਨਿਵਾਸੀਆਂ
ਨੂੰ ਪੀ.ਆਰ. ਦੇਣ ਦੀ ਯੋਜਨਾ ਉਲੀਕੀ ਹੈ। ਇਹ ਕੋਟਾ ਨਿਯਮਤ
ਪੀ.ਆਰ. ਦੇਣ ਦੇ ਸਾਲਾਨਾ ਟੀਚੇ 3.80 ਲੱਖ ਤੋਂ ਬਿਲਕੁਲ ਵੱਖਰਾ
ਅਤੇ ਵਾਧੂ ਹੋਵੇਗਾ।
‘ਵਰਕਰਜ਼ ਕੋਹਾਰਟ’ ਵਿੱਚ ਕੈਨੇਡਾ ਵਿੱਚ ਪਹਿਲਾਂ ਤੋਂ ਮੌਜੂਦ ਉਨ੍ਹਾਂ ਵਰਕ
ਪਰਮਿਟ ਧਾਰਕ ਅਸਥਾਈ ਨਿਵਾਸੀਆਂ ਅਤੇ ਉਨ੍ਹਾਂ ਦੇ ਪਰਿਵਾਰਾਂ ਨੂੰ
ਪਹਿਲ ਦਿੱਤੀ ਜਾਵੇਗੀ, ਜੋ ਐਕਸਪ੍ਰੈਸ ਐਂਟਰੀ ਜਾਂ ਦੇ ਤਹਿਤ ਯੋਗਤਾ
ਰੱਖਦੇ ਹਨ। ਦੂਜੇ ਪਾਸੇ, ‘ਹਿਊਮੈਨੀਟੇਰੀਅਨ ਕੋਹਾਰਟ’ ਵਿੱਚ
ਮਾਨਵਤਾਵਾਦੀ ਆਧਾਰ, ਹਾਂਗਕਾਂਗ ਅਤੇ ਯੂਕਰੇਨ ਫੈਮਿਲੀ
ਰੀਯੂਨੀਫਿਕੇਸ਼ਨ ਪਾਥਵੇਅ ਦੇ ਤਹਿਤ ਬਚੀਆਂ ਅਰਜ਼ੀਆਂ ਅਤੇ
ਕੈਨੇਡਾ ਵਿੱਚ ਰਹਿ ਰਹੇ ਨਾਗਰਿਕਾਂ ਜਾਂ ਪੀ.ਆਰ. ਧਾਰਕਾਂ ਦੇ ਪਤੀ/
ਪਤਨੀ ਤੇ ਬੱਚਿਆਂ ਦੀਆਂ ਅਰਜ਼ੀਆਂ ਦਾ ਨਿਪਟਾਰਾ ਕੀਤਾ ਜਾਵੇਗਾ।
ਸਾਲਾਨਾ ਕੋਟਾ ਰਹੇਗਾ ਸਥਿਰ: ਸਰਕਾਰ ਨੇ 2027 ਤੋਂ 2029 ਤੱਕ
ਆਪਣੇ ਨਿਯਮਤ ਕੋਟੇ ਨੂੰ ਸਥਿਰ ਰੱਖਣ ਦਾ ਫ਼ੈਸਲਾ ਕੀਤਾ ਹੈ, ਜਿਸ ਦੇ
ਤਹਿਤ ਹਰ ਸਾਲ 3,70,000 ਨਵੇਂ ਅਸਥਾਈ ਨਿਵਾਸੀ ਅਤੇ
3,80,000 ਸਥਾਈ ਨਿਵਾਸੀ ਸਵੀਕਾਰ ਕੀਤੇ ਜਾਣਗੇ।
ਆਬਾਦੀ ਅਨੁਪਾਤ ਘਟਾਉਣ ਦਾ ਟੀਚਾ: ਸਰਕਾਰ ਦਾ ਮੁੱਖ ਟੀਚਾ
2027 ਦੇ ਅੰਤ ਤੱਕ ਦੇਸ਼ ਵਿੱਚ ਅਸਥਾਈ ਨਿਵਾਸੀਆਂ ਦੀ ਗਿਣਤੀ
ਨੂੰ ਕੁੱਲ ਆਬਾਦੀ ਦੇ 7.2% ਤੋਂ ਘਟਾ ਕੇ 5% ਤੱਕ ਲਿਆਉਣਾ ਹੈ।
ਟੈਂਪਰੇਰੀ ਫੌਰਨ ਵਰਕਰਜ਼ ਪ੍ਰੋਗਰਾਮ ਵਿੱਚ ਜ਼ਰੂਰੀ ਸੁਧਾਰ ਕਰਨ ਲਈ
$152-ਮਿਲੀਅਨ ਅਲਾਟ ਕੀਤੇ ਗਏ ਹਨ, ਤਾਂ ਜੋ ਲੇਬਰ ਦੀਆਂ
ਲੋੜਾਂ ਨੂੰ ਸਥਾਨਕ ਅਤੇ ਖੇਤਰੀ ਸਰੋਤਾਂ ਦੇ ਹਿਸਾਬ ਨਾਲ ਬਿਹਤਰ ਢੰਗ
ਨਾਲ ਮਿਲਾਇਆ ਜਾ ਸਕੇ।
ਅਸਾਈਲਮ ਬੈਕਲਾਗ ਅਤੇ ਸਹਾਇਤਾ ਫੰਡ: ਅਸਾਈਲਮ
(ਸ਼ਰਨਾਰਥੀ) ਅਰਜ਼ੀਆਂ ਦੇ ਬਕਾਏ ਨੂੰ ਨਿਪਟਾਉਣ ਲਈ 5 ਸਾਲਾਂ
ਵਿੱਚ $98-ਮਿਲੀਅਨ ਅਤੇ ਪ੍ਰਵਾਸੀ ਮਜ਼ਦੂਰਾਂ ਦੀ ਮਦਦ ਕਰਨ
ਵਾਲੀਆਂ ਗ਼ੈਰ-ਲਾਭਕਾਰੀ ਸੰਸਥਾਵਾਂ ਲਈ $82-ਮਿਲੀਅਨ
ਨਿਰਧਾਰਤ ਕੀਤੇ ਗਏ ਹਨ।
ਜੋ ਨੌਜਵਾਨ ਫਿਲਹਾਲ ਵਰਕ ਪਰਮਿਟ ‘ਤੇ ਹਨ ਅਤੇ ਐਕਸਪ੍ਰੈਸ
ਐਂਟਰੀ ਜਾਂ ਪ੍ਰੋਵਿੰਸ਼ੀਅਲ ਨੌਮੀਨੀ ਪ੍ਰੋਗਰਾਮ ਦੀ ਯੋਗਤਾ ਰੱਖਦੇ ਹਨ,
ਉਨ੍ਹਾਂ ਨੂੰ ‘ਵਰਕਰਜ਼ ਕੋਹਾਰਟ’ ਦਾ ਸਿੱਧਾ ਲਾਭ ਮਿਲੇਗਾ। ਗ੍ਰਾਮੀਣ
ਅਤੇ ਦੂਰ-ਦੁਰਾਡੇ ਦੇ ਖੇਤਰਾਂ ਵਿੱਚ ਕੰਮ ਕਰ ਰਹੇ ਕਾਮਿਆਂ ਨੂੰ ਸੂਬਾਈ
ਕੋਟੇ ਦੇ ਤਹਿਤ ਵਿਸ਼ੇਸ਼ ਪਹਿਲ ਦਿੱਤੀ ਜਾਵੇਗੀ।
ਵਿਸ਼ੇਸ਼ ਪਾਇਲਟ ਪ੍ਰੋਗਰਾਮਾਂ ਦੇ ਬਿਨੈਕਾਰ: ਸਟਾਰਟ-ਅੱਪ ਵੀਜ਼ਾ
ਪ੍ਰੋਗਰਾਮ, ਹੋਮ ਕੇਅਰ ਵਰਕਰ ਪਾਇਲਟ ਪ੍ਰੋਗਰਾਮ, ਅਟਲਾਂਟਿਕ
ਇਮੀਗ੍ਰੇਸ਼ਨ ਪ੍ਰੋਗਰਾਮ ਅਤੇ ਐਗਰੀ-ਫੂਡ ਪਾਇਲਟ ਵਰਗੇ ਵਿਸ਼ੇਸ਼
ਮਾਰਗਾਂ ਰਾਹੀਂ ਅਰਜ਼ੀ ਦੇਣ ਵਾਲੇ ਅਸਥਾਈ ਕਾਮਿਆਂ ਨੂੰ ਪਹਿਲ
ਵਾਲੀ ਸ਼੍ਰੇਣੀ ਵਿੱਚ ਰੱਖਿਆ ਗਿਆ ਹੈ।
ਫੈਮਿਲੀ ਰੀਯੂਨੀਫਿਕੇਸ਼ਨ: ਕੈਨੇਡਾ ਵਿੱਚ ਰਹਿ ਰਹੇ ਪੀ.ਆਰ. ਜਾਂ
ਕੈਨੇਡੀਅਨ ਨਾਗਰਿਕਾਂ ਦੇ ਭਾਰਤ ਵਿੱਚ ਮੌਜੂਦ ਜਾਂ ਕੈਨੇਡਾ ਵਿੱਚ ਨਾਲ
ਰਹਿ ਰਹੇ ਪਤੀ/ਪਤਨੀ ਅਤੇ ਆਸ਼ਰਿਤ ਬੱਚਿਆਂ ਦੀਆਂ ਪੈਂਡਿੰਗ
ਪੀ.ਆਰ. ਅਰਜ਼ੀਆਂ ਨੂੰ ਵੀ ਹੁਣ ਤੇਜ਼ੀ ਨਾਲ ਮਨਜ਼ੂਰੀ ਦਿੱਤੀ
ਜਾਵੇਗੀ।
ਮਾਨਵਤਾਵਾਦੀ ਆਧਾਰ ਵਾਲੇ ਮਾਮਲੇ: ਵਿਸ਼ੇਸ਼ ਪ੍ਰਸਥਿਤੀਆਂ ਜਾਂ
ਮਾਨਵਤਾਵਾਦੀ ਆਧਾਰ ‘ਤੇ ਲੰਬਿਤ ਪਈਆਂ ਅਰਜ਼ੀਆਂ ਨੂੰ ਵੀ ਇਸ
1 ਲੱਖ ਵਾਲੇ ‘ਮਾਨਵਤਾਵਾਦੀ ਕੋਹਾਰਟ’ ਦੇ ਤਹਿਤ ਕਵਰ ਕੀਤਾ
ਜਾਵੇਗਾ।

ਮਨੋ ਰੰਜਨ

ਦਿਲਜੀਤ ਦੋਸਾਂਝ ਦੇ ਇੰਦੌਰ ਕੰਸਰਟ ‘ਤੇ 4
ਗਾਣਿਆਂ ‘ਤੇ ਰੋਕ, ਚੰਡੀਗੜ੍ਹ ਦੇ ਪ੍ਰੋਫ਼ੈਸਰ ਨੇ
ਕੀਤੀ ਸ਼ਿਕਾਇਤ
ਦਿੱਲੀ ਤੋਂ ਬਾਅਦ ਹੁਣ ਮੱਧ ਪ੍ਰਦੇਸ਼ ਦੇ ਇੰਦੌਰ ਵਿੱਚ 15 ਨਵੰਬਰ ਨੂੰ
ਸੀ-21 ਮਾਲ ਵਿੱਚ ਪੰਜਾਬੀ ਗਾਇਕ ਦਿਲਜੀਤ ਦੋਸਾਂਝ ਦੇ ਹੋਣ ਵਾਲੇ
ਲਾਈਵ ਕੰਸਰਟ ਨੂੰ ਲੈ ਕੇ ਵਿਵਾਦ ਕਾਫ਼ੀ ਗੰਭੀਰ ਹੋ ਗਿਆ ਹੈ।
ਚੰਡੀਗੜ੍ਹ ਦੇ ਇੱਕ ਪ੍ਰੋਫ਼ੈਸਰ ਦੀ ਸ਼ਿਕਾਇਤ 'ਤੇ ਕਾਰਵਾਈ ਕਰਦਿਆਂ
ਜ਼ਿਲ੍ਹਾ ਬਾਲ ਸੁਰੱਖਿਆ ਅਧਿਕਾਰੀ ਵੱਲੋਂ ਇੱਕ ਵੱਡਾ ਨਿਰਦੇਸ਼ ਜਾਰੀ
ਕੀਤਾ ਗਿਆ ਹੈ।
ਜ਼ਿਲ੍ਹਾ ਬਾਲ ਸੁਰੱਖਿਆ ਅਧਿਕਾਰੀ, ਮਹਿਲਾ ਅਤੇ ਬਾਲ ਵਿਕਾਸ
ਵਿਭਾਗ, ਇੰਦੌਰ ਵੱਲੋਂ 6 ਨਵੰਬਰ ਨੂੰ ਮਾਲ ਪ੍ਰਬੰਧਕਾਂ ਨੂੰ ਇੱਕ ਪੱਤਰ
ਜਾਰੀ ਕੀਤਾ ਗਿਆ ਹੈ। ਇਸ ਪੱਤਰ ਵਿੱਚ ਕਿਹਾ ਗਿਆ ਹੈ ਕਿ ਇਨ੍ਹਾਂ
ਗਾਣਿਆਂ ਦੇ ਬੋਲ ਛੋਟੇ ਬੱਚਿਆਂ ‘ਤੇ ਮਾੜਾ ਪ੍ਰਭਾਵ ਪਾ ਸਕਦੇ ਹਨ।
ਇਸ ਲਈ ਇਹ ਯਕੀਨੀ ਬਣਾਇਆ ਜਾਵੇ ਕਿ ਕੰਸਰਟ ਦੇ ਦੌਰਾਨ
ਇਨ੍ਹਾਂ ਗਾਣਿਆਂ ਨੂੰ ਨਾ ਗਾਇਆ ਜਾਵੇ।
ਇਸ ਸਮੇਂ ਦਿਲਜੀਤ ਦਾ ‘ਆਰੋ ਇੰਡੀਆ ਸ਼ੋਅ’ ਚੱਲ ਰਿਹਾ ਹੈ।
ਭਾਰਤ ਵਿੱਚ ਇਹ ਉਨ੍ਹਾਂ ਦਾ ਦੂਜਾ ਸ਼ੋਅ ਹੈ, ਜਿਸ ਤੋਂ ਪਹਿਲਾਂ ਹੀ ਇਸ
ਨੂੰ ਲੈ ਕੇ ਸ਼ਿਕਾਇਤ ਦਰਜ ਕਰਵਾਈ ਗਈ ਹੈ। ਇਸ ਸ਼ਿਕਾਇਤ ਦੇ
ਆਧਾਰ ‘ਤੇ ਜਾਰੀ ਕੀਤੇ ਗਏ ਪੱਤਰ ਵਿੱਚ ਪੰਜਾਬ ਅਤੇ ਹਰਿਆਣਾ
ਹਾਈ ਕੋਰਟ ਦੇ 22 ਜੁਲਾਈ 2019 ਦੇ ਹੁਕਮਾਂ ਦਾ ਵਿਸ਼ੇਸ਼ ਤੌਰ ‘ਤੇ
ਹਵਾਲਾ ਦਿੱਤਾ ਗਿਆ ਹੈ। ਅਧਿਕਾਰੀ ਨੇ ਇਸੇ ਹੁਕਮ ਦੀ ਪਾਲਣਾ
ਕਰਦਿਆਂ ਕੰਸਰਟ ਵਿੱਚ ਇਨ੍ਹਾਂ ਚਾਰੇ ਗਾਣਿਆਂ ਨੂੰ ਨਾ ਗਾਉਣ ਦੇ
ਸਖ਼ਤ ਨਿਰਦੇਸ਼ ਦਿੱਤੇ ਹਨ।
ਪੱਤਰ ਵਿੱਚ ਇਹ ਵੀ ਦਰਜ ਕੀਤਾ ਗਿਆ ਹੈ ਕਿ ਸੀ-21 ਮਾਲ ਵਿੱਚ
ਹੋਣ ਵਾਲੇ ਇਸ ਪ੍ਰੋਗਰਾਮ ਵਿੱਚ 5 ਸਾਲ ਤੋਂ ਵੱਧ ਉਮਰ ਦੇ ਬੱਚੇ ਵੀ
ਦਾਖ਼ਲ ਹੋ ਸਕਦੇ ਹਨ। ਅਜਿਹੇ ਹਾਲਾਤ ਵਿੱਚ ਇਨ੍ਹਾਂ ਗਾਣਿਆਂ ਦੇ ਬੋਲ
ਮਾਸੂਮ ਬੱਚਿਆਂ ਦੇ ਮਨ ‘ਤੇ ਗਲਤ ਅਸਰ ਪਾ ਸਕਦੇ ਹਨ। ਇਸ
ਪੱਤਰ ਦੀ ਇੱਕ ਕਾਪੀ ਇੰਦੌਰ ਦੇ ਕਲੈਕਟਰ, ਸੰਬੰਧਿਤ ਮਾਲ
ਅਧਿਕਾਰੀ, ਮਹਿਲਾ ਅਤੇ ਬਾਲ ਵਿਕਾਸ ਵਿਭਾਗ ਦੇ ਸੰਯੁਕਤ
ਡਾਇਰੈਕਟਰ ਅਤੇ ਵਿਜੇ ਨਗਰ ਥਾਣਾ ਇੰਚਾਰਜ ਨੂੰ ਵੀ ਭੇਜ ਦਿੱਤੀ
ਗਈ ਹੈ।
ਚੰਡੀਗੜ੍ਹ ਦੇ ਪ੍ਰੋਫ਼ੈਸਰ ਡਾ. ਪੰਡਿਤ ਰਾਓ ਧਾਰੇਨਾਵਰ ਨੇ ਜ਼ਿਲ੍ਹਾ ਬਾਲ
ਸੁਰੱਖਿਆ ਅਧਿਕਾਰੀ ਨੂੰ ਭੇਜੀ ਗਈ ਸ਼ਿਕਾਇਤ ਵਿੱਚ ਉਪਰੋਕਤ
ਚਾਰ ਗਾਣਿਆਂ ‘ਤੇ ਰੋਕ ਲਗਾਉਣ ਤੋਂ ਇਲਾਵਾ, ਬੱਚਿਆਂ ਨੂੰ ਸਟੇਜ ‘ਤੇ
ਨਾ ਬੁਲਾਉਣ ਅਤੇ ਦਿਲਜੀਤ ਵੱਲੋਂ ਕਾਰਤੂਸਾਂ ਵਾਲੀ ਬੈਲਟ ਪਹਿਨਣ
‘ਤੇ ਵੀ ਪਾਬੰਦੀ ਲਗਾਉਣ ਦੀ ਮੰਗ ਕੀਤੀ ਸੀ। ਉਨ੍ਹਾਂ ਨੇ ਇਨ੍ਹਾਂ
ਸਾਰੀਆਂ ਮੰਗਾਂ ਦੇ ਸਮਰਥਨ ਵਿੱਚ ਕਈ ਮਹੱਤਵਪੂਰਨ ਤਰਕ ਪੇਸ਼
ਕੀਤੇ ਸਨ।
ਸ਼ਿਕਾਇਤ ਵਿੱਚ ‘ਪਟਿਆਲਾ ਪੈਗ’, ‘5 ਤਾਰਾ ਠੇਕੇ’, ‘ਜੇਬ ਵਿੱਚੋਂ
ਅਫੀਮ ਲੱਭੀ’ ਅਤੇ ‘ਜੱਟ ਉੱਤੇ ਫਾਇਰ ਕਰਦਾ ਜਿੱਥੇ ਪਾਬੰਦੀ
ਹਥਿਆਰਾਂ ਦੀ’ ਗਾਣਿਆਂ ਨੂੰ ਕੰਸਰਟ ਵਿੱਚ ਗਾਉਣ ‘ਤੇ ਪੂਰੀ ਤਰ੍ਹਾਂ
ਰੋਕ ਲਗਾਉਣ ਦੀ ਮੰਗ ਕੀਤੀ ਗਈ ਸੀ। ਸ਼ਿਕਾਇਤਕਰਤਾ ਨੇ ਕਿਹਾ
ਸੀ ਕਿ ਇਨ੍ਹਾਂ ਗਾਣਿਆਂ ਦੇ ਬੋਲ ਬਦਲ ਕੇ ਵੀ ਇਨ੍ਹਾਂ ਨੂੰ ਗਾਉਣ ਦੀ
ਇਜਾਜ਼ਤ ਨਹੀਂ ਦਿੱਤੀ ਜਾਣੀ ਚਾਹੀਦੀ।
ਇਸ ਦੇ ਲਈ ਉਨ੍ਹਾਂ ਨੇ ਪੰਜਾਬ ਅਤੇ ਹਰਿਆਣਾ ਹਾਈ ਕੋਰਟ ਦੇ ਕੇਸ
(ਸੀ.ਡਬਲਯੂ.ਪੀ./27011/2016) ਵਿੱਚ 22 ਜੁਲਾਈ 2019 ਨੂੰ
ਦਿੱਤੇ ਗਏ ਫ਼ੈਸਲੇ ਦਾ ਹਵਾਲਾ ਦਿੱਤਾ। ਸ਼ਿਕਾਇਤਕਰਤਾ ਅਨੁਸਾਰ,
ਇਸ ਹੁਕਮ ਵਿੱਚ ਸ਼ਰਾਬ, ਨਸ਼ੀਲੇ ਪਦਾਰਥਾਂ ਅਤੇ ਹਿੰਸਾ ਦਾ
ਗੁਣਗਾਨ ਕਰਨ ਵਾਲੇ ਗੀਤਾਂ ‘ਤੇ ਪਾਬੰਦੀ ਲਗਾਉਣ ਦੇ ਸਪੱਸ਼ਟ
ਨਿਰਦੇਸ਼ ਦਿੱਤੇ ਗਏ ਸਨ, ਕਿਉਂਕਿ ਇਨ੍ਹਾਂ ਦਾ ਬੱਚਿਆਂ ਦੇ ਕੋਮਲ ਮਨਾਂ
‘ਤੇ ਬਹੁਤ ਮਾੜਾ ਪ੍ਰਭਾਵ ਪੈਂਦਾ ਹੈ।
ਸ਼ਿਕਾਇਤ ਵਿੱਚ ਕੇਂਦਰ ਸਰਕਾਰ ਦੇ ਸਮਾਜਿਕ ਨਿਆਂ ਅਤੇ
ਅਧਿਕਾਰਤਾ ਮੰਤਰਾਲੇ ਵੱਲੋਂ ਚਲਾਏ ਜਾ ਰਹੇ ‘ਨਸ਼ਾ ਮੁਕਤ ਭਾਰਤ
ਅਭિયાન’ ਦਾ ਵੀ ਵਿਸ਼ੇਸ਼ ਤੌਰ ‘ਤੇ ਜ਼ਿਕਰ ਕੀਤਾ ਗਿਆ ਹੈ।
ਸ਼ਿਕਾਇਤਕਰਤਾ ਨੇ ਦਲੀਲ ਦਿੱਤੀ ਕਿ ਸ਼ਰਾਬ ਅਤੇ ਨਸ਼ੀਲੇ ਪਦਾਰਥਾਂ
ਨੂੰ ਹੱਲਾਸ਼ੇਰੀ ਦੇਣ ਵਾਲੇ ਗੀਤਾਂ ਨੂੰ ਸਟੇਜ ਉੱਤੇ ਕਿਸੇ ਵੀ ਸੂਰਤ ਵਿੱਚ
ਨਹੀਂ ਗਾਇਆ ਜਾਣਾ ਚਾਹੀਦਾ, ਭਾਵੇਂ ਬਾਅਦ ਵਿੱਚ ਉਨ੍ਹਾਂ ਦੇ ਬੋਲ
ਬਦਲ ਕੇ ਹੀ ਕਿਉਂ ਨਾ ਪੇਸ਼ ਕੀਤਾ ਜਾਵੇ।
ਪ੍ਰੋਫ਼ੈਸਰ ਨੇ ਲਾਈਵ ਕੰਸਰਟ ਦੇ ਦੌਰਾਨ ਛੋਟੇ ਬੱਚਿਆਂ ਨੂੰ ਸਟੇਜ ‘ਤੇ
ਸੱਦਾ ਨਾ ਦੇਣ ਦੀ ਮੰਗ ਵੀ ਜ਼ੋਰਦਾਰ ਢੰਗ ਨਾਲ ਰੱਖੀ ਹੈ। ਸ਼ਿਕਾਇਤ
ਵਿੱਚ ਵਿਸ਼ਵ ਸਿਹਤ ਸੰਗਠਨ (ਡਬਲਯੂ.ਐੱਚ.ਓ.) ਦੇ ਦਿਸ਼ਾ-
ਨਿਰਦੇਸ਼ਾਂ ਦਾ ਹਵਾਲਾ ਦਿੰਦਿਆਂ ਦੱਸਿਆ ਗਿਆ ਹੈ ਕਿ ਕੰਸਰਟ ਦੀ
ਬਹੁਤ ਤੇਜ਼ ਆਵਾਜ਼ ਬੱਚਿਆਂ ਦੀ ਸੁਣਨ ਦੀ ਸ਼ਕਤੀ ਨੂੰ ਸਥਾਈ ਤੌਰ
‘ਤੇ ਨੁਕਸਾਨ ਪਹੁੰਚਾ ਸਕਦੀ ਹੈ। ਸ਼ਿਕਾਇਤਕਰਤਾ ਦਾ ਦਾਅਵਾ ਹੈ ਕਿ
ਇਸ ਤਰ੍ਹਾਂ ਦੇ ਲਾਈਵ ਕੰਸਰਟ ਵਿੱਚ ਆਵਾਜ਼ ਦਾ ਪੱਧਰ 120
ਡੈਸੀਬਲ ਤੋਂ ਵੀ ਵੱਧ ਹੋ ਸਕਦਾ ਹੈ।
ਇਸ ਦੇ ਨਾਲ ਹੀ ਸ਼ਿਕਾਇਤ ਵਿੱਚ ਇਹ ਵੀ ਦਰਜ ਕੀਤਾ ਗਿਆ ਹੈ
ਕਿ ਪ੍ਰੋਗਰਾਮ ਦੌਰਾਨ ਤੇਜ਼ੀ ਨਾਲ ਜਲਣ ਅਤੇ ਬੁਝਣ ਵਾਲੀਆਂ
ਫਲੈਸ਼ਿੰਗ ਲਾਈਟਾਂ, ਜਿਨ੍ਹਾਂ ਦੀ ਆਵਿਰਤੀ 5 ਤੋਂ 30 ਹਰਟਜ਼ ਤੱਕ ਹੋ
ਸਕਦੀ ਹੈ, ਕੁਝ ਸੰਵੇਦਨਸ਼ੀਲ ਬੱਚਿਆਂ ਵਿੱਚ ਦੌਰੇ ਪੈਣ ਦਾ ਕਾਰਨ ਬਣ
ਸਕਦੀਆਂ ਹਨ। ਇਸ ਨਾਲ ਬੱਚਿਆਂ ਦੀ ਸਿਹਤ ‘ਤੇ ਬਹੁਤ ਹੀ
ਪ੍ਰਤੀਕੂਲ ਅਤੇ ਖਤਰਨਾਕ ਅਸਰ ਪੈਣ ਦਾ ਖ਼ਦਸ਼ਾ ਜਤਾਇਆ ਗਿਆ
ਹੈ।
ਸ਼ਿਕਾਇਤਕਰਤਾ ਨੇ ਗਾਇਕ ਦਿਲਜੀਤ ਦੋਸਾਂਝ ਨੂੰ ਆਪਣੀ ਛਾਤੀ ‘ਤੇ
ਕਰਾਸ ਦੇ ਆਕਾਰ ਵਿੱਚ ਚਾਂਦੀ ਦੇ ਰੰਗ ਦੀਆਂ ਦੋ ਕਾਰਤੂਸ ਬੈਲਟਾਂ
(ਬੈਂਡੋਲੀਅਰ) ਜਾਂ ਨਕਲੀ ਧাতੂ ਦੇ ਕਾਰਤੂਸ ਪਹਿਨਣ ਤੋਂ ਰੋਕਣ
ਦੀ ਮੰਗ ਵੀ ਕੀਤੀ ਹੈ।
ਉਨ੍ਹਾਂ ਦਾ ਮੁੱਖ ਤਰਕ ਇਹ ਸੀ ਕਿ ਛਾਤੀ ਉੱਤੇ ਕਾਰਤੂਸਾਂ ਦੀ ਬੈਲਟ
ਸਜਾਉਣਾ ਸਿੱਧੇ ਤੌਰ ‘ਤੇ ਬੰਦੂਕ ਸੱ فرهنگ (ਗਨ ਕਲਚਰ) ਅਤੇ
ਹਿੰਸਾ ਦਾ ਪ੍ਰਤੀਕ ਹੈ। ਸ਼ਿਕਾਇਤ ਵਿੱਚ ਇਹ ਗੰਭੀਰ ਸ਼ੰਕਾ ਜਤਾਈ
ਗਈ ਹੈ ਕਿ ਇਸ ਤਰ੍ਹਾਂ ਦੀਆਂ ਵਸਤੂਆਂ ਦਾ ਪ੍ਰਦਰਸ਼ਨ ਦਰਖ਼ਸ਼ਕਾਂ
ਅਤੇ ਵਿਸ਼ੇਸ਼ ਕਰਕੇ ਨੌਜਵਾਨਾਂ ਨੂੰ ਹਿੰਸਕ ਵਿਵਹਾਰ ਅਪਣਾਉਣ ਲਈ
ਉਕਸਾ ਸਕਦਾ ਹੈ।
ਸ਼ਿਕਾਇਤਕਰਤਾ ਨੇ ਆਖਿਰ ਵਿੱਚ ਕਿਹਾ ਕਿ ਇਸ ਕੰਸਰਟ ਵਿੱਚ ਪੰਜ
ਸਾਲ ਅਤੇ ਇਸ ਤੋਂ ਵੱਧ ਉਮਰ ਦੇ ਮਾਸੂਮ ਬੱਚੇ ਵੀ ਵੱਡੀ ਗਿਣਤੀ
ਵਿੱਚ ਸ਼ਾਮਲ ਹੋਣਗੇ।

ਦਿਲਜੀਤ ਦੋਸਾਂਝ ਦੇ ਇੰਦੌਰ ਕੰਸਰਟ ‘ਤੇ 4 ਗਾਣਿਆਂ ‘ਤੇ ਰੋਕ, ਚੰਡੀਗੜ੍ਹ ਦੇ
ਪ੍ਰੋਫ਼ੈਸਰ ਨੇ ਕੀਤੀ ਸ਼ਿਕਾਇਤ (ਜਾਰੀ)

ਅਜਿਹੇ ਮਾਹੌਲ ਵਿੱਚ ਕਾਰਤੂਸਾਂ ਦੀਆਂ ਬੈਲਟਾਂ ਅਤੇ ਹਥਿਆਰਾਂ ਨਾਲ
ਜੁੜੇ ਹੋਏ ਹਾਵ-ਭਾਵ ਬੱਚਿਆਂ ਦੇ ਕੋਮਲ ਮਨਾਂ ‘ਤੇ ਬਹੁਤ ਗਹਿਰਾ ਅਤੇ
ਨਕਾਰਾਤਮਕ ਪ੍ਰਭਾਵ ਛੱਡ ਸਕਦੇ ਹਨ।
ਪੰਜਾਬ

ਅੰਮ੍ਰਿਤਸਰ ਪੁਲਿਸ ਦਾ ਵੱਡਾ ਐਕਸ਼ਨ: ਦੋ
ਪਿਸਤੌਲ, ਮੈਗਜ਼ੀਨ ਤੇ 2 ਕਿਲੋ ਤੋਂ ਵੱਧ
ਹੈਰੋਇਨ ਬਰਾਮਦ, ਦੋ ਗ੍ਰਿਫ਼ਤਾਰ
ਸੀਮਾ ਸੁਰੱਖਿਆ ਬਲ ਨੇ ਲੋਪੋਕੇ ਥਾਣਾ ਖੇਤਰ ਵਿੱਚ ਦੋ ਵੱਖ-ਵੱਖ
ਥਾਵਾਂ ਤੋਂ ਹੈਰੋਇਨ ਦੀ ਖੇਪ ਬਰਾਮਦ ਕੀਤੀ ਹੈ। ਪਹਿਲੇ ਮਾਮਲੇ ਵਿੱਚ,
ਬੀਐੱਸਐੱਫ਼ ਨੇ ਪੈਕੇਟਾਂ ਸਮੇਤ 1 ਕਿਲੋ 74 ਗ੍ਰਾਮ ਵਜ਼ਨ ਦੀ ਖੇਪ
ਜ਼ਬਤ ਕੀਤੀ। ਜਾਂਚ ਦੌਰਾਨ, ਖੇਪ ਵਿੱਚ 1 ਕਿਲੋ 6 ਗ੍ਰਾਮ ਹੈਰੋਇਨ
ਅਤੇ 68 ਗ੍ਰਾਮ ਪੈਕੇਜਿੰਗ ਸਮੱਗਰੀ ਸੀ। ਇਸ ਮਾਮਲੇ ਵਿੱਚ ਇੱਕ
ਪਾਕਿਸਤਾਨੀ ਤਸਕਰ ਨੂੰ ਨਾਮਜ਼ਦ ਕੀਤਾ ਗਿਆ ਹੈ।
ਅੰਮ੍ਰਿਤਸਰ ਵਿੱਚ ਪੁਲਿਸ ਅਤੇ ਸੀਮਾ ਸੁਰੱਖਿਆ ਬਲ ਨੇ ਭਾਰਤ-
ਪਾਕਿਸਤਾਨ ਸਰਹੱਦ ਦੇ ਨਾਲ ਲੱਗਦੇ ਇਲਾਕਿਆਂ ਵਿੱਚ ਨਸ਼ੀਲੇ
ਪਦਾਰਥਾਂ ਅਤੇ ਹਥਿਆਰਾਂ ਦੀ ਤਸਕਰੀ ਖਿਲਾਫ ਇੱਕ ਮੁਹਿੰਮ ਦੌਰਾਨ
ਵੱਖ-ਵੱਖ ਮਾਮਲਿਆਂ ਵਿੱਚ ਗੈਰ-ਕਾਨੂੰਨੀ ਹਥਿਆਰ ਅਤੇ ਹੈਰੋਇਨ
ਜ਼ਬਤ ਕੀਤੀ। ਘਰਿੰਡਾ ਪੁਲਿਸ ਸਟੇਸ਼ਨ ਦੀ ਪੁਲਿਸ ਨੇ ਗੈਰ-ਕਾਨੂੰਨੀ
ਪਿਸਤੌਲ ਰੱਖਣ ਦੇ ਇਲਜ਼ਾਮ ਵਿੱਚ ਤਿੰਨ ਵਿਅਕਤੀਆਂ ਖਿਲਾਫ ਕੇਸ
ਦਰਜ ਕੀਤਾ ਹੈ। ਦੋ ਮੁਲਜ਼ਮਾਂ ਨੂੰ ਗ੍ਰਿਫ਼ਤਾਰ ਕੀਤਾ ਗਿਆ ਹੈ। ਪੁਲਿਸ
ਨੇ ਉਨ੍ਹਾਂ ਦੇ ਕਬਜ਼ੇ ਵਿੱਚੋਂ ਦੋ ਪਿਸਤੌਲ ਅਤੇ ਇੱਕ ਖਾਲੀ ਮੈਗਜ਼ੀਨ
ਬਰਾਮਦ ਕੀਤਾ ਹੈ। ਮਾਮਲੇ ਵਿੱਚ ਤੀਜੇ ਮੁਲਜ਼ਮ ਦੀ ਭੂਮਿਕਾ ਦੀ ਵੀ
ਜਾਂਚ ਕੀਤੀ ਜਾ ਰਹੀ ਹੈ।
ਦੂਜੇ ਮਾਮਲੇ ਵਿੱਚ ਬੀਐਸਐਫ ਨੇ ਪੈਕੇਟਾਂ ਸਮੇਤ 1 ਕਿਲੋ 110 ਗ੍ਰਾਮ
ਵਜ਼ਨ ਦੀ ਇੱਕ ਖੇਪ ਜ਼ਬਤ ਕੀਤੀ। ਜਾਂਚ ਵਿੱਚ 980 ਗ੍ਰਾਮ ਹੈਰੋਇਨ
ਅਤੇ 130 ਗ੍ਰਾਮ ਪੈਕੇਜਿੰਗ ਸਮੱਗਰੀ ਦਾ ਖੁਲਾਸਾ ਹੋਇਆ। ਇਸ
ਮਾਮਲੇ ਵਿੱਚ, ਪਾਕਿਸਤਾਨੀ ਤਸਕਰ ਦੀ ਪਛਾਣ ਨਹੀਂ ਹੋ ਸਕੀ ਹੈ।
ਹੈਰੋਇਨ ਜ਼ਬਤ ਕਰਨ ਦੇ ਦੋਵੇਂ ਮਾਮਲੇ ਲੋਪੋਕੇ ਪੁਲਿਸ ਸਟੇਸ਼ਨ ਖੇਤਰ
ਵਿੱਚ ਦਰਜ ਕੀਤੇ ਗਏ ਸਨ। ਪੁਲਿਸ ਨੇ ਅਣਪਛਾਤੇ ਸ਼ੱਕੀਆਂ
ਖਿਲਾਫ ਮਾਮਲਾ ਦਰਜ ਕਰਕੇ ਜਾਂਚ ਸ਼ੁਰੂ ਕਰ ਦਿੱਤੀ ਹੈ। ਇਸ ਦੌਰਾਨ,
ਹਥਿਆਰ ਜ਼ਬਤ ਕਰਨ ਦੇ ਮਾਮਲੇ ਵਿੱਚ ਗ੍ਰਿਫ਼ਤਾਰ ਕੀਤੇ ਗਏ
ਸ਼ੱਕੀਆਂ ਤੋਂ ਪੁੱਛਗਿੱਛ ਕੀਤੀ ਜਾ ਰਹੀ ਹੈ।
ਪੰਜਾਬ

ਸਸਤੀ ਤੇ ਸਾਫ਼ ਊਰਜਾ ਦੇ ਸਰੋਤ ਸੂਰਜੀ ਘਰ
ਵਿਸ਼ਵ ਸਿਹਤ ਸੰਗਠਨ ਵੱਲੋਂ ਹਵਾ ਦੀ ਗੁਣਵੱਤਾ ਸਬੰਧੀ ਜਾਰੀ ਕੀਤੇ
ਗਏ ਸਰਵੇਖਣ ਵਿੱਚ ਹੈਰਾਨ ਅਤੇ ਚੌਕਸ ਕਰਨ ਵਾਲੇ ਅੰਕੜੇ ਪੇਸ਼
ਕੀਤੇ ਗਏ ਹਨ।
ਉਕਤ ਸੰਗਠਨ ਦੀ ਵਾਤਾਵਰਨ ਸਬੰਧੀ ਵਿਭਾਗ ਦੀ ਮੁਖੀ ਨੇ ਦੱਸਿਆ
ਹੈ ਕਿ ਹਵਾ ਪ੍ਰਦੂਸ਼ਣ ਕਾਰਨ ਪੈਦਾ ਹੋਈਆਂ ਬਿਮਾਰੀਆਂ ਕਰਕੇ ਹਰ
ਸਾਲ 70 ਲੱਖ ਦੇ ਕਰੀਬ ਲੋਕ ਮੌਤ ਦੇ ਮੂੰਹ ਵਿੱਚ ਚਲੇ ਜਾਂਦੇ ਹਨ,
ਜਿਨ੍ਹਾਂ ਨੂੰ ਸਵੱਛ ਊਰਜਾ ਪ੍ਰਦਾਨ ਕਰਕੇ ਬਚਾਇਆ ਜਾ ਸਕਦਾ ਹੈ।
ਸਵੱਛ ਊਰਜਾ ਤੋਂ ਭਾਵ ਹੈ ਊਰਜਾ ਦੇ ਉਹ ਸਾਧਨ ਜਿਨ੍ਹਾਂ ਤੋਂ ਊਰਜਾ
ਤਿਆਰ ਕਰਨ ਲੱਗਿਆਂ ਕਿਸੇ ਤਰ੍ਹਾਂ ਦਾ ਪ੍ਰਦੂਸ਼ਣ ਪੈਦਾ ਨਹੀਂ ਹੁੰਦਾ
ਜਿਵੇਂ ਪੌਣ ਊਰਜਾ, ਜਲ ਊਰਜਾ ਅਤੇ ਸੂਰਜੀ ਊਰਜਾ ਆਦਿ। ਵਿਸ਼ਵ
ਸਿਹਤ ਸੰਗਠਨ ਨੇ ਆਮ ਲੋਕਾਂ ਦੀ ਸਿਹਤ ਉੱਤੇ ਮਾੜਾ ਅਸਰ ਪਾਉਣ
ਲਈ ਹਵਾ ਵਿੱਚ ਫੈਲੇ ਮਹੀਨ ਕਣਾਂ, ਜਿਨ੍ਹਾਂ ਨੂੰ ‘ਪੀ ਐੱਮ-2.5’ ਅਤੇ
‘ਪੀ ਐੱਮ-10’ ਕਣਾਂ ਦੇ ਨਾਮ ਨਾਲ ਜਾਣਿਆ ਜਾਂਦਾ ਹੈ ਅਤੇ
ਨਾਈਟ੍ਰੋਜਨ ਡਾਇਆਕਸਾਈਡ ਗੈਸ ਨੂੰ ਜ਼ਿੰਮੇਵਾਰ ਦੱਸਿਆ ਹੈ। ਇੱਥੇ
ਇਹ ਜ਼ਿਕਰਯੋਗ ਹੈ ਕਿ ਉਕਤ ਕਣ ਆਵਾਜਾਈ ਦੇ ਸਾਧਨਾਂ, ਪਾਵਰ
ਪਲਾਂਟਾਂ, ਉਦਯੋਗਾਂ ਵਿੱਚ ਵਰਤੇ ਜਾਂਦੇ ਬਾਲਣਾਂ ਜਿਵੇਂ ਕੋਲਾ ਤੇ ਤੇਲ
ਆਦਿ ਦੇ ਬਲਣ ਕਾਰਨ, ਕੂੜੇ ਨੂੰ ਅੱਗ ਲਗਾਉਣ ਅਤੇ ਖੇਤੀਬਾੜੀ
ਆਦਿ ਤੋਂ ਉਪਜਦੇ ਹਨ।
ਇਨ੍ਹਾਂ ਕਣਾਂ ਤੋਂ ਵਿਕਾਸਸ਼ੀਲ ਦੇਸ਼ਾਂ ਦੇ ਲੋਕ ਖ਼ਾਸ ਤੌਰ ’ਤੇ ਪ੍ਰਭਾਵਿਤ
ਹੋਏ ਹਨ। ਭਾਰਤ ਵਿੱਚ ‘ਪੀ ਐੱਮ-10’ ਜਦੋਂਕਿ ਚੀਨ ਵਿੱਚ ‘ਪੀ
ਐੱਮ-2.5’ ਕਣਾਂ ਦੀ ਜ਼ਿਆਦਾ ਮਾਤਰਾ ਹੁੰਦੀ ਹੈ। ਗ਼ੌਰਤਲਬ ਹੈ ਕਿ
‘ਪੀ ਐੱਮ-2.5’ ਕਣ ਆਕਾਰ ਵਿੱਚ ਛੋਟੇ ਹੋਣ ਕਰਕੇ ਫੇਫੜਿਆਂ ਵਿੱਚੋਂ
ਜਾਂਦੇ ਹੋਏ ਖ਼ੂਨ ਵਾਲੀਆਂ ਨਾਲੀਆਂ ਰਾਹੀਂ ਦਿਲ ਅਤੇ ਦਿਮਾਗ਼ ਦੀਆਂ
ਪ੍ਰਣਾਲੀਆਂ ਵਿੱਚ ਦਾਖ਼ਲ ਹੋ ਕੇ ਦਿਲ ਦਾ ਦੌਰਾ, ਦਿਮਾਗ਼ ਦਾ ਸਟ੍ਰੋਕ
ਅਤੇ ਦਮੇ ਵਰਗੇ ਭਿਆਨਕ ਰੋਗਾਂ ਨੂੰ ਜਨਮ ਦਿੰਦੇ ਹਨ।
ਭਾਰਤ ਵਿੱਚ ਫੈਲੇ ‘ਹਵਾ ਪ੍ਰਦੂਸ਼ਣ’ ਦੀ ਗੱਲ ਕਰੀਏ ਤਾਂ ਦੁਨੀਆ ਭਰ
ਦੇ 100 ਸਭ ਤੋਂ ਵੱਧ ਪ੍ਰਦੂਸ਼ਿਤ ਸ਼ਹਿਰਾਂ ਵਿੱਚੋਂ 63 ਸ਼ਹਿਰ ਤਾਂ ਇਕੱਲੇ
ਭਾਰਤ ਵਿੱਚ ਹੀ ਹਨ। ਇਨ੍ਹਾਂ ਵਿੱਚੋਂ ਕੁਝ ਸ਼ਹਿਰ ਜਿਵੇਂ ਮਹਾਰਾਸ਼ਟਰ ਦਾ
ਸ਼ਹਿਰ ਭਿਵੰਡੀ, ਦੇਸ਼ ਦੀ ਰਾਜਧਾਨੀ ਦਿੱਲੀ, ਗਾਜ਼ੀਆਬਾਦ, ਨੋਇਡਾ,
ਫ਼ਰੀਦਾਬਾਦ, ਜੌਨਪੁਰ, ਬਾਗਪਤ ਅਤੇ ਹਿਸਾਰ ਵਿਸ਼ੇਸ਼ ਤੌਰ ’ਤੇ
ਜ਼ਿਕਰਯੋਗ ਹਨ। ਦੇਸ਼ ਦੀ ਰਾਜਧਾਨੀ ਦਿੱਲੀ ਤਾਂ ਦੁਨੀਆ ਭਰ ਦੇ
ਦੇਸ਼ਾਂ ਦੀਆਂ ਰਾਜਧਾਨੀਆਂ ਵਿੱਚੋਂ ਸਭ ਤੋਂ ਜ਼ਿਆਦਾ ਪ੍ਰਦੂਸ਼ਿਤ ਦੱਸੀ
ਗਈ ਹੈ, ਜਿੱਥੇ ਹਰ ਸਾਲ ਪ੍ਰਦੂਸ਼ਣ ਦਾ ਪੱਧਰ ਪਿਛਲੇ ਸਾਲ ਦੇ ਪ੍ਰਦੂਸ਼ਣ
ਮੁਕਾਬਲੇ 15 ਫ਼ੀਸਦੀ ਵਧ ਜਾਂਦਾ ਹੈ।
ਇਹ ਵੀ ਚਿੱਟੇ ਦਿਨ ਵਰਗੀ ਸਚਾਈ ਹੈ ਕਿ ਭਾਰਤ ਵਿੱਚ ਤੇਜ਼ੀ ਨਾਲ
ਹੋ ਰਹੀ ਆਰਥਿਕ ਤੱਰਕੀ ਲਈ ਉਦਯੋਗਾਂ ਦਾ ਵਿਕਾਸ ਕਰਨਾ ਬਹੁਤ
ਜ਼ਰੂਰੀ ਹੈ। ਸਾਲ 2000 ਤੋਂ ਬਾਅਦ ਊਰਜਾ ਦੀ ਖ਼ਪਤ ਤੇਜ਼ੀ ਨਾਲ
ਵਧੀ ਹੈ। ‘ਕੌਮਾਂਤਰੀ ਊਰਜਾ ਏਜੰਸੀ’ ਨੇ ਆਪਣੀ ਰਿਪੋਰਟ ਵਿੱਚ ਕਿਹਾ
ਹੈ ਕਿ ਭਾਰਤ ਵਿੱਚ ਤੇਜ਼ੀ ਨਾਲ ਵਧ ਰਹੇ ਸ਼ਹਿਰੀਕਰਨ ਅਤੇ
ਉਦਯੋਗੀਕਰਨ ਕਾਰਨ ਦੇਸ਼ ਵਿੱਚ ਊਰਜਾ ਦੀ ਮੰਗ ਹਰ ਸਾਲ 3
ਫ਼ੀਸਦੀ ਦੇ ਹਿਸਾਬ ਨਾਲ ਵਧ ਰਹੀ ਹੈ। ਭਾਰਤ ਅੱਜ ਦੁਨੀਆ ਦਾ
ਤੀਜਾ ਸਭ ਤੋਂ ਵੱਧ ਊਰਜਾ ਖ਼ਪਤ ਕਰਨ ਵਾਲਾ ਦੇਸ਼ ਬਣ ਚੁੱਕਾ ਹੈ।
ਅੱਜ ਵੀ ਸਾਡੀਆਂ 80 ਫ਼ੀਸਦੀ ਊਰਜਾ ਲੋੜਾਂ ਪ੍ਰਦੂਸ਼ਣ ਪੈਦਾ ਕਰਨ
ਵਾਲੇ ਰਵਾਇਤੀ ਬਾਲਣਾਂ ਜਿਵੇਂ ਕੋਲਾ, ਡੀਜ਼ਲ ਅਤੇ ਪੈਟਰੋਲ ਆਦਿ
ਪਥਰਾਟੀ ਬਾਲਣਾਂ ਤੋਂ ਹੀ ਪੂਰੀਆਂ ਕੀਤੀਆਂ ਜਾਂਦੀਆਂ ਹਨ। ਸਮੁੱਚੀ
ਦੁਨੀਆ ਵਿੱਚ ਅੱਜ ਵੀ 90 ਫ਼ੀਸਦੀ ਕਾਰਬਨ ਡਾਇਆਕਸਾਈਡ
ਅਤੇ ਮੀਥੇਨ ਗੈਸਾਂ ਉਕਤ ਰਵਾਇਤੀ ਬਾਲਣਾਂ ਤੋਂ ਹੀ ਪੈਦਾ ਹੁੰਦੀਆਂ
ਹਨ ਜੋ ਕਿ ਆਲਮੀ ਤਪਸ਼ (ਧਰਤੀ ਦੇ ਲਗਾਤਾਰ ਵਧ ਰਹੇ ਤਾਪਮਾਨ
ਨੂੰ ਆਲਮੀ ਤਪਸ਼ ਦਾ ਨਾਂ ਦਿੱਤਾ ਜਾਂਦਾ ਹੈ) ਪੈਦਾ ਕਰਨ ਲਈ ਸਿੱਧੇ
ਤੌਰ ’ਤੇ ਜ਼ਿੰਮੇਵਾਰ ਹਨ।

ਸਸਤੀ ਤੇ ਸਾਫ਼ ਊਰਜਾ ਦੇ ਸਰੋਤ ਸੂਰਜੀ ਘਰ (ਜਾਰੀ)

ਊਰਜਾ ਦੇ ਇਨ੍ਹਾਂ ਰਵਾਇਤੀ ਸਾਧਨਾਂ ਦੀ ਵਰਤੋਂ ਨੂੰ ਫੌਰੀ ਤੌਰ ’ਤੇ ਘੱਟ
ਕਰਕੇ ਸਵੱਛ ਸਾਧਨਾਂ ਜਿਵੇਂ ਸੌਰ ਊਰਜਾ, ਪ੍ਰਮਾਣੂ ਊਰਜਾ ਅਤੇ ਪੌਣ
ਊਰਜਾ ’ਤੇ ਜ਼ੋਰ ਦੇਣ ਦੀ ਲੋੜ ਹੈ।
ਮਾਹਿਰਾਂ ਦਾ ਵਿਚਾਰ ਹੈ ਕਿ ਊਰਜਾ, ਉਦਯੋਗ ਅਤੇ ਆਵਾਜਾਈ ਦੇ
ਖੇਤਰ ਵਿੱਚ ਕੋਲਾ, ਪੈਟਰੋਲ ਅਤੇ ਡੀਜ਼ਲ ਜਿਹੇ ਧੂੰਆਂ ਪੈਦਾ ਕਰਨ
ਵਾਲੇ, ਮਹੀਨ ਕਣ ਛੱਡਣ ਵਾਲੇ ਅਤੇ ਪ੍ਰਦੂਸ਼ਣ ਗੈਸਾਂ ਛੱਡਣ ਵਾਲੇ
ਪਥਰਾਟ ਬਾਲਣਾਂ ਦੀ ਵਰਤੋਂ ਘਟਾ ਕੇ ਸੂਰਜੀ ਊਰਜਾ, ਪੌਣ ਊਰਜਾ
ਅਤੇ ਪਣ ਊਰਜਾ ਜਿਹੀ ‘ਵਾਤਾਵਰਣ ਪੱਖੀ ਊੁਰਜਾ’ ਦੀ ਵਰਤੋਂ ਉੱਤੇ
ਜ਼ੋਰ ਦੇਣਾ ਪਏਗਾ। ਸੂਰਜ ਤੋਂ ਪ੍ਰਾਪਤ ਹੁੰਦੀ ਸੌਰ ਊਰਜਾ ਸਾਫ਼-ਸੁਥਰੀ,
ਮੁਫ਼ਤ ਅਤੇ ਭਰਪੂਰ ਮਾਤਰਾ ਵਿੱਚ ਉਪਲੱਬਧ ਹੁੰਦੀ ਹੈ। ਇਸੇ ਲਈ
ਇਸ ਨੂੰ ‘ਵਾਤਾਵਰਣ ਪੱਖੀ ਊਰਜਾ’ ਦੇ ਨਾਂ ਨਾਲ ਜਾਣਿਆ ਜਾਂਦਾ ਹੈ।
‘ਸੂਰਜੀ ਘਰ’ ਬਣ ਸਕਦੇ ਹਨ ਬਦਲਵੇਂ ਸਰੋਤ: ਭਾਰਤ ਸਰਕਾਰ ਦੀ
‘ਪੀ ਐੱਮ ਸੂਰਯ ਘਰ- ਮੁਫ਼ਤ ਬਿਜਲੀ ਯੋਜਨਾ’ ਆਮ ਲੋਕਾਂ ਲਈ
ਕਾਫ਼ੀ ਮਦਦਗਾਰ ਸਿੱਧ ਹੋ ਰਹੀ ਹੈ। ਇਸ ਯੋਜਨਾ ਤਹਿਤ ਸਰਕਾਰ
ਲੋਕਾਂ ਨੂੰ ਘਰ ਦੀ ਛੱਤ ’ਤੇ ਸੋਲਰ ਪੈਨਲ ਲਵਾਉਣ ਲਈ ਸਬਸਿਡੀ
ਦਿੰਦੀ ਹੈ। ਇਸ ਨਾਲ ਆਮ ਲੋਕਾਂ ਦੀ ਘਰੇਲੂ ਬਿਜਲੀ ਦਾ ਖਰਚ
ਕਾਫ਼ੀ ਹੱਦ ਤੱਕ ਘਟ ਜਾਂਦਾ ਹੈ। ਸਕੀਮ ਤਹਿਤ ਸਰਕਾਰ ਸੂਰਜੀ
ਪੈਨਲ ਦੀ ਲਾਗਤ ਦਾ 40 ਫ਼ੀਸਦੀ ਤੋਂ ਲੈ ਕੇ 60 ਫ਼ੀਸਦੀ ਤੱਕ ਵਿੱਤੀ
ਸਹਾਇਤਾ ਦਿੰਦੀ ਹੈ, ਜਿਸ ਦਾ ਗਾਹਕਾਂ ਨੂੰ ਸਿੱਧੇ ਤੌਰ ’ਤੇ ਫਾਇਦਾ
ਹੁੰਦਾ ਹੈ। ਇਸ ਯੋਜਨਾ ਦੀ ਇੱਕ ਖ਼ਾਸ ਗੱਲ ਇਹ ਵੀ ਹੈ ਕਿ
ਖਪਤਕਾਰ ਆਪਣੀ ਵਾਧੂ ਬਿਜਲੀ ਰਾਜ ਸਰਕਾਰ ਦੇ ਬਿਜਲੀ ਮਹਿਕਮੇ
ਨੂੰ ਵੇਚ ਕੇ ਪੈਸੇ ਵੀ ਕਮਾ ਸਕਦੇ ਹਨ। ਇਸ ਸਕੀਮ ਅਧੀਨ ਬੈਂਕਾਂ ਕੋਲੋਂ
ਸਸਤੀਆਂ ਦਰਾਂ ’ਤੇ ਕਰਜ਼ਾ ਵੀ ਮਿਲ ਸਕਦਾ ਹੈ।
ਸਕੀਮ ਦੇ ਵਾਤਾਵਰਣੀ ਫ਼ਾਇਦੇ: ਸੂਰਜੀ ਪੈਨਲਾਂ ਰਾਹੀਂ ਬਿਜਲੀ ਸਿੱਧੇ
ਤੌਰ ’ਤੇ ਸੂਰਜੀ ਗਰਮੀ ਤੋਂ ਹੀ ਪੈਦਾ ਕੀਤੀ ਜਾਂਦੀ ਹੈ ਅਤੇ ਪੈਟਰੋਲ,
ਡੀਜ਼ਲ ਤੇ ਕੋਲੇ ਜਿਹੇ ਪਥਰਾਟੀ ਬਾਲਣਾਂ ਦੀ ਖਪਤ ਘਟ ਜਾਂਦੀ ਹੈ।
ਸੂਰਜ ਦੀ ਸਾਫ਼ ਸੁਥਰੀ ਊਰਜਾ ਵਰਤਣ ਨਾਲ ਗਰਮੀ ਅਤੇ ਪ੍ਰਦੂਸ਼ਣ
ਫੈਲਾਉਣ ਵਾਲੀਆਂ ਕਾਰਬਨ ਡਾਇਆਕਸਾਈਡ, ਨਾਈਟ੍ਰੋਜਨ
ਆਕਸਾਈਡ ਆਦਿ ਗੈਸਾਂ ਅਤੇ ਮਹੀਨ ਕਣ ਜਿਵੇਂ ਪੀ.ਐੱਮ-2.5 ਤੇ
ਪੀ.ਐੱਮ-10 (ਜੋ ਕਾਰਬਨ ਕਣਾਂ, ਭਾਰੀਆਂ ਧਾਤੂਆਂ ਅਤੇ ਸੁਆਹ ਦੇ
ਬਣੇ ਹੁੰਦੇ ਹਨ) ਨਹੀਂ ਪੈਦਾ ਹੁੰਦੇ, ਜਿਸ ਨਾਲ ਸਮੂਹ ਜੀਵਾਂ ਵਿੱਚ ਸਾਹ
ਦੀਆਂ ਬਿਮਾਰੀਆਂ ਜਿਵੇਂ ਫੇਫੜਿਆਂ, ਬਰੌਂਕਾਇਟਿਸ ਅਤੇ ਦਮੇ ਆਦਿ
ਦੀਆਂ ਬਿਮਾਰੀਆਂ ਤੋਂ ਰਾਹਤ ਮਿਲਦੀ ਹੈ ਅਤੇ ਦਿਲ ਦੇ ਰੋਗਾਂ ਨਾਲ
ਹੋਣ ਵਾਲੀਆਂ ਮੌਤਾਂ ਵਿੱਚ ਵੀ ਕਮੀ ਆਉਂਦੀ ਹੈ।
ਇਨ੍ਹਾਂ ਤੋਂ ਇਲਾਵਾ ਪਥਾਰਟੀ ਬਾਲਣਾਂ ’ਚੋਂ ਨਿਕਲੀਆਂ ਗੈਸਾਂ ਅਤੇ ਕਣ
ਹਵਾ ਵਿੱਚ ਸਮੌਗ ਫੈਲਾਉਣ ਦਾ ਕਾਰਨ ਬਣਦੇ ਹਨ, ਜਿਸ ਨਾਲ
ਤੇਜ਼ਾਬੀ ਮੀਂਹ ਪੈਂਦਾ ਹੈ ਜੋ ਇਮਾਰਤਾਂ ਨੂੰ ਨੁਕਸਾਨ ਪਹੁੰਚਾ ਕੇ ਇਨ੍ਹਾਂ ਦੀ
ਉਮਰ ਘੱਟ ਕਰਦਾ ਹੈ ਅਤੇ ਆਮ ਲੋਕਾਂ ਦਾ ਸਿੱਧੇ ਤੌਰ ’ਤੇ ਵਿੱਤੀ
ਨੁਕਸਾਨ ਕਰਦਾ ਹੈ। ਮਾਹਿਰਾਂ ਦਾ ਅਨੁਮਾਨ ਹੈ ਕਿ ਜੇਕਰ ਛੱਤ ਵਾਲੇ
ਸੂਰਜੀ ਪੈਨਲ ਦੀ ਉਮਰ 25 ਸਾਲ ਮੰਨ ਲਈ ਜਾਵੇ ਤਾਂ ਇਹ ਆਉਣ
ਵਾਲੇ ਸਾਲਾਂ ਵਿੱਚ ਲੱਖਾਂ ਟਨ ਕਾਰਬਨ ਡਾਇਆਕਸਾਈਡ ਦੀ
ਨਿਕਾਸੀ ਘਟਾ ਸਕਦੇ ਹਨ, ਜੋ ਲੱਖਾਂ ਕਰੋੜਾਂ ਰੁੱਖ ਲਗਾਉਣ ਦੇ
ਬਰਾਬਰ ਸਾਬਿਤ ਹੋ ਸਕਦਾ ਹੈ। ਇਸ ਦੇ ਨਾਲ ਹੀ ਵਿਹਲੀਆਂ
ਪਈਆਂ ਘਰਾਂ ਦੀਆਂ ਛੱਤਾਂ ਵੀ ਕੰਮ ਆ ਸਕਣਗੀਆਂ ਅਤੇ ਬਿਜਲੀ
ਉੱਥੇ ਹੀ ਬਣੇਗੀ ਜਿੱਥੇ ਵਰਤੀ ਜਾਣੀ ਹੈ। ਇਸ ਤਰ੍ਹਾਂ ਬਿਜਲੀ ਦੇ
ਸੰਚਾਰ ਲਈ ਵਰਤੀਆਂ ਜਾਂਦੀਆਂ ਤਾਰਾਂ ਦਾ ਮੁੱਲ ਅਤੇ ਉਨ੍ਹਾਂ ਦੀ ਟੁੱਟ-
ਭੱਜ ਉੱਤੇ ਆਉਂਦਾ ਖਰਚ ਵੀ ਘਟੇਗਾ। ਬਿਜਲੀ ਨੂੰ ਉਤਪਾਦਨ ਦੀ
ਜਗ੍ਹਾ ਤੋਂ ਬਿਜਲੀ ਘਰ ਤੱਕ ਅਤੇ ਬਿਜਲੀ ਘਰ ਤੋਂ ਸਾਡੇ ਘਰਾਂ ਤੱਕ
ਕੀਤੀ ਜਾਂਦੀ ਪੂਰਤੀ ਦੌਰਾਨ ਹੁੰਦੀ ਬਿਜਲੀ ਦੀ ਬਰਬਾਦੀ ਵੀ ਘਟੇਗੀ।
ਪੰਜਾਬ

ਭਾਰਤ-ਨੇਪਾਲ ਸਰਹੱਦ ‘ਤੇ 1.31 ਕਰੋੜ ਰੁਪਏ
ਦਾ ਗਾਂਜਾ ਬਰਾਮਦ
ਮੋਤੀਹਾਰੀ: ਬਿਹਾਰ ਦੇ ਪੂਰਬੀ ਚੰਪਾਰਨ ਜ਼ਿਲ੍ਹੇ  ਦੇ ਭੇਲਾਹੀ ਥਾਣਾ ਖੇਤਰ
ਵਿੱਚ ਭਾਰਤ-ਨੇਪਾਲ ਸਰਹੱਦ ਰਾਹੀਂ ਗਾਂਜੇ ਦੀ ਤਸਕਰੀ ਨੂੰ ਨਾਕਾਮ
ਕਰਦੇ ਹੋਏ ਪੁਲਿਸ ਅਤੇ ਸਸ਼ਤ੍ਰ ਸੀਮਾ ਬਲ (ਐਸ.ਐਸ.ਬੀ.) ਦੀ
ਸਾਂਝੀ ਟੀਮ ਨੇ 131 ਕਿਲੋ ਗਾਂਜਾ ਬਰਾਮਦ ਕੀਤਾ ਹੈ, ਜਿਸ ਦੀ
ਅੰਤਰਰਾਸ਼ਟਰੀ ਬਾਜ਼ਾਰ ਵਿੱਚ ਕੀਮਤ ਲਗਭਗ 1 ਕਰੋੜ 31 ਲੱਖ
ਰੁਪਏ ਹੈ।
ਪੁਲਿਸ ਸੁਪਰਡੈਂਟ ਦਫ਼ਤਰ ਤੋਂ ਬੀਤੇ ਦਿਨ ਜਾਰੀ ਸੂਚਨਾ ਅਨੁਸਾਰ
ਐਸ.ਐਸ.ਬੀ. ਦੀ ਢੋਰ ਟੀਮ ਨੂੰ ਗੁਪਤ ਸੂਚਨਾ ਮਿਲੀ ਸੀ ਕਿ ਗਾਂਜੇ
ਦੀ ਇੱਕ ਵੱਡੀ ਖੇਪ ਨੇਪਾਲ ਤੋਂ ਭਾਰਤੀ ਖੇਤਰ ਵਿੱਚ ਤਸਕਰੀ ਕੀਤੀ
ਜਾ ਰਹੀ ਹੈ। ਸੂਚਨਾ ਦੀ ਤਸਦੀਕ ਕਰਨ ਤੋਂ ਬਾਅਦ ਥਾਣਾ ਬਹਿਲਾ
ਅਤੇ ਐਸ.ਐਸ.ਬੀ. ਦੀ ਟੀਮ ਨੇ ਸਾਂਝੇ ਤੌਰ ’ਤੇ ਨਿਸ਼ਾਨਦੇਹੀ ਵਾਲੀ
ਥਾਂ ’ਤੇ ਛਾਪਾ ਮਾਰਿਆ। ਛਾਪੇਮਾਰੀ ਦੌਰਾਨ 131 ਕਿਲੋ ਗਾਂਜਾ
ਬਰਾਮਦ ਹੋਇਆ। ਅੰਤਰਰਾਸ਼ਟਰੀ ਬਾਜ਼ਾਰ ‘ਚ ਸਾਧਾਰਨ ਗਾਂਜੇ ਦੀ
ਅਨੁਮਾਨਿਤ ਕੀਮਤ ਜੋ ਕਿ ਲਗਭਗ 1 ਲੱਖ ਰੁਪਏ ਪ੍ਰਤੀ ਕਿਲੋਗ੍ਰਾਮ
ਹੈ, ਦੇ ਆਧਾਰ ‘ਤੇ ਜ਼ਬਤ ਕੀਤੇ ਗਏ ਗਾਂਜੇ ਦੀ ਕੀਮਤ 1 ਕਰੋੜ 31
ਲੱਖ ਰੁਪਏ ਦੱਸੀ ਗਈ ਹੈ।
ਪੁਲਿਸ ਨੇ ਇਸ ਮਾਮਲੇ ਵਿੱਚ ਐਫ.ਆਈ.ਆਰ. ਦਰਜ ਕਰਕੇ
ਅਗਲੇਰੀ ਕਾਰਵਾਈ ਸ਼ੁਰੂ ਕਰ ਦਿੱਤੀ ਹੈ। ਇਸ ਕਾਰਵਾਈ ਵਿੱਚ
ਬਹਿਲਾ ਥਾਣਾ ਮੁਖੀ ਥਾਣਾ ਮੁਖੀ ਸਬ-ਇੰਸਪੈਕਟਰ ਗੌਰਵ ਕੁਮਾਰ,
ਵਧੀਕ ਥਾਣਾ ਸਦਰ ਦੇ ਮੁਖੀ ਸਬ-ਇੰਸਪੈਕਟਰ ਮੁੰਨਾ ਕੁਮਾਰ ਅਤੇ
ਐੱਸ.ਐੱਸ.ਬੀ. 47ਵੀਂ ਕੋਰ ਦੇ ਸਬ-ਇੰਸਪੈਕਟਰ ਗਣੇਸ਼ ਸਿੰਘ ਰਾਵਤ
ਅਤੇ ਦੋਵੇਂ ਸੁਰੱਖਿਆ ਬਲਾਂ ਦੇ ਮੁਲਾਜ਼ਮ ਸ਼ਾਮਲ ਸਨ।
ਪੰਜਾਬ

ਪੰਜਾਬ ਪ੍ਰਦੂਸ਼ਣ ਕੰਟਰੋਲ ਬੋਰਡ ‘ਚ
ਪ੍ਰਸ਼ਾਸਨਿਕ ਪੱਧਰ ’ਤੇ ਵੱਡਾ ਫੇਰਬਦਲ
ਲੁਧਿਆਣਾ: ਪੰਜਾਬ ਪ੍ਰਦੂਸ਼ਣ ਕੰਟਰੋਲ ਬੋਰਡ (ਪੀ.ਪੀ.ਸੀ.ਬੀ.) ਵਿੱਚ
ਪ੍ਰਸ਼ਾਸਨਿਕ ਪੱਧਰ ’ਤੇ ਵੱਡਾ ਫੇਰਬਦਲ ਕੀਤਾ ਗਿਆ ਹੈ। ਸੂਬਾ
ਸਰਕਾਰ ਦੇ ਵਿਗਿਆਨ, ਤਕਨਾਲੋਜੀ ਅਤੇ ਵਾਤਾਵਰਣ ਵਿਭਾਗ ਵੱਲੋਂ
ਜਾਰੀ ਹੁਕਮਾਂ ਤਹਿਤ ਬੋਰਡ ਦੇ 6 ਸੀਨੀਅਰ ਵਾਤਾਵਰਣ
ਇੰਜੀਨੀਅਰਾਂ ਦੇ ਤਬਾਦਲੇ ਅਤੇ ਨਵੀਆਂ ਤਾਇਨਾਤੀਆਂ ਕੀਤੀਆਂ
ਗਈਆਂ ਹਨ। ਸਾਰੇ ਤਬਾਦਲੇ ਤੁਰੰਤ ਪ੍ਰਭਾਵ ਨਾਲ ਲਾਗੂ ਹੋਣਗੇ।
ਹੁਕਮਾਂ ਅਨੁਸਾਰ ਇੰਜੀਨੀਅਰ ਗੁਰਸ਼ਰਨ ਦਾਸ ਨੂੰ ਜ਼ੋਨਲ ਦਫ਼ਤਰ-1
ਪਟਿਆਲਾ ਤੋਂ ਜ਼ੋਨਲ ਦਫ਼ਤਰ ਜਲੰਧਰ ਵਿਖੇ ਤਾਇਨਾਤ

ਪੰਜਾਬ ਪ੍ਰਦੂਸ਼ਣ ਕੰਟਰੋਲ ਬੋਰਡ ‘ਚ ਪ੍ਰਸ਼ਾਸਨਿਕ ਪੱਧਰ ’ਤੇ ਵੱਡਾ ਫੇਰਬਦਲ

ਪੰਜਾਬ ਪ੍ਰਦੂਸ਼ਣ ਕੰਟਰੋਲ ਬੋਰਡ ‘ਚ ਪ੍ਰਸ਼ਾਸਨਿਕ ਪੱਧਰ ’ਤੇ ਵੱਡਾ ਫੇਰਬਦਲ (ਜਾਰੀ)

ਕੀਤਾ ਗਿਆ ਹੈ। ਇੰਜੀਨੀਅਰ ਪਰਵੀਨ ਸ਼ਰਮਾ ਦੀ ਮੁੱਖ ਦਫ਼ਤਰ
ਅਤੇ ਜ਼ੋਨਲ ਦਫ਼ਤਰ ਨਾਲ ਸਬੰਧਤ ਜ਼ਿੰਮੇਵਾਰੀਆਂ ਵਿੱਚ ਬਦਲਾਅ
ਕੀਤਾ ਗਿਆ ਹੈ।
ਉੱਥੇ ਹੀ ਇੰਜੀਨੀਅਰ ਵਿਜੇ ਕੁਮਾਰ ਨੂੰ ਜ਼ੋਨਲ ਦਫ਼ਤਰ-1 ਲੁਧਿਆਣਾ
ਤੋਂ ਜ਼ੋਨਲ ਦਫ਼ਤਰ-2 ਲੁਧਿਆਣਾ ਭੇਜਿਆ ਗਿਆ ਹੈ। ਇੰਜੀਨੀਅਰ
ਕੁਲਦੀਪ ਸਿੰਘ ਦਾ ਜ਼ੋਨਲ ਦਫ਼ਤਰ-2 ਲੁਧਿਆਣਾ ਤੋਂ ਜ਼ੋਨਲ ਦਫ਼ਤਰ
ਅੰਮ੍ਰਿਤਸਰ ਵਿਖੇ ਤਬਾਦਲਾ ਕੀਤਾ ਗਿਆ ਹੈ।
ਇੰਜੀਨੀਅਰ ਰਾਜੀਵ ਗੁਪਤਾ ਦੀ ਪਟਿਆਲਾ ਸਥਿਤ ਜ਼ੋਨਲ ਦਫ਼ਤਰ
ਦੇ ਨਾਲ-ਨਾਲ ਡੀ.ਈ.ਸੀ.ਸੀ. ਅਤੇ ਐੱਸ.ਈ.ਏ.ਸੀ. ਨਾਲ ਸਬੰਧਤ
ਜ਼ਿੰਮੇਵਾਰੀਆਂ ਵਿੱਚ ਵੀ ਬਦਲਾਅ ਕੀਤਾ ਗਿਆ ਹੈ।
ਇੰਜੀਨੀਅਰ ਸਮਿਤਾ ਦੀਆਂ ਜਲੰਧਰ ਅਤੇ ਅੰਮ੍ਰਿਤਸਰ ਨਾਲ ਸਬੰਧਤ
ਮੌਜੂਦਾ ਜ਼ਿੰਮੇਵਾਰੀਆਂ ਵਿੱਚ ਬਦਲਾਅ ਕਰਦਿਆਂ ਉਨ੍ਹਾਂ ਨੂੰ ਜ਼ੋਨਲ
ਦਫ਼ਤਰ-1 ਲੁਧਿਆਣਾ ਵਿਖੇ ਨਵੀਂ ਤਾਇਨਾਤੀ ਦਿੱਤੀ ਗਈ ਹੈ।
ਪੰਜਾਬ

ਪਰਵਿੰਦਰ ਝੋਟੇ ਦਾ ਪੀ ਜੀ ਆਈ ਚੰਡੀਗੜ੍ਹ
ਵਿਖੇ ਹੋਇਆ ਪੋਸਟਮਾਰਟਮ; ਭਲਕੇ ਕੀਤਾ
ਜਾਵੇਗਾ ਸਸਕਾਰ
ਨਸ਼ਿਆਂ ਵਿਰੁੱਧ ਸੰਘਰਸ਼ ਕਰਦਿਆਂ ਆਪਣੀ ਜਾਨ ਗੁਆਉਣ ਵਾਲੇ
ਪਰਵਿੰਦਰ ਸਿੰਘ ਝੋਟਾ ਦਾ ਅੰਤਿਮ ਸੰਸਕਾਰ ਭਲਕੇ 8 ਨਵੰਬਰ ਨੂੰ
ਦੁਪਹਿਰ 12 ਤੋਂ 1 ਵਜੇ ਦਰਮਿਆਨ ਕੀਤਾ ਜਾਵੇਗਾ। ਪੋਸਟਮਾਰਟਮ
ਦੀ ਪ੍ਰਕਿਰਿਆ ਅੱਜ ਪੀ ਜੀ ਆਈ, ਚੰਡੀਗੜ੍ਹ ਵਿਖੇ ਮੁਕੰਮਲ ਹੋ ਚੁੱਕੀ
ਹੈ ਅਤੇ ਮ੍ਰਿਤਕ ਦੇਹ ਭਲਕੇ ਸਵੇਰੇ ਮਾਨਸਾ ਲਿਆਂਦੀ ਜਾਵੇਗੀ।
ਇਸ ਦੌਰਾਨ ਪਰਵਿੰਦਰ ਸਿੰਘ ਝੋਟਾ ਦੇ ਪਿਤਾ ਭੀਮ ਸਿੰਘ ਫ਼ੌਜੀ ਨੇ
ਪੰਜਾਬ ਦੇ ਨੌਜਵਾਨਾਂ ਨੂੰ ਭਾਵੁਕ ਅਪੀਲ ਕਰਦਿਆਂ ਕਿਹਾ ਕਿ ਦੀਵਾਲੀ
ਦੇ ਪਵਿੱਤਰ ਮੌਕੇ ਹਰ ਨੌਜਵਾਨ ਨਸ਼ਿਆਂ ਨੂੰ ਤਿਆਗਣ ਅਤੇ ਨਸ਼ਿਆਂ
ਤੋਂ ਦੂਰ ਰਹਿਣ ਦਾ ਪ੍ਰਣ ਲਵੇ। ਉਨ੍ਹਾਂ ਕਿਹਾ ਕਿ ਇਹੀ ਉਨ੍ਹਾਂ ਦੇ ਪੁੱਤਰ ਨੂੰ
ਸੱਚੀ ਸ਼ਰਧਾਂਜਲੀ ਹੋਵੇਗੀ।
ਉਨ੍ਹਾਂ ਕਿਹਾ ਕਿ ਪਰਵਿੰਦਰ ਸਿੰਘ ਝੋਟਾ ਨੇ ਨਸ਼ਿਆਂ ਦੇ ਖ਼ਿਲਾਫ਼
ਆਵਾਜ਼ ਬੁਲੰਦ ਕੀਤੀ ਸੀ। ਉਸ ਦੀ ਸੋਚ ਅਤੇ ਸੰਘਰਸ਼ ਨੂੰ ਅੱਗੇ
ਲਿਜਾਣ ਦੀ ਜ਼ਿੰਮੇਵਾਰੀ ਹੁਣ ਪੰਜਾਬ ਦੇ ਹਰ ਨੌਜਵਾਨ ਦੀ ਹੈ। ਉਨ੍ਹਾਂ
ਕਿਹਾ ਕਿ ਦੀਵਾਲੀ ਦੀ ਖ਼ੁਸ਼ੀ ਉਸ ਵੇਲੇ ਹੀ ਸਾਰਥਕ ਹੋਵੇਗੀ, ਜਦੋਂ
ਪੰਜਾਬ ਦੀ ਜਵਾਨੀ ਨਸ਼ਿਆਂ ਤੋਂ ਮੁਕਤ ਹੋਣ ਦਾ ਸੰਕਲਪ ਲਵੇਗੀ।
ਇਸ ਤੋਂ ਪਹਿਲਾਂ, ਪਰਿਵਾਰ ਨੇ ਐਲਾਨ ਕੀਤਾ ਸੀ ਕਿ ਸਸਕਾਰ
ਸ਼ਨਿੱਚਰਵਾਰ ਨੂੰ ਕੀਤਾ ਜਾਵੇਗਾ। ਹਾਲਾਂਕਿ, ਪੋਸਟਮਾਰਟਮ ਵਿੱਚ ਦੇਰੀ
ਹੋਣ ਕਾਰਨ, ਐਕਸ਼ਨ ਕਮੇਟੀ ਨੇ ਲੋਕਾਂ ਨੂੰ ਅਪੀਲ ਕੀਤੀ ਸੀ ਕਿ ਉਹ
ਸਸਕਾਰ ਦੇ ਸਮੇਂ ਬਾਰੇ ਨਵਾਂ ਐਲਾਨ ਹੋਣ ਤੱਕ ਅੱਜ ਨਾ ਆਉਣ, ਤਾਂ
ਜੋ ਦੂਰ-ਦੁਰਾਡੇ ਤੋਂ ਆਉਣ ਵਾਲੇ ਲੋਕਾਂ ਨੂੰ ਬੇਲੋੜੀ ਖੱਜਲ-ਖ਼ੁਆਰੀ ਦਾ
ਸਾਹਮਣਾ ਨਾ ਕਰਨਾ ਪਵੇ।
ਦੇਸ਼

ਮੋਦੀ ਨੇ ਦੇਸ਼ਵਾਸੀਆਂ ਨੂੰ ਦਿੱਤੀਆਂ ਦੀਵਾਲੀ
ਦੀਆਂ ਵਧਾਈਆਂ, ਵੀਡੀਓ ਰਾਹੀਂ ਦਿੱਤਾ ਖ਼ਾਸ
ਸੰਦੇਸ਼
ਪ੍ਰਧਾਨ ਮੰਤਰੀ ਨਰਿੰਦਰ ਮੋਦੀ ਨੇ ਵੀਡੀਓ ਸੰਦੇਸ਼ ਰਾਹੀਂ ਦੇਸ਼ਵਾਸੀਆਂ
ਨੂੰ ਦੀਵਾਲੀ ਦੀਆਂ ਸ਼ੁਭਕਾਮਨਾਵਾਂ ਦਿੱਤੀਆਂ। ਉਨ੍ਹਾਂ ਨੇ ਜਵਾਨਾਂ ਨਾਲ
ਦੀਵਾਲੀ ਮਨਾਉਣ ਦੀ ਪਰੰਪਰਾ ਜਾਰੀ ਰੱਖਣ ਦੀ ਗੱਲ ਕਹੀ।
ਪ੍ਰਧਾਨ ਮੰਤਰੀ ਨਰਿੰਦਰ ਮੋਦੀ ਨੇ ਦੇਸ਼ਵਾਸੀਆਂ ਨੂੰ ਦੀਵਾਲੀ ਦੇ ਪਾਵਨ
ਤਿਉਹਾਰ ਦੀਆਂ ਦਿਲੋਂ ਸ਼ੁਭਕਾਮਨਾਵਾਂ ਦਿੱਤੀਆਂ ਹਨ। ਉਨ੍ਹਾਂ ਨੇ ਇੱਕ
ਵੀਡੀਓ ਸੰਦੇਸ਼ ਜਾਰੀ ਕਰਕੇ ਦੇਸ਼ ਦੇ ਲੋਕਾਂ ਨੂੰ ਦੀਵਾਲੀ ਦੀ ਵਧਾਈ
ਦਿੱਤੀ। ਆਪਣੇ ਸੰਦੇਸ਼ ਦੀ ਸ਼ੁਰੂਆਤ ਪ੍ਰਧਾਨ ਮੰਤਰੀ ਨੇ 'ਨਮਸਤੇ'
ਨਾਲ ਕੀਤੀ।
ਪ੍ਰਧਾਨ ਮੰਤਰੀ ਮੋਦੀ ਨੇ ਕਿਹਾ ਕਿ ਦੀਵਾਲੀ ਦਾ ਪਵਿੱਤਰ ਤਿਉਹਾਰ
ਪੂਰੇ ਦੇਸ਼ ਨੂੰ ਰੌਸ਼ਨੀ ਨਾਲ ਜਗਮਗਾ ਰਿਹਾ ਹੈ। ਉਨ੍ਹਾਂ ਕਿਹਾ ਕਿ ਰੌਸ਼ਨੀ
ਦਾ ਇਹ ਤਿਉਹਾਰ ਹਨੇਰੇ ਵਿਰੁੱਧ ਸਾਡੇ ਸੰਕਲਪ ਅਤੇ ਸਕਾਰਾਤਮਕਤਾ
ਦਾ ਪ੍ਰਤੀਕ ਹੈ। ਉਨ੍ਹਾਂ ਨੇ ਕਾਮਨਾ ਕੀਤੀ ਕਿ ਹਰ ਦੇਸ਼ਵਾਸੀ ਲਈ
ਦੀਵਾਲੀ ਅਤੇ ਆਉਣ ਵਾਲਾ ਸਮਾਂ ਖੁਸ਼ੀਆਂ, ਸ਼ਾਂਤੀ ਅਤੇ ਖੁਸ਼ਹਾਲੀ
ਨਾਲ ਭਰਪੂਰ ਰਹੇ।
ਪ੍ਰਧਾਨ ਮੰਤਰੀ ਨਰਿੰਦਰ ਮੋਦੀ ਨੇ ਆਪਣੇ ਸੰਦੇਸ਼ ਵਿੱਚ ਦੇਸ਼ ਦੇ
ਬਹਾਦਰ ਸੈਨਿਕਾਂ ਦਾ ਵੀ ਜ਼ਿਕਰ ਕੀਤਾ। ਉਨ੍ਹਾਂ ਕਿਹਾ ਕਿ ਉਹ ਹਰ
ਸਾਲ ਦੀ ਤਰ੍ਹਾਂ ਇਸ ਵਾਰ ਵੀ ਦੇਸ਼ ਦੇ ਵੀਰ ਜਵਾਨਾਂ ਵਿਚਕਾਰ ਜਾ ਕੇ
ਦੀਵਾਲੀ ਮਨਾਉਣਗੇ।
ਜ਼ਿਕਰਯੋਗ ਹੈ ਕਿ ਪ੍ਰਧਾਨ ਮੰਤਰੀ ਮੋਦੀ ਨੇ ਦੇਸ਼ਵਾਸੀਆਂ ਨੂੰ ਇੱਕ ਵਾਰ
ਫਿਰ ਦੀਵਾਲੀ ਦੀਆਂ ਮੁਬਾਰਕਾਂ ਦਿੰਦਿਆਂ ਸਾਰਿਆਂ ਦੀ ਜ਼ਿੰਦਗੀ
ਵਿੱਚ ਸੁੱਖ, ਸ਼ਾਂਤੀ ਅਤੇ ਸਮ੍ਰਿੱਧੀ ਦੀ ਕਾਮਨਾ ਕੀਤੀ।
ਪੰਜਾਬ

ਜੰਡਿਆਲਾ ‘ਚ ਦਿਨ-ਦਿਹਾੜੇ ਖੂਨੀ ਟਕਰਾਅ:
100 ਤੋਂ 150 ਹਮਲਾਵਰਾਂ ਨੇ ਘਰ ਨੂੰ
ਘੇਰਿਆ, ਕੀਤੀ ਅੰਨ੍ਹੇਵਾਹ ਫਾਇਰਿੰਗ
ਪੀੜਤਾਂ ਦਾ ਇਲਜ਼ਾਮ ਹੈ ਕਿ ਹਮਲਾਵਰਾਂ ਕੋਲ 18 ਤੋਂ 20 ਪਿਸਤੌਲ,
12 ਬੋਰ ਦੀਆਂ ਬੰਦੂਕਾਂ, ਦਾਤਰ ਅਤੇ ਕਿਰਪਾਨਾਂ ਸਨ। ਹਮਲਾਵਰਾਂ ਨੇ
ਘਰ ਨੂੰ ਘੇਰ ਕੇ ਸਿੱਧੀ ਫਾਇਰਿੰਗ ਸ਼ੁਰੂ ਕਰ ਦਿੱਤੀ। 30 ਬੋਰ ਦੀ
ਪਿਸਤੌਲ ਦੀ ਗੋਲੀ ਸੰਦੀਪ ਸਿੰਘ ਦੀ ਲੱਤ ਵਿੱਚ ਲੱਗੀ, ਜਦਕਿ 12
ਬੋਰ ਦੀ ਬੰਦੂਕ ਦੇ ਛਰਰੇ ਵੀ ਚਲਾਏ ਗਏ।

ਜੰਡਿਆਲਾ ‘ਚ ਦਿਨ-ਦਿਹਾੜੇ ਖੂਨੀ ਟਕਰਾਅ: 100 ਤੋਂ 150 ਹਮਲਾਵਰਾਂ ਨੇ ਘਰ
ਨੂੰ ਘੇਰਿਆ, ਕੀਤੀ ਅੰਨ੍ਹੇਵਾਹ ਫਾਇਰਿੰਗ (ਜਾਰੀ)

ਅੰਮ੍ਰਿਤਸਰ ਦੇ ਥਾਣਾ ਜੰਡਿਆਲਾ ਅਧੀਨ ਆਉਂਦੇ ਪਿੰਡ ਅਕਾਲਗੜ੍ਹ
ਢਪਈਆਂ (ਮਹਿਤਾ ਰੋਡ) ਵਿੱਚ ਦੁਪਹਿਰ ਸਮੇਂ ਉਸ ਵੇਲੇ ਭਾਰੀ
ਦਹਿਸ਼ਤ ਫੈਲ ਗਈ, ਜਦੋਂ ਪੁਰਾਣੀ ਰੰਜਿਸ਼ ਦੇ ਚੱਲਦਿਆਂ ਇੱਕ ਧਿਰ ਦੇ
ਘਰ ਉੱਤੇ 100 ਤੋਂ 150 ਲੋਕਾਂ ਦੀ ਭੀੜ ਨੇ ਹਥਿਆਰਾਂ ਨਾਲ ਲੈਸ ਹੋ
ਕੇ ਹਮਲਾ ਕਰ ਦਿੱਤਾ। ਹਮਲਾਵਰਾਂ ਨੇ ਘਰ ਨੂੰ ਚਾਰੇ ਪਾਸਿਓਂ ਘੇਰ ਕੇ
ਅੰਨ੍ਹੇਵਾਹ ਫਾਇਰਿੰਗ ਕੀਤੀ ਅਤੇ ਤੇਜ਼ਧਾਰ ਹਥਿਆਰਾਂ ਨਾਲ ਹਮਲਾ
ਕਰ ਦਿੱਤਾ।
ਇਸ ਖੂਨੀ ਘਟਨਾ ਵਿੱਚ ਸੰਦੀਪ ਸਿੰਘ ਨਾਮਕ ਨੌਜਵਾਨ ਦੀ ਲੱਤ
ਵਿੱਚ ਗੋਲੀ ਲੱਗਣ ਦੇ ਨਾਲ-ਨਾਲ ਕਿਰਪਾਨ ਅਤੇ ਦਾਤਰ ਦੇ ਵਾਰਾਂ
ਕਾਰਨ ਗੰਭੀਰ ਸੱਟਾਂ ਲੱਗੀਆਂ ਹਨ। ਉਸ ਨੂੰ ਤੁਰੰਤ ਇਲਾਜ ਲਈ
ਗੁਰੂ ਨਾਨਕ ਦੇਵ ਹਸਪਤਾਲ ਪਹੁੰਚਾਇਆ ਗਿਆ।
ਪੀੜਤ ਪਰਿਵਾਰ ਦੇ ਮੈਂਬਰ ਵਿਸ਼ਾਲ ਸਿੰਘ ਨੇ ਆਪਣੀ ਹੱਡਬੀਤੀ
ਦੱਸਦਿਆਂ ਇਸ ਲਾਇਆ ਕਿ ਉਨ੍ਹਾਂ ਦੀ ਪਿੰਡ ਵਿੱਚ ਠੇਕੇ ਉੱਤੇ
ਲਗਭਗ 50 ਤੋਂ 70 ਕਿੱਲੇ ਖੇਤੀਬਾੜੀ ਵਾਲੀ ਜ਼ਮੀਨ ਹੈ। ਉਨ੍ਹਾਂ
ਅਨੁਸਾਰ ਕੁਝ ਸਮਾਂ ਪਹਿਲਾਂ ਦੋਵਾਂ ਧਿਰਾਂ ਵਿਚਕਾਰ ਕਿਸੇ ਗੱਲ ਨੂੰ ਲੈ
ਕੇ ਮਾਮੂਲੀ ਤਕਰਾਰ ਹੋਈ ਸੀ ਅਤੇ ਪੁਰਾਣੀ ਰੰਜਿਸ਼ ਵੀ ਚੱਲ ਰਹੀ
ਸੀ। ਇਸੇ ਰੰਜਿਸ਼ ਤਹਿਤ ਵਿਰੋਧੀ ਧਿਰ ਨੇ ਕਥਿਤ ਤੌਰ ‘ਤੇ
ਯੋਜਨਾਬੱਧ ਤਰੀਕੇ ਨਾਲ ਮਨਿੰਦਰ, ਗੁਰਮੁੱਖ, ਤਰਨਤਾਰਨ/ਤਾਰਪੁਰ ਦੇ
ਕੁੱਕੀ ਅਤੇ ਆਕਾਸ਼ ਸਮੇਤ 100 ਤੋਂ 150 ਅਣਪਛਾਤੇ ਨੌਜਵਾਨਾਂ
ਅਤੇ ਸ਼ਰਾਰਤੀ ਅਨਸਰਾਂ ਨੂੰ ਹਥਿਆਰਾਂ ਨਾਲ ਇਕੱਠਾ ਕੀਤਾ।
ਘਟਨਾ ਦੀ ਸੂਚਨਾ ਮਿਲਦਿਆਂ ਹੀ ਪੁਲਿਸ ਮਹਿਕਮੇ ਵਿੱਚ ਹੜਕੰਪ
ਮਚ ਗਿਆ। ਮਾਮਲੇ ਦੀ ਜਾਂਚ ਲਈ ਪੁਲਿਸ ਅਧਿਕਾਰੀ ਹਰਪਾਲ
ਸਿੰਘ ਆਪਣੀ ਟੀਮ ਅਤੇ ਪਿੰਡ ਦੀ ਪੰਚਾਇਤ ਦੇ ਮੈਂਬਰਾਂ ਸਮੇਤ ਤੁਰੰਤ
ਹਸਪਤਾਲ ਪਹੁੰਚੇ ਅਤੇ ਜ਼ਖ਼ਮੀ ਦੀ ਹਾਲਤ ਦਾ ਜਾਇਜ਼ਾ ਲਿਆ।
ਪੱਤਰਕਾਰਾਂ ਨਾਲ ਗੱਲਬਾਤ ਕਰਦਿਆਂ ਪੁਲਿਸ ਅਧਿਕਾਰੀ ਹਰਪਾਲ
ਸਿੰਘ ਨੇ ਦੱਸਿਆ ਕਿ ਇਹ ਘਟਨਾ ਦੁਪਹਿਰ ਲਗਭਗ 1:30 ਤੋਂ
2:00 ਵਜੇ ਦੇ ਦਰਮਿਆਨ ਵਾਪਰੀ ਹੈ। ਥਾਣਾ ਜੰਡਿਆਲਾ ਅਧੀਨ
ਆਉਂਦੇ ਪਿੰਡ ਅਕਾਲਗੜ੍ਹ ਢਪਈਆਂ ਵਿੱਚ ਦੋ ਧਿਰਾਂ ਵਿਚਕਾਰ
ਆਪਸੀ ਝਗੜਾ ਹੋਇਆ। ਜਿਸ ਦੌਰਾਨ ਫਾਇਰਿੰਗ ਹੋਣ ਦੀ ਗੱਲ
ਸਾਹਮਣੇ ਆਈ ਹੈ। ਇਸ ਘਟਨਾ ਵਿੱਚ ਸੰਦੀਪ ਸਿੰਘ ਦੀ ਲੱਤ ਵਿੱਚ
ਗੋਲੀ ਲੱਗਣ ਅਤੇ ਤੇਜ਼ਧਾਰ ਹਥਿਆਰ ਨਾਲ ਸੱਟ ਲੱਗਣ ਦੀ ਪੁਸ਼ਟੀ
ਹੋਈ ਹੈ।
ਹਰਪਾਲ ਸਿੰਘ ਨੇ ਸਪੱਸ਼ਟ ਕੀਤਾ ਕਿ ਪੁਲਿਸ ਵੱਲੋਂ ਜ਼ਖ਼ਮੀ ਧਿਰ ਦੇ
ਬਿਆਨ ਦਰਜ ਕੀਤੇ ਜਾ ਰਹੇ ਹਨ। ਬਿਆਨ ਦਰਜ ਹੋਣ ਤੋਂ ਬਾਅਦ
ਸਬੰਧਤ ਧਾਰਾਵਾਂ ਤਹਿਤ ਐੱਫਆਈਆਰ ਦਰਜ ਕਰਕੇ ਅਗਲੀ
ਕਾਨੂੰਨੀ ਕਾਰਵਾਈ ਅਮਲ ਵਿੱਚ ਲਿਆਂਦੀ ਜਾਵੇਗੀ। ਮੌਕੇ ਤੋਂ
ਬਰਾਮਦ ਹੋਏ ਖੋਲਾਂ, ਫਾਇਰਿੰਗ ਦੇ ਕਾਰਨਾਂ ਅਤੇ ਚਲਾਈਆਂ
ਗਈਆਂ ਗੋਲੀਆਂ ਦੀ ਗਿਣਤੀ ਸਬੰਧੀ ਉਨ੍ਹਾਂ ਕਿਹਾ ਕਿ ਇਹ ਸਭ
ਜਾਂਚ ਦਾ ਹਿੱਸਾ ਹੈ। ਪੁਲਿਸ ਟੀਮ ਵੱਲੋਂ ਘਟਨਾ ਸਥਾਨ ਦਾ ਦੌਰਾ ਕਰਕੇ
ਸਬੂਤ ਇਕੱਠੇ ਕੀਤੇ ਜਾ ਰਹੇ ਹਨ। ਉਨ੍ਹਾਂ ਭਰੋਸਾ ਦਿਵਾਇਆ ਕਿ
ਕਾਨੂੰਨ ਨੂੰ ਆਪਣੇ ਹੱਥਾਂ ਵਿੱਚ ਲੈਣ ਵਾਲੇ ਕਿਸੇ ਵੀ ਮੁਲਜ਼ਮ ਨੂੰ
ਬਖ਼ਸ਼ਿਆ ਨਹੀਂ ਜਾਵੇਗਾ ਅਤੇ ਮਾਮਲੇ ਵਿੱਚ ਸਖ਼ਤ ਕਾਰਵਾਈ ਕੀਤੀ
ਜਾਵੇਗੀ।
ਪੰਜਾਬ

ਆਮ ਆਦਮੀ ਪਾਰਟੀ ਦੇ ਹੁਸ਼ਿਆਰਪੁਰ ਤੋਂ
ਕੁਲਜੀਤ ਸਿੰਘ ਬਜਵਾੜਾ ਨੇ ਦਿੱਤਾ ਅਸਤੀਫ਼ਾ
ਹੁਸ਼ਿਆਰਪੁਰ: ਪੰਜਾਬ ਵਿੱਚ ਵਿਧਾਨ ਸਭਾ ਚੋਣਾਂ ਨੂੰ ਲੈ ਕੇ ਤਿਆਰੀਆਂ
ਜ਼ੋਰਾਂ-ਸ਼ੋਰਾਂ ਨਾਲ ਚੱਲ ਰਹੀਆਂ ਹਨ। ਉੱਥੇ ਹੀ ਦਲ-ਬਦਲੀ ਦਾ
ਸਿਲਸਿਲਾ ਵੀ ਲਗਾਤਾਰ ਜਾਰੀ ਹੈ। ਇਸੇ ਦੌਰਾਨ ਇੱਕ ਖ਼ਬਰ
ਸਾਹਮਣੇ ਆਈ ਹੈ ਕਿ ਆਮ ਆਦਮੀ ਪਾਰਟੀ ਦੇ ਇੱਕ ਆਗੂ ਨੇ
ਪਾਰਟੀ ਤੋਂ ਅਸਤੀਫ਼ਾ ਦੇ ਦਿੱਤਾ ਹੈ। ਮਿਲੀ ਜਾਣਕਾਰੀ ਅਨੁਸਾਰ
ਹੁਸ਼ਿਆਰਪੁਰ ਤੋਂ ਕੁਲਜੀਤ ਸਿੰਘ ਬਜਵਾੜਾ ਨੇ ਪਾਰਟੀ ਛੱਡ ਦਿੱਤੀ
ਹੈ।
ਕੁਲਜੀਤ ਸਿੰਘ ਬਜਵਾੜਾ ਨੇ ਘਰੇਲੂ ਜ਼ਿੰਮੇਵਾਰੀਆਂ ਦਾ ਹਵਾਲਾ
ਦਿੰਦਿਆਂ ਪਾਰਟੀ ਛੱਡਣ ਦੀ ਪੁਸ਼ਟੀ ਕੀਤੀ ਹੈ। ਹਾਲਾਂਕਿ, ਅਜੇ ਇਹ
ਸਪੱਸ਼ਟ ਨਹੀਂ ਹੋਇਆ ਕਿ ਅਸਤੀਫ਼ਾ ਦੇਣ ਤੋਂ ਬਾਅਦ ਉਹ ਕਿਸੇ ਹੋਰ
ਪਾਰਟੀ ਵਿੱਚ ਸ਼ਾਮਲ ਹੋਣਗੇ ਜਾਂ ਫਿਰ ਰਾਜਨੀਤੀ ਤੋਂ ਦੂਰੀ ਬਣਾ
ਲੈਣਗੇ। ਉਨ੍ਹਾਂ ਦੇ ਅਸਤੀਫ਼ੇ ਨੂੰ ਆਉਣ ਵਾਲੀਆਂ ਵਿਧਾਨ ਸਭਾ ਚੋਣਾਂ
ਵਿੱਚ ਟਿਕਟ ਦੀ ਦਾਅਵੇਦਾਰੀ ਨਾਲ ਜੋੜ ਕੇ ਦੇਖਿਆ ਜਾ ਰਿਹਾ ਹੈ।
ਕੁਲਜੀਤ ਬਜਵਾੜਾ ਦੇ ਅਸਤੀਫ਼ਾ ਦੇਣ ਤੋਂ ਬਾਅਦ ਜ਼ਿਲ੍ਹੇ  ਵਿੱਚ ਨਵੀਂ
ਚਰਚਾ ਛਿੜ ਗਈ ਹੈ।
ਪੰਜਾਬ

ਥਾਣਾ ਘੱਲ ਖੁਰਦ ’ਚ ਦੋ ਮੋਟਰਸਾਈਕਲਾਂ ਦੀ
ਹੋਈ ਆਹਮੋ-ਸਾਹਮਣੇ ਟੱਕਰ, 1 ਵਿਅਕਤੀ
ਦੀ ਹੋਈ ਮੌਤ
ਫਿਰੋਜ਼ਪੁਰ: ਥਾਣਾ ਘੱਲ ਖੁਰਦ ਵਿੱਚ ਦੋ ਮੋਟਰਸਾਈਕਲਾਂ ਦੀ ਆਹਮੋ-
ਸਾਹਮਣੇ ਟੱਕਰ ਕਾਰਨ ਇੱਕ ਵਿਅਕਤੀ ਦੀ ਮੌਤ ਹੋਣ ਦਾ ਮਾਮਲਾ
ਸਾਹਮਣੇ ਆਇਆ ਹੈ। ਇਸ ਸੰਬੰਧ ਵਿੱਚ ਪੁਲਿਸ ਨੇ ਮੋਟਰਸਾਈਕਲ
ਸਵਾਰ ਖ਼ਿਲਾਫ਼ 324 (4) ਬੀ.ਐਨ.ਐਸ. ਤਹਿਤ ਮਾਮਲਾ ਦਰਜ
ਕੀਤਾ ਹੈ। ਪੁਲਿਸ ਨੂੰ ਦਿੱਤੇ ਆਪਣੇ ਬਿਆਨ ਵਿੱਚ, ਸ਼ਿਕਾਇਤਕਰਤਾ
ਛਿੰਦਰ ਕੌਰ ਨੇ ਦੱਸਿਆ ਕਿ ਉਸਦਾ ਪਤੀ ਜਰਨੈਲ ਸਿੰਘ ਉਰਫ਼ ਚੰਨਾ,
ਫਿਰੋਜ਼ਪੁਰ ਜ਼ਿਲ੍ਹੇ  ਦਾ ਰਹਿਣ ਵਾਲਾ ਹੈ, ਨੰਬਰ ਪੀਬੀ 37 ਐਫ 9763
‘ਤੇ ਮੁੱਦਕੀ ਤੋਂ ਕੰਮ ਤੋਂ ਘਰ ਵਾਪਸ ਆ ਰਿਹਾ ਸੀ। ਰਸਤੇ ਵਿੱਚ,
ਸਾਹਮਣੇ ਤੋਂ ਆ ਰਹੇ ਇੱਕ ਹੋਰ ਮੋਟਰਸਾਈਕਲ, ਬਜਾਜ ਸੀਟੀ 100,
ਨੰਬਰ ਪੀਬੀ 69-8226, ਜਿਸਨੂੰ ਕੇਵਲ ਸਿੰਘ ਪੁੱਤਰ ਆਤਮਾ
ਸਿੰਘ, ਵਾਸੀ ਭੰਗਰ, ਜ਼ਿਲ੍ਹਾ ਫਿਰੋਜ਼ਪੁਰ ਚਲਾ ਰਿਹਾ ਸੀ, ਨੇ ਉਸਦੇ
ਪਤੀ ਦੇ ਮੋਟਰਸਾਈਕਲ ਨੂੰ ਟੱਕਰ ਮਾਰ ਦਿੱਤੀ।
ਹਾਦਸੇ ਵਿੱਚ ਗੰਭੀਰ ਜ਼ਖਮੀ ਹੋਏ ਉਸਦੇ ਪਤੀ ਜਰਨੈਲ ਸਿੰਘ ਨੂੰ
ਇਲਾਜ ਲਈ ਗੁਰੂ ਗੋਬਿੰਦ ਸਿੰਘ ਮੈਡੀਕਲ ਹਸਪਤਾਲ ਵਿੱਚ ਦਾਖਲ
ਕਰਵਾਇਆ ਗਿਆ, ਜਿੱਥੇ ਡਾਕਟਰਾਂ ਨੇ ਉਸਨੂੰ ਮ੍ਰਿਤਕ ਐਲਾਨ
ਦਿੱਤਾ। ਮਾਮਲੇ ਦੀ ਜਾਂਚ ਕਰ ਰਹੇ ਸਹਾਇਕ ਸਟੇਸ਼ਨ ਹਾਊਸ ਅਫਸਰ
ਜਸਪਾਲ ਸਿੰਘ ਨੇ ਦੱਸਿਆ ਕਿ ਪੁਲਿਸ ਨੇ ਸ਼ਿਕਾਇਤਕਰਤਾ ਦੇ
ਬਿਆਨ ਦੇ ਆਧਾਰ ‘ਤੇ ਮੋਟਰਸਾਈਕਲ ਸਵਾਰ ਵਿਰੁੱਧ ਮਾਮਲਾ
ਦਰਜ ਕਰ ਲਿਆ ਹੈ।


